
Тыыл уонна үлэ бэтэрээннэрэ

Андреева Матрена Евдокимовна
(1935 с.т.)

1957-1959 с.с. кооперативнай техникуму
бүтэрэн, Нам наспотугар кассирынан,
счетнай бухгалтерынан үлэлээбитэ. Үлэ,
тыыл бэтэрээнэ.



Тыыл уонна үлэ бэтэрээннэрэ

Андреев Осип Иванович
(1870-1959 сс.)

Андреев Уоһук Иванович Чөҥөрөҕө олохтоох, кэргэнэ Ааналыын
сүөһү ииттэн, бултаан-алтаан айахтарын иитинэн олорбуттара.
Холкуостааһын буолан, үс сылгыны, биир оҕуһу кыттыһан,
Семенов Тэрэнтэй тылыгар киллэрэн, «Киров» холкуос
актыыбынай чилиэннэрэ буолбуттара. Биһиги, оҕолор,
кулунчуктары олус аһыйбыппыт. Кыһыннары-сайыннары Уоһук
холкуоска илиитин араарбакка үлэлээбитэ: бүтэй, күрүө-хаһаа
тутуута, от-мас тиэйиитэ, сайыны быһа от үлэтэ тиһигэ быстыбат
этэ. Дохуот аахсан, бурдук, эт, арыы тиэйэн кэлэрэ.



Тыыл уонна үлэ бэтэрээннэрэ
Андреева Прасковья Осиповна

(1928-2018 сс.)
Тыыл, үлэ ветерана, нэһилиэк ытык кырдьаҕаһа Андреева Парасковья
Осиповна. Түбүктээх үлэ түмүктэрэ: 1982 с. «Ветеран Труда»; 1992 с. «За
доблестный труд в ВОВ 1941-1945гг»; 1995 с. «Нагрудной знак «Ветеран
тыла»»; 1995 с. «Юбилейнай медаль»; 2005 с. «Юбилейнай медаль»; 2007 с.
«Почетный гражданин наслега».
Парасковья Осиповна 73 сааһыгар ынахтарын көрдүү сылдьан мунан хаалан
12 хонугу быһа хара тыаны кэппитэ. Халтаҥ таҥастаах, чараас эрэһиинэ
саппыкылаах кырдьаҕас эмээхсин түүн аайы үлүгэрдээх тоҥоруулар, киһи
уҥуоҕар-силиитигэр тиийэ курдары үрэр тыбыс-тымныы тыал киһи
оҥорботохторо буолуо, Борускуо барахсан тыыннаах көстүө саарбах диэн
нэһилиэк дьоно улаханнык долгуйбуттара, аймаммыттара, көрдүү
сатаабыттара. Парасковья Осиповна мындыр өйүнэн, олоххо тардыһыыта,
санаатын күүһэ муҥура суоҕунан, суос-соҕотох кыыһа Людатыгар,
сиэннэригэр таптала уҕараабат күүһүнэн, тулуурунан, дьулуурунан чөл
өйүн сүтэрбэккэ тыыннаах ордубутунан биир дойдулаахтарын сөҕүүтүн-
махтайыытын, дириҥ ытыктабылын, сүгүрүйүүтүн ылбыта.



Тыыл уонна үлэ бэтэрээннэрэ

Андреев Михаил Осипович
(1930-2017 сс.)

Тыыл, үлэ ветерана Михаил Осипович түөһун «1941-1945
с.с. Аҕа дойдуну көмүскүүр Улуу сэрии сылларыгар
килбиэннээх үлэтин иһин», «Үлэ ветерана», Юбилейнай,
«Саха сирин тыатын хаһаайыстыбатын ветерана»
мэтээллэр киэргэтэллэр.
Колхоз үлэтигэр адьас кыратыттан пенсияҕа тахсыах
диэри көлөһүнүн тохпута. Биэс сыл биригэдьиирдээбитэ.
Нам МТС-гар техникаҕа түөрт ый үөрэммитэ. Үчүгэйдик
үлэлээбитэ. Тоҥуулаахха толору механизациялаах звеноҕа
салайааччынан сылдьыбыта.



Тыыл уонна үлэ бэтэрээннэрэ

Андреев Николай Осипович 
(1934-1989 с.с.)

Холкуоска кыратыттан туһалаан барбыта. Окко
оҕус сиэтиититтэн саҕалаан улаатан истэҕин
аайы мунньан, охсон, кээһиигэ кыдамалаан
отчут бэрдэ буолбута. тыыл ветерана



Тыыл уонна үлэ бэтэрээннэрэ

Андреева Евдокия Андреевна
(1929-1996 с.с.)

Евдокия эдэр эрчимнээх сааһын колхоз хотонугар,
бааһынаҕа, xoдуһаҕa анаабыта, доруобуйатыгар да
оҕустарбыта. Оччолорго уоппуска, өрөбул күн диэн суоҕа.
Отут биэс сааһыттан оскуолаҕа, интернакка, дьааһыла-
саадка остуораһынан, ньээҥкэнэн, ohox оттооччунан,
завхоһунан уон алта сыл үлэлээбитэ. Олоҕун кэнчээри
ыччаты иитиһии курдук кэскиллээх үлэҕэ анаабыта.



Тыыл уонна үлэ бэтэрээннэрэ

Барахова – Томская Агафья Кирилловна 
(1884-1947-48 с.с.)

Тыыл бэтэрээнэ, Агафья сайын холкуоска от мунньара,
бурдук баайара, ыанньыксыттыыра, кыыһа киниэхэ
бары үлэтигэр илии-атах буолара, хотоҥҥо көмөлөһөрө.



Тыыл уонна үлэ бэтэрээннэрэ

Өрүүнэ үс оҕотунуун нэһилиэк кулуубугар биир хоһу
ылан остуораһынан киирбитэ. Лаппа сааһырыар диэри
эргэ, саҥа кулууптарга үлэлээбитэ. Сайыҥҥы кэмҥэ
үлэһиттэргэ лэппиэскэ оҥороро, колхоз оҕуруотугар
үлэлиирэ.

Барахова – Чиряева Ирина Семеновна
(1905-1986 с.с.)



Тыыл уонна үлэ бэтэрээннэрэ

Барахова Ольга Ионовна 
(1932-2002 с.с.)

Бүлүү училищетыгар үөрэнэ сылдьан баран уурайбыта.
Кэлин атыыһыт курсугар үөрэнэн, үйэтигэр
атыыһыттаабыта уонна булгаахтырдаабыта.
Харбалаахха, Тоҥуулаахха үлэлии сылдьыбыта. Онтон
1962 сылтан Намҥа көһөн атыыһыттаабыта. Рабкооптар
Ольга Ионовна үчүгэй үлэтин үрдүктүк сыаналаан дьиэ
биэрбиттэрэ. Пенсияҕа да тахсан баран уһуннук
үлэлээбитэ.



Тыыл уонна үлэ бэтэрээннэрэ

Барахова Варвара Никифоровна
(1926-1975 с.с.)

Балбаара олоҕун устата сүөһүүлэтиттэн тэйбэккэ,
идэтийбит ньирэй көрөөччүнэн үлэлээбитэ. Сэрии
бүтэһик сылыгар кини икки тыһыынча аҕыс сүүс түөрт
уон биэс түүтэҕи баайан, бастыҥнар кэккэлэригэр
киирсибитэ. 1945 с. сайыныгар ийэтэ өлбүтэ. Үлэҕэ
кыратыттан уһуллубут дьулуурдаах кыыс ийэтэ илдьэ
сылдьыбыт уон биир ынаҕын илдьэ хаалбыта. Уон тоҕус
сыл устата ферма араас үлэтигэр эриллибитэ, хаһан да
үрдүнэн-аннынан үлэлээбэтэҕэ.



Тыыл уонна үлэ бэтэрээннэрэ

Барахов Ким Ионович
(09.07.1934.- 17.04.2013 с.с.)

Дьокуускайтан кэлээт тутууга төбөтүн оройунан түспүтэ.
Алта уон сүөһү киирэр электричество уотунан
сырдатыллар хотону, сүүс сүүрбэ миэстэлээх кулуубу о.д.а.
тутуулары тутуспута. Пенсияҕа тахсыар диэри сүрүн
үлэтинэн суоппар буолбута. Бастыҥ суоппардар
ахсааннарыгар сылдьыбытын Е. Афанасьев 1988 с. муус
устар 1 күнүнээҕи «Кыым» хаһыакка суруйбут заметката
туоһулуур: «Производство бастыҥа Ким Барахов үлэтэ
эппиэттээҕин чуо өйдүүр, үтүө суобастаах үлэ холобурун
көрдөрөрүн Харбалаах нэһилиэгин дьоно бука бары
билэллэр.



Тыыл уонна үлэ бэтэрээннэрэ

Будищева – Платонова Мария Саввична
(1913-1999 с.с.)

Үлэ, тыыл бэтэрээнэ, сэрии кэмигэр сайынын бурдук, от
үлэтигэр сарсыарда 6 ч. Киэһэ хойукка диэри
үлэлииллэрэ. Кыһынын трактористаабыт. Оччолорго
сүөһү элбэҕэ, от тиэйэллэрэ, сиилэс сиилэстииллэрэ.



Тыыл уонна үлэ бэтэрээннэрэ

Будищева-Романова Дарья Спиридоновна
(1911-1963 с.с.)

Эдэр сааһыгар сэрии, сэрии кэннинээҕи сут, ыар
кэмнэргэ “Бааһынай” холкуоска ыарахан үлэлэргэ
сылдьан доруобуйатын сүтэрбитин кэпсиирэ. Хам
аччык сылдьан, муустаах ууну этэрбэһинэн кэһэ
сылдьан, алтынньы ортотугар диэри оттууллар эбит,
онтон күөл мууһа тоҥноҕуна, курданалларыгар диэри
ууга түһэн ыла-ыла ходуу ходуйаллар эбит.Дарья
Спиридоновна сүрдээх иистэнньэҥ этэ. Дьахталлар
сакаастарынан арааһы барытын, оччолорго эр дьон
кэтэр “китель” диэн көстүүмнэригэр тиийэ тигэрэ.



Тыыл уонна үлэ бэтэрээннэрэ

Платонова Павла Спиридоновна
(1916-1978 с.с.)

Холкуостааһын хампаанньата саҕаламмытыгар ынахтаах оҕуһун
холбоон бастакынан киирбитэ. Дьэ, ол кэмтэн ыла Павла
Спиридоновна холкуос туруу үлэһитэ буолбута. Сэрии
сылларыгар эр дьону солбуйан ыарахан үлэ арааһын көрсүбүтэ:
мас кэрдиитэ, тиэйиитэ, сир тиэриитэ, дьаам сүүрдүүтэ,
бааһына солооһуна. Сэрии кэмигэр Өлүөхүмэ анараа өттүгэр
Киренскэйгэ холкуостан сылгы үүрэн, устар сайыны быһа
айаннаан сылгыларын энчирэппэккэ тириэрдэн, холкуоһуттан
махтал ылбыта. Сэрии кэнниттэн 25 сыл устата эҥкилэ суох
ыанньыксыттаабытын чиэстээн, Павла Спиридоновнаны
“Барахов” совхоз салалтата кыһыл көмүс чаһыынан
наҕараадалаабыта



Тыыл уонна үлэ бэтэрээннэрэ

Васильев Анисим Павлович
(1923-2003 с.с.)

1944 сылтан 1959 сылга диэри сэбиэккэ сэкэрэтээрдээбитэ.
Сайыҥҥы уоппускатын кэмигэр, төһө да илиитэ ыарыйдар,
холкуоска оттоһоро, кэлин совхоз буолбутун кэннэ моой оттуур
этэ. Анньыыһын элбэхтик хаһыаты, сурунаалы, кинигэни
ааҕара, партия чилиэнэ буолан, партия ыытар политикатын,
аан дойду балаһыанньатын бэркэ билэрэ, билиитин-көрүүтүн
утумнаахтык хаҥатынара. Оройуонун хаһыатыгар тиһигин
быспакка нэһилиэгин үлэтин-хамнаһын, ситиһиитин суруйара,
актыыбынай селькор этэ.



Тыыл уонна үлэ бэтэрээннэрэ

Васильева Марья Максимовна 
(1910 – 1976 с.с.) 

Сэрии иннигэр колхозка үлэлээбитэ. Сэрии буолуон
аҕай иннинэ кэргэннэнэн 1 Чочуга көспүт.



Тыыл уонна үлэ бэтэрээннэрэ

Васильева Анна Максимовна  
(1911- 1966 с.с.) 

Аана олох эдэр сааһыттан хара өлүөр диэри хотоҥҥо
үлэлээбитэ. Харыс да халбарыйбакка сүөһүгэ
үлэлээбитин иһин, дэлэҕэ даҕаны "Хотон Ааната"
диэхтэрэ дуо? Хата, ол үлэлээбитин үтүөтүгэр, өлбүтүн
кэннэ үйэтин тухары үлэлээбит "Илин Бас"
ферматыгар кини аатын иҥэрбиттэрэ.



Тыыл уонна үлэ бэтэрээннэрэ

Васильева Домна Максимовна 
(1915 - 1991 с.с.)

Тыыл, үлэ ветерана Домна Максимовна “Тыыл
ветерана”, “Кыайыы 40 сыла” мэтээллэрдээх.
Домна Максимовна колхоз араас үлэтигэр миккиллибит.
Үксүн сүөһү үлэтигэр сороҕор ыанньыксыттаан, сороҕор
бостууктаан, сороҕор субай сүөһүнү көрөн, дохуот дуома
аахсан олорбут. Куруук кыаммат олохтоох, соҕотох
кыыһын иитэр мөккүөрдээх, колхоз хара үлэтиттэн,
улаханнык ыалдьыар диэри, тэйбэтэх дьахтар этэ.



Тыыл уонна үлэ бэтэрээннэрэ

Васильева Анна Максимовна 
(1924 - 1995 сс.)

Тыыл, үлэ ветерана Анна Максимовна “1941-1945 с.с. Аҕа дойдуну көмүскүүр
Улуу сэрии кэмигэр килбиэннээх үлэтин иһин” мэтээллээх.
Сэрии кэмигэр Ааныска хонуу биригэдьииринэн үлэлээбитим диэн
кэпсээччи. Кини наар окко, бурдук быһыытыгар үлэлээбит. "Бааһынай"
колхоз бурдугу тала сылдьан быстарыыны атырдьах ыйын 3-үс күнүттэн
саҕалаабыта. Үүнүүнү хомуйууга икки самоскид үлэлиир. Массыыналар
сарсыарда 6 чаастан киэһэ им сүтүөр диэри үлэлииллэр. Күн аайы 4-4,5
гааны быстараллар. Колхозтаахтар икки ардыларыгар социалистическай
куоталаһыы киэҥник тэнитиллибит. Бурдук быһыытыгар 5 хонукка
комсомолецтар, олор истэригэр Васильева Анна 3034 түүтэҕи баайбыт,
колхозтаахтартан Барахова Варвара 2845 түүтэҕи баайбыт. Атыттар да
итинтэн хаалсыбатахтар, ол түмүгэр 61,7 га бурдук быһыллыбыт, а.э. бурдук
быһыыта 44% туолбут. Колхоз тэрээһиннээхтик бурдук быһыытыгар
киирбит”, - диэн хаһыакка суруллубут.



Тыыл уонна үлэ бэтэрээннэрэ

Васильева Екатерина Спиридоновна
(1891 – 1979 с.с.)

Кэтэриинэ кэргэнэ өлбүтүн кэннэ оҕолорун, сүөһүтүн-
аһын, мууһун-маһын бэйэтэ көрөн кэллэҕэ. Сэрии
кэмигэр чугас дьонун, ыалларын куйуурдаан, туулаан,
үрүҥ аһынан көмөлөһөн абыраан турардаах. Кэтэриинэ
хара өлүөр диэри уон оҕолоох Дьиэнэлиин, кыра кыыһын
кытары, сүөһү-ас көрөн, оҕо көрсөн олорбута.



Тыыл уонна үлэ бэтэрээннэрэ

Васильева Прасковья Ивановна -
Тэлгээнэй

(1926 – 1970 с.с.)
Тыыл ветерана Прасковья Ивановна «1941-1945 с.с. Аҕа дойдуну
көмүскүүр Улуу сэрии кэмигэр килбиэннээх үлэтин иһин»
мэтээллээх.
Прасковья Ивановна ветсанитар этэ, өр кэмҥэ Харбалаахха
үлэлээбитэ. Колхуоска, нэһилиэккэ сүөһү-ас туһугар үгүс сыратын-
сылбатын биэрбитэ. 1960 с. I Чочу нэһилиэгин киһитэ, Егоров
Николай Лазаревичка кэргэн тахсан, онно көһөн барбыттара. Онно
остуораһынан, өр кэмҥэ кочегарынан үлэлээбитэ.



Тыыл уонна үлэ бэтэрээннэрэ

Васильева Мария Ивановна
(1929-2000 с.с.)

Сэрии ыар сылларыгар оччотооҕу олох сиэринэн Маарыйа
сайын окко, оҕуруокка үлэлээн, күһүн бурдук быһан,
хортуоска хостоһон холкуос үлэһитэ буолбута. Мария
Ивановна уһун кэмҥэ детсадка поварынан үлэлээбитэ. Асчыт,
иистэнньэҥ, ыалдьытымсах, үтүө хаһаайка, кэрэ куоластаах
оһуохайдьыт этэ.
Тыыл, үлэ ветерана Бочуот Знага орден, юбилейнай
мэтээллэр, “Тыыл ветерана” мэтээллэр кавалердара



Тыыл уонна үлэ бэтэрээннэрэ

Васильева Елена Ивановна
(1932-1988 с.с.)

Оҕо сааһа сэрии кэмин оҕотун сиэринэн
кыһалҕалаахтык ааспыта. Холкуоска эрдэттэн
туһалаабытынан барбыта. Оҕуруокка уу кутан, окко оҕус
сиэтэн, бугул түгэҕэ харбаан, кэлин от мунньан, бурдук
быһан үлэ үөһүгэр сылдьыбыта. Кэлин субай сүөһү
көрбүтэ. Васильев Семен Павловичка кэргэн тахсан 10
оҕолонон, Герой-ийэ чиэстээх аатын сүкпүтэ.



Тыыл уонна үлэ бэтэрээннэрэ

Васильев Николай Федотович 
(1883-1974 с.с.)

Холкуоска, сопхуоска илиитин араарбакка хара үлэни
үлэлээн пенсияҕа тахсыбыта. Сэрии кэмигэр дьон барыта
аччыктаабыттарын, Тоҥуулаах эбэ күөлүн куйуурдаан,
тыыннаах хаалбыттарын туһунан кэпсиирэ. Сэрии кэмигэр
хас да буолан, Брощев Николай ийэтэ Баабылалыыын
Киренскэйгэ борохуотунан сүүһүнэн сүөһүнү үүрэн
илдьибиттэрин, төннүбүттэрин кэпсиирэ.



Тыыл уонна үлэ бэтэрээннэрэ

Васильев Нестер Николаевич
(1929-1977 с.с.)

Нестер сэрии саҕаламмытыгар 12 саастаах уол, 4 кылааһы
бүтэрэн баран, салгыы сэрии мэһэйдээн үөрэммэтэх. Нестер
Николаевич Харбалаахха саҥа оскуола тутуутугар
үлэлээбитэ. Кыһынын бултуура, сайынын оттуура.
Тыһыынчанан тииҥ тириитин таҥастаан государствоҕа
туттарара. Кыһыннары-сайыннары сопхуос фермаларын
кэрийэ сылдьан үлэ бөҕөтүн үлэлииллэрэ. Тоҥуулаахха
сүүһүнэн субай сүөһүнү төлөһүтэн, үрдүк ыйааһыннаах
туттаран, “Запорожец” массыына фондатынан
наҕараадаламмыттара, сайыҥҥы ыйдарга ньирэй
көрөллөрө, оттууллара.



Тыыл уонна үлэ бэтэрээннэрэ

Гаврильева Ирина Гаврильевна -
Отоһут Өрүүнэ

(1900-1962-63 с.с.)

Былыр дьаам сүүрдүүтүгэр сылдьыбыт. Алдаҥҥа көмүс
сууйуутугар уһуннук үлэлээбитэ үһү. Кини айылҕаттан
бэриһиннэрбит дьону эмтиир идэлээҕэ, отоһут үһү.
Ыалдьыбыт дьону имэрийэн, илбийэн, оборон, түөннээн
көмөлөһөр эбит.



Тыыл уонна үлэ бэтэрээннэрэ

Григорьев Мирон Григорьевич
(1840-1951с.с.)

Сэрии сылларыгар Мѳрүѳн лаппа сааhыран холкуоска ат, оҕус
сыарҕатын, ыҥыыр, бурҕалдьы, атырдьах, кыраабыл, хотуур уга,
онтон да атын олус наадалаах тэриллэри оҥороро, мас ууhа буолан
оҥоһуктара туттарга олус табыгастаах буолаллара. Ферма
хотонугар туттуллар олоппостору, саах күрдьэр лаппаакылары, тас
үлэҕэ наадалаах, туттуллар сэбиргэллэри оҥороро.



Тыыл уонна үлэ бэтэрээннэрэ

Миронов Василий Миронович
(1900-13.02.1970 с.с.)

Кыратыттан дьонун кытта ынах, сылгы кѳрсѳн,
аҕатыгар илии-атах буолан улааппыта. Баhылай бэрт
эдэриттэн сылгыга убаммыт, үѳрүйэх буолан,
холкуоска үйэтин тухары солбуллубат сылгыhытынан
үлэлээбитэ, хайҕалга, чиэскэ-бочуокка сылдьыбыта,
холкуостан ылар дохуоттара элбэҕин дьон сѳҕѳн
кэпсииллэрэ.



Тыыл уонна үлэ бэтэрээннэрэ
Миронова Варвара Андреевна

(1901-1986 с.с.)
Балбаара «Республика чулуу ыанньыксыта» үрдүк ааты ылбыта. Варвара Андреевна
үчүгэй үлэтэ Харбалааҕын иhигэр «Хрущев» колхозка, оройуоҥҥа, республикаҕа
киэҥник биллибитэ. Олохтоох Совекка хас да ыҥырыыга депутат. Ситэтэ суох,
билигин баарынан, «За доблестный труд в Великой Отечественной войне, 1941-
1945гг», «За долголетний добросовестный труд», «ХХХ лет победы в Великой
Отечественной войне 1941-1945гг», «40лет победы в Великой Отечественной войне
1941-1945гг», «50 лет победы в Великой Отечественной войне 1941-1945гг»,
«Ветеран труда» медалларынан, «Ударник коммунистического труда» званиенан
(икки сиртэн Yѳhээ Бүлүү оройуона уонна Саха АССР), «Отличник
социалистического соревнования сельского хозяйства РСФСР» знагынан, Саха АССР
Верховнай Советын Президиумун Бочуотунай грамоталарынан биэстэ, ССКП
Якутскайдааҕы обкомун, Саха АССР Министрдэрин Советын эҕэрдэ суруктарынан,
Аҕа дойдуну кѳмүскүүр Улуу сэрии сылларыгар кѳрдѳрүүлээх үлэтин иhин
Бочуотунай грамотанан, үлэhиттэр депутаттарынYѳhээБүлүүтээҕи райсоветын
исполкомун, ССКП Yѳhээ Бүлүүтээҕи райкомун элбэх Махтал грамоталарынан,
Исидор Барахов колхоз, кэлин совхоз Махтал грамоталарынан наҕараадаламмыта.



Тыыл уонна үлэ бэтэрээннэрэ

Миронов Анисим Васильевич
(1931-1976 с.с.)

Сэрии кэнниттэн Ороhу оскуолатын 7 кылааhын, салгыы Бүлүүтээҕи
пед.училищены ситиhиилээхтик бүтэрбитэ. Уус-Алдан Түүлээх7
кылаастаах, Маҥаас 7 кылаастаах, Хоро, Харбалаах оскуолаларыгар
үлэлээбитэ. Анисим Васильевич ханна да үлэлээбитин иhин тустаах
үлэтин ѳрѳ тутара. Бэйэтин үѳрэммит оскуолатыгар оскуола
сэбиэдиссэйинэн, иитээчинэн, үлэ, уруhуй учууталынан үлэлээбитэ.
Киэҥ билиилээх, элбэхтик ааҕар буолан, ханнык баҕарар
боппуруоска эппиэттиирэ, ол иhин элбэх араас темаҕа ыйыталлара,
сүбэлэтэллэрэ, докумуон толоттороллоро, «хаама сылдьар
энциклопедия» диэн ааттыыллара. Оройуонун хаhыатыгар
корреспондент, табаарыстыы суут председателэ, нэhлиэк хаhыатын
редактора этэ



Тыыл уонна үлэ бэтэрээннэрэ

Григорьев Филипп Саввич
(1921-1992 с.с.)

Сэрии саҕана Филипп хараҕынан сыыйыллан сэриигэ барбатах.
Намҥа хортуоска харайар пууҥҥа хортуоска суортааһыныгар
үлэлээбит. Бэйэтин бараллааларын кытта оскуола тутуутугар эмиэ
үлэлэспит. Хас сыллаахха эбитэ буолла, буочара үчүгэйин иһин
сэбиэккэ суруксутунан үлэлии сылдьыбыт. Филипп кэргэнинээн
үйэлэрин тухары фермаҕа үлэлээбиттэрэ. Филипп хотон ис-тас
үлэтигэр, кэргэнэ ыанньыксытынан сылдьыбыттара. Тиргэлиир,
Тэптэгиин, Халдьаайы, Бэрэ, Нотойо диэн алаастарынан көһө
сылдьан үлэлииллэрэ. Харбалаахха көһөн кэлэн гаражка
хачыгаардаабыта уонна кэлин араас үлэҕэ сылдьыбыта. Өлүөр диэри
кыраабыл, сүгэ, хотуур уга оҥорооччу. Кыраабыла чэпчэкитин иһин
үксүн дьоннор киниттэн ылааччылар. Тоҥус күөлүгэр соҕотоҕун
алта оту, үүнүүлээх сылга тоҕус оту туруорааччы.



Тыыл уонна үлэ бэтэрээннэрэ
Дмитриев Ефим Петрович –

Чооруос
(1881-1983 с.с.)

Дьэкиим күүһүн кыаҕын ууран, холкуоска хаалбыт оҕолордуун,
дьахталлардыын, оҕонньоттордуун күүрээннээхтик үлэлээбитэ.
От-мас тиэйиитэ, ферма тас үлэтэ, сылгы көрүүтэ, сайын от-
бурдук үлэтэ быыстала суох солбуһан испиттэрэ. Кэлин “Киров”
холкуос “Бааһынайдыын” холбоспуттарын кэннэ Күлгэ
Майаахыга көһөн кэлбиттэрэ.
Тыыл бэтэрээнэ «1941-1945 с.с. Аҕа дойдуну көмүскүүр Улуу
сэрии кэмигэр килбиэннээх үлэтин иһин” мэтээллээх.



Тыыл уонна үлэ бэтэрээннэрэ

Дмитриева Марина Ксенофонтовна
(1893-1993 с.с.)

Дмитриева Марина Ксенофонтовна – Дмитриев Ефим Петрович
кэргэнэ. Кини сэрии кэмигэр, ол да кэнниттэн “Киров” холкуоска
ыанньыксыттаабыта, окко, оҕуруокка үлэлээбитэ. Харбалаахха
көһөн кэлэн баран улаханнык үлэлээбэтэҕэ, кэтэх сүөһүтүн,
дьиэтин көрөн олорбута.
Тыыл бэтэрээнэ Марина Ксенофонтовна “1941-1945 с.с. Аҕа
дойдуну көмүскүүр Улуу сэрии кэмигэр килбиэннээх үлэтин
иһин” мэтээллээх.



Тыыл уонна үлэ бэтэрээннэрэ

Дмитриев Иннокентий Ефимович – Хоноһо
(1931-2000 с.с.)

Сэрии сылларыгар улахан дьону кытта тэҥҥэ холкуоска үлэлээбитэ. От үлэтигэр бастаан оҕус
сиэтэн, бугул түгэҕэ харбаан, онтон мунньан, онтон аны охсон, кэбиһиигэ от тиэйэн,
кыдамалаан от үлэтин баһылаабыта. Хара үлэҕэ кыратыттан эриллэн сэниэлээх, илиитигэр
күүстээх ыччат буолбута. Сыыйа мас үлэтигэр сыстан, кэрдэн, таһан, суоран, тутууга үлэлиир
буолбута. Ходуһа бүтэйин тутуута, холкуос бүтэйин тутуута, холкуос хотонноро, уопсай
дьиэлэрэ, кулууп тутуута, от-мас тиэйиитэ, от тиэйэр сыарҕа оҥоруута барыта – Хоноһо
баһылаабыт үлэлэрэ этэ. Иннокентий Ефимович “Киров”, “Хрущев” холкуостар, “Барахов”
совхоз төһүү киһитэ, куруук холобурга сылдьар хоһуун үлэһитэ этэ. Биир күн өрөбүлэ суох
хара өлүөр диэри уоппуска диэни ылбакка, билбэккэ, сынньаммакка үлэлиирэ. Тохсунньу
томороон тымныытыгар дьиэ ыккардыгар тоҥон ибигирэһэр кэмҥэ Киэсэ тыраахтар
сыарҕата оҥорон, тиритэн, паар бөҕө буолан туманынан оргуйан үлэлээн сүгүллэҥниирин
дьон сөҕө көрөрө. Хойут, сааһыран, пенсияҕа тахсан баран, суос-соҕотоҕун от бөҕөнү туруоран
бөһүгүрэтэн кэбиспит буолара.



Тыыл уонна үлэ бэтэрээннэрэ

Дмитриева Ульяна Марковна
(1910-1983 с.с.)

Сэрии кэннинээҕи ыарахан кэмнэргэ ыалга, фермаҕа
оҕуһунан уу таһара, электростанцияҕа харабыллыыра.
Сайынын колхозка от оттуура. Күһүнүн күөлгэ ходуу
ходуйан сүөһүлэрин аһатара, кыһын оҕуһунан уокка оттор
мас тиэйэрэ.
Кини сэрии кэмигэр үлэлээбит туоһута «Аҕа дойду
сэриитин кэмигэр килбиэннээх үлэтин иһин» диэн
мэтээлинэн 1947 сыллаахха наҕараадаламмыта.



Тыыл уонна үлэ бэтэрээннэрэ

Николаев Егор Иннокентьевич
(1883-1954 с.с.)

Сэрии аас-туор сылларыгар холкуос үлэтигэр аччыктаан, сэниэтэ эстэн,
суулла сылдьар буолуор диэри үлэлээн хачыгырайара. «Хайа, бу киһи
иэдэйбит», - диэтэхтэринэ «ити халтарыйар быһыым», - диэхтиирэ үһү.
Хаһан да быһынныбыт, ойуннубут диэн ол буолуор диэри тыл быктарбат,
суҥхарбат, тулуурдаах, астаах-үөллээх киһи курдук тыллаһар, киэҥ
көҕүстээх киһи этэ дииллэр. Намтан МТС-тан оҕуһунан көрүүчэй таһан,
түүннэри-күннэри үлэлиир тыраахтардары үлэлэрин сырыыптаабакка
хааччыйара.



Тыыл уонна үлэ бэтэрээннэрэ

Николаева Анастасия Никифоровна
(1902-1986 с.с.)

Саха эбээ диэн таптаан ааттаммыт Исидор Барахов бииргэ
төрөөбүт балта Николаева Анастасия Никифоровна, биһиги
эбээбит Настааччыйа, Харбалаахха 1902 сыллаахха төрөөбүт.
Баай Бараховтар соҕотох кыыстара. Кыпсыҥныыр
Настааччыйа диэн эбит. Аҕата Барахов Никифор Иванович-
Ньалбаахаан Бараах Уйбаан соҕотох уола эбит. Настааччыйаны
эдэр кыыс эрдэҕинэ өрүс уҥуоруттан ойуун кэргэн кэпсэтэ
кэлбит диэн дьоммут кэпсииллэр. Ону эбээбит Настааччыйа
аккаастаан ыыппыт. Ол кэнниттэн улаханнык ыарыһахтыыр
буолбут. Инньэ гынан ыарахан үлэлэргэ үлэлээбэтэх.



Тыыл уонна үлэ бэтэрээннэрэ

Николаев Никифор Егорович
(1929-2000 с.с.)

“Хрущев” холкуоска, «Бараахап» сопхуоска өр сыл
таһаарыылаахтык тырахтарыыстаабыта, ээҕи кытта сылдьар
улгум, сүрэхтээх, көнө, чиэһинэй, судургу үлэһит этэ. Колхуос,
сопхуос салалтата улаханнык сыаналыыра. Сэрии саҕаланыан
инниттэн бэрт кыра сааһыттан үлэлээбитэ-хамсаабыта.
Никифор дэриэбинэ олоҕор актыыбынайдык кыттара, биир да
концерт кини кыттыыта суох буолбат этэ. Олус кэрэ, ураты
үчүгэй, нарын куоластааҕа, үлэҕэ ыктаран концеры
көтүттэҕинэ, «Бу тоҕо Микииппэр суоҕуй?»- диэн
көрөөччүлэр хомойоллоро, санаалара быһаҕас бараллара.
Оһуокайы бэрт үчүгэйдик этэрэ.



Тыыл уонна үлэ бэтэрээннэрэ

Дмитриева Павла Афанасьевна
(1932-2011 с.с.)

Харбалаахха кэлэн холкуоска бэрт кыра сааһыттан үлэлээбитэ.
Сэрии иннинэ, сэрии кэмигэр илиитигэр сэниэлээх, күүстээх-
уохтаах буолан кытаанах үлэлэргэ сылдьара. Сайын от, бурдук
үлэтэ, күһүн хомуур үлэтэ, кыһыны быһа молотилканан бурдук
ыраастааһыныгар тымныыга тоҥорун-хатарын элбэхтик
кэпсиирэ. Сэрии кэннэ тырахтарыыстар курстарыгар Намҥа
үөрэммитэ эрээри тырахтарыыһынан улаханнык үлэлээбэтэҕэ.
Герой ийэ чиэстээх аатын ылбыта.



Тыыл уонна үлэ бэтэрээннэрэ

Николаев Ион Егорович 
(1934-2001 с.с.)

Иона сэрии ыар сылларыгар Харбалаах начальнай оскуолатын,
онтон Ороһу 7 кылаастаах оскуолатын интернакка олорон
бүтэрбитэ. Кыра сылдьан кырдьаҕас оҕонньоттор кэпсээннэрин,
остуоруйаларын түүнү быһа олорон истэрэ үһү. Тамалакаан
оскуолатыгар учууталынан пенсияҕа тахсыар диэри үтүө
суобастаахтык үлэлээбитэ. Пенсияҕа тахсан да баран
оскуолатыгар тех.үлэһитинэн үлэлээбит. Араас
наҕараадалардаах, грамоталардаах.



Тыыл уонна үлэ бэтэрээннэрэ

Егоров Иннокентий Семенович –
Куону

(1883-1968 с.с.)
Егоров Иннокентий Семенович – Куону сэрии иннинэ хас да
оҕолоох огдообо киһи Өргүөттэн Куону диэн сиртэн Тоҥуулаахха
кэлбит. Дойдутун аатынан киниэхэ Куону диэн хос аат иҥэн
хаалбыт. Кэлээт да “Киров” холкуоска киирэн үлэлээбитинэн
барбыта. Холкуос “Бааһынай” холкуостуун холбоһон “Хрущев”
диэн бөдөҥ холкуоска кубулуйбута. Эҥиэттэйдээх Күлгэ көһөн
кэлбиттэрэ, оҕуруот биригэдьииринэн уһун кэмҥэ үлэлээбитэ.
Хаппыыста үүнүүтүгэр Саха сиригэр рекорд олохтообуттара.
Тыыл ветерана Иннокентий Семенович “1941-1945 с.с. Аҕа
дойдуну көмүскүүр Улуу сэрии кэмигэр килбиэннээх үлэтин
иһин” мэтээллээх.



Тыыл уонна үлэ бэтэрээннэрэ

Егорова Анна Иннокентьевна –
Сиппирдээн

(1924-19.. с.с.)

Аас-туор, аччык дьылларга бэрт эрэйинэн, тоҥор-хатар,
аччыктыыр муҥун көрөн, тыыннаах хаалар туһуттан хотон
харабынайа буолан, кыһыҥҥы тымныыларга хотоҥҥо
уйаланара.
Тыыл ветерана Егорова Анна Иннокентьевна сэрии
содулуттан доруобуйата мөлтөөн эдэр сааһыгар олохтон
туораабыта.



Тыыл уонна үлэ бэтэрээннэрэ

Егорова Мария Иннокентьевна
(1935-... с.с.)

Мария Иннокентьевна араас ыарахан үлэҕэ сылдьыбыт. Олох
эдэриттэн акка сыстаҕас, үөрүйэх буолан, дьаам сүүрдэр,
атынан от оҕустарар, Куорамыкы араас тутууларыгар эр
дьону кытта тэбис-тэҥҥэ атынан бэрэбинэ таһар эбит. Кэлин
фермаҕа ыанньыксытынан, ньирэй көрөөччүнэн үлэлээбитэ.
Тамалакаан киһитигэр тахсан онно көһөн олорбута.



Тыыл уонна үлэ бэтэрээннэрэ

Егорова Анастасия Игнатьевна
(1892- 1977 с.с.)

Настааччыйа холкуоска сайын оттоон, бурдук быһан, сиилэс
бэлэмнээн, кыһынын хотоҥҥо үлэлээн холкуос биир туруу
үлэһитэ этэ. Кэлин холкуос оҕуруотугар Муксунова
Дьэбдьиэйдиин, Барахова Өрүүнэлиин сааскыттан саҕалаан
күһүн оҕуруот хомуллан бүтүөр диэри биир күн өрөбүлэ суох
түбүгүрэллэрэ. Биир сайын, сэрии кэннэ, Сутуруканова Марфа
Васильевна салалтатынан хаппыыста үүнүүтүгэр Саха сиригэр
рекорд олохтообуттара. Арааһы бары олордоллоро: хаппыыста,
хортуоска, моркуоп, турунуос, сэбирдэх табаах, эриэппэ.
Настааччыйа олус ыраас туттуулаах, минньигэс астаах, үтүө
хаһаайка, иһирэх эбээ этэ



Тыыл уонна үлэ бэтэрээннэрэ

Егорова-Кириллина Наталья 
Афанасьевна

(1931-2010 с.с.)
Бэрт кыраттан саҕалаан холкуос араас үлэтигэр сылдьыбыта. Сэрии
кэнниттэн эр дьону кытта тэбис-тэҥҥэ үлэлээбитэ. Оҕуһунан,
табанан, атынан тутуу маһын тиэйииигэр сылдьара. Үөһээ Бүлүүгэ
туббалыыһа тутуутугар күүстээх-уохтаах эр дьоннордуун бэрэбинэ
таһара. Амарах, аһыныгас сүрэхтээх буолан, тулаайах, эдэркээн
дьүөгэлэрэ Томская Мария – Маачыйа сэллик ыарыыттан өлбүтүгэр
табаарыс кыргыттарыныын, кинилэри салайан, үлэлэрин кэнниттэн
түүн уҥуох туппуттара.
Сайынын от-бурдук үлэтигэр тиритэ-хорута үлэлиирэ. 1950-с
сыллартан фермаҕа ыанньыксыттаабыта, ньирэй көрүүтүгэр
үлэлээбитэ. Үрдүк таһаарыылаах үлэтин иһин Москваҕа ВДНХ-ҕа
барар чиэскэ тиксибитэ.



Тыыл уонна үлэ бэтэрээннэрэ

Егорова-Петрова Анастасия 
Игнатьевна 

(1902-.... с.с.)
Бөдөҥ-садаҥ, сырдык субалаах, толуу көрүҥнээх, кэрэ сэбэрэлээх
этэ. Сиэстэрэ идэлээҕэ, ол иһин бандьыыттааһын кэмигэр
бандьыыттар Настааччыйаны тутан ылан, күүстэринэн
этэрээттэригэр илдьэ сылдьыбыттара, бааһырбыттары эмтиирэ.
“Харбалаахха хайа ыалга үчүгэй дьүһүннээх кыыс, дьахтар
баарый, ыйан кулу”, - диэтэхтэринэ: “Бука бары аах-маах,
тиийиммэт, сыстыганнаах сэллик ыарыылаахтар”, - диэн биир
да кыыһы харыстаан ыйан биэрбэтэҕэ. Ол иһин дьоно-сэргэтэ,
нэһилиэк саастаах олохтоохторо Настааччыйаны олус истиҥник,
дириҥ махталлаахтык ахталлар. Эмп үлэһитэ буолан, оройуон
киинигэр үлэлээбитэ, эмп үлэтин бэтэрээнэ этэ.



Тыыл уонна үлэ бэтэрээннэрэ

Томская Вера Петровна
(1926-2003 с.с.)

Эрдэ тулаайах хаалан, ыалтан ыалга иитиигэ сылдьыбыта.
Кэлин тиһэҕэр Томскайдар – Бүөчүккэлээх диэн үтүө ыалга
түбэһэн киһилии иитиллибитэ. Ииппит дьоно кыыһы төрөппүт
оҕолорун курдук тутан, кини ситиһиилэриттэн үөрэн, салгыы
сайдар кыаҕы биэрбиттэрэ. Ороһу сэттэ кылаастаах оскуолатын
ситиһиилээхтик бүтэрэн, Бүлүүтээҕи педучилищеҕа үөрэнэ
киирбитэ. 1944 с. училищены бүтэрэн Баппаҕаайы оро
оскуолатыгар учууталлыыр үлэтин саҕалаабыта. Герой ийэ үрдүк
аатын ылбыта.



Тыыл уонна үлэ бэтэрээннэрэ

Егорова-Ахчагнырова Ирина 
Максимовна 

(1910-1978 с.с.)

Холбоһуктааһын маассабайдык тэриллибитин кэннэ
дьахтар аймах үлэ-хамнас үөһүгэр түһэр, ол курдук үлэни
кыайар отто фермаларга ыанньыксытынан үлэлээн
барбыттара, колхозка холбоһуктааһын кэннэ сүөһүлэрэ
элбээн үлэһит илии наада буолбута. Хачаҕалаахха биир
улахан ыанар ынах фермата баар буолбута, онно Ирина
биир бастакынан бааһынай кыыһа Васильева Анналыын
дояркалыы киирбитэ.



Тыыл уонна үлэ бэтэрээннэрэ
Егорова Ольга Ивановна

(1929-2002 сс.)
1947 сыллаахха Дьокуускай куоракка киномеханик үөрэҕэр үөрэммит.
1949 сыллаахха дойдутугар төннөн кэлэр уонна МТС-ка сэкэрэтээринэн үлэҕэ
киирэр уонна бу үлэтигэр 1954 сылга диэри сылдьар.
Бу сыл Нам сельпотугар Харбалаах нэһилиэгэр атыыһыттыыр.
1955 сылтан МТС-ка трактористар биригээдэлэригэр учетчигынан үлэлээбит.
1960 сыллаахтан - 1973 сылга диэри Үөһээ Бүлүү оройуонун
маҕаһыыннарыгар атыыһытынан, остолобуойугар кассирынан үлэлээбит.
1971 сыллаахха КПСС XXIV съеһин чиэһигэр квартальнай былаанын толорон
вымпелынан наҕараадаламмыта.
1973 сыллаахха ыараханнык ыалдьан 2 группалаах инбэлииккэ тахсан
үлэтиттэн уурайбыт.
1996 сыллаахха “1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин” уонна Кыайыы 50 сылыгар аналлаах юбилейнай
мэтээллэринэн наҕараадаламмыта.



Тыыл уонна үлэ бэтэрээннэрэ

Егорова Марфа Васильевна
(1863-1946 с.с.)

Мааппа эмээхсин холкуоска быа-туһах хатара, сайын оҕуруокка көмөлөһөрө.
Икки уолаттара Самсон уонна Куонаан Аҕа дойдуларын көмүскүү уоттаах
сэриигэ барбыттара уонна иккиэн кыргыс толоонуттан төннүбэтэхтэрэ.
Ийэлэрэ эрэйдээх ити ыар аһыыны уйбатаҕа, 83 сааһыгар 1946 сыл муус
устарга орто дойдуттан барбыта, Тоҥуулаах Бэрэтигэр көмүллүбүтэ.



Тыыл уонна үлэ бэтэрээннэрэ
Егорова Евдокия Дмитриевна

(1916-1967 с.с.)
1944 сыллаахха диэри төрөөбүт Тоҥуулааҕар “Киров” холкуоска
араас үлэҕэ сылдьыбыта. Онтон Харбалаахха ити сыл кэлэн 1946
сылга диэри атыыһытынан үлэлээбитэ, кэргэннэммитэ. 1946
сылтан 1956 сылларга “Бааһынай”, “Хрущев” холкуостарга сүөһү
иитиитигэр ыанньыксытынан, онтон салгыы Харбалаахха
тэриллибит саһыл ферматыгар иккис кэргэнэ Николай Алексеевич
Ноттосовтуун хара өлүөр диэри үрдүк таһаарыылаахтык
үлэлээбитэ. 10 сыл устата 1956-1966 сылларга үрдүк төрүөҕү
көрдөрөн, Коммунистическай үлэ ударнигын аатын ылбыта. 1962
сылтан компартия чилиэнэ, үчүгэй үлэтин сыаналаан, 1964
сыллаахха партия уобаластааҕы конференциятыгар Үөһээ-
Бүлүүттэн делегатынан талыллан кыттыыны ылбыта.



Тыыл уонна үлэ бэтэрээннэрэ

Егорова Александра Дмитриевна
(1923-1991 с.с.)

1936-1941 с.с. Тоҥуулаах “Киров” холкуоска производствоҕа
үлэлээбитэ. 1944-46 сылларга “Киров” холкуостааҕы
комсомольскай тэрилтэ секретарынан үлэлээбит. 1946-48
сылларга “Киров” холкуоска председателлээбит. 1955 сылтан
партия чилиэнэ. Активнай позициялаах буолан, кэлин пенсияҕа
тахсан да баран, пенсионер отчуттар звеноларын салайбыта.
“1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин”, “Ветеран труда” мэтээллэрдээх.



Тыыл уонна үлэ бэтэрээннэрэ

Егорова Пелагея Николаевна
(1907-19__ с.с.)

«Киров» холкуос туруу үлэһитэ этэ, араас үлэҕэ бары
сылдьыбыта, барытыгар бастыҥ буолара. Бурдук быһан, от
мунньан иннигэр кими да түһэрбэтэ, кыһын от-мас
тиэйиитигэр, саһаан охсуутугар сылдьара, «Ыстахаанабыс» этэ.
Тыыл ветерана Пелагея Николаевна «Аҕа дойдуну көмүскүүр
Улуу сэриигэ килбиэннээх үлэтин иһин» мэтээллээх.



Тыыл уонна үлэ бэтэрээннэрэ

Егоров Петр Терентьевич 
(1934 – 2013 с.с.)

13 сааһыттан «Киров» холкуоска улахан дьоннуун тэбис-тэҥҥэ
үлэлээбитэ. Тырахтарыыс идэтин ылан холкуоска биир тутаах
үлэһит буолбута. Олох эдэриттэн элбэх саҥалаах, уус-уран
тыллаах буолан оһуокайдыыра, уус-уран самодеятельность
актыыбынай кыттыылааҕа этэ. Онтон ыал буолан, кэргэнин
дойдутугар Нам нэһилиэгэр 1964 сыллаахтан олохсуйбута,
механизаторынан үлэлээбитэ. Бастыҥ үлэтин иһин Москваҕа
ВДНХ-ҕа барар чиэскэ тиксибитэ. Үлэ, тыыл ветерана Петр
Терентьевич «1941-1945 Аҕа дойдуну көмүскүүр Улуу сэриигэ
килбиэннээх үлэтин иһин», «Үлэ ветерана», юбилейнай
мэтээллэр, элбэх грамоталар хаһаайыннара.



Тыыл уонна үлэ бэтэрээннэрэ

Иванова Дария Прокопьевна
(1931-1996 с.с.)

Сэрии сылларын сута-кураана оччотооҕу оҕолор
доруобуйаларын дэлэ кэбирэппит үһүө! Оччотооҕу дьон
уоппуска диэни билбэт этилэр. Эгэ өрөбүл диэн кэлиэ дуо.
Верховнай Сэбиэттэн грамоталаах, “Ударник
коммунистического труда”, “Победитель
социалистического соревнования” диэн знактардаах этэ.
Дарья Прокопьевна доруобуйатын холкуос, сопхуос
фермаларын хотонноро сиэбитэ. Кыһыннары чараас
таҥастаах, эрэһиинэ саппыкынан күнү эргитэн
сылдьаахтыыллара тугу оҥорботох үһү!



Тыыл уонна үлэ бэтэрээннэрэ

Иванова Ольга Дмитриевна
(1878-1976 с.с.)

Ольга сэрии сылларыгар “Киров” холкуоска
ыанньыксыттаабыта. Сут-кураан, сэрии сылларыгар
аччыктыыр муҥун көрөн, эбэлэригэр куйуурдаан инчэҕэй
тирбэҕэ быстыбатынан олорбуттара. Тыыл ветерана Ольга
Дмитриевна сэрии сылларыгар охсуулаах үлэтин иһини
“1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин” мэтээллээх.



Тыыл уонна үлэ бэтэрээннэрэ
Иванов Михаил Елисеевич – Токур 

Тэптэгиинэп
(1935-2012 с.с.)

Оройуон киинигэр госстрах начальнигынан 12 сыл үлэлээбитэ, милииссийэҕэ бухгалтерынан
үлэлии олорон пенсияҕа тахсыбыта. Суруйар идэлээҕэ. Икки төгүл Кындыллар төрүччүлэрин
таһаартарбыта “Икки тулаайах оҕолор дьылҕалара”, “Суолдьут сулус аннынан” диэн
кинигэлэри эдьиийигэр Тимофеева Ульяна Терентьевнаҕа кыттыһан таһаарсыбыта. Марк
Трофимович Егоров туһунан кинигэни кини кыыһа Ольга Марковна Чоросованы кытта
таһаарсыбыта. Аан маҥнайгынан “Харбалаах нэһилиэгэ” диэн кинигэни таһаарбыта. Элбэх
медаллардаах, махтал сурук аата-ахса суох. Исидор Барахов туһунан суруйууларыгар үрүҥ
көмүс памятнай медаль кэлбитэ. Николай Якутскай туһунан “Дөлөкөйтөн төрүттээх” диэн
суруйуутугар уонна атын да ахтыыларыгар эмиэ үрүҥ көмүс медаль кэлбитэ. Сталин
былааска олорор бириэмэтигэр улааппыт, үөрэммит буолан, кини дьыалатын үрдүктүк
тутара. Биирдэ “Кыым” хаһыакка Сталин туһунан улахан ыстатыйаны таһаартарбыта. Ону
куоракка үөрэхтээх дьон: “Бу улахан үөрэхтээх, билиилээх буолан маннык ыстатыйаны
таһаарар”, - диэбиттэр этэ. Чахчы сталинец этэ диэн оннооҕор өлбүтүн кэннэ Сталин 130
сыла туоларыгар тахсыбыт медаль кэлбитэ. 2007 сыллаахха Россия суруналыыстарын союһун
чилиэнэ буолбута. Маҥнайгы фотографтартан биирдэстэрэ. Кэлин видеокамера үөдүйбүтүн
кэннэ араас мунньахтары, ыһыахтары, тэрээһиннэри устар этэ.



Тыыл уонна үлэ бэтэрээннэрэ

Иванов Николай Иванович –
Ыҕаайа Ньукулай

(1881-1960 с.с.)
Холкуос буолбутун кэннэ, сүөһү-ас холбоон холкуоска
киирбит, актыыбынай чилиэн буолбут. Холкуос араас
үлэтигэр барытыгар дэгиттэр кыттыыны ылар эбит. Сэрии
сылларыгар Ньукулай фермаҕа биригэдьиирдээн
сылдьыбыта, сэрии кэнниттэн сайынын от мустарар, кыһын
ферма тас үлэтигэр сылдьар этэ



Тыыл уонна үлэ бэтэрээннэрэ

Иванова – Николаева Татьяна 
Николаевна

(1883-1958 с.с.)

Оҕо эрдэҕиттэн дьонугар көмөлөһөн хотон, дьиэ ис-тас, от
үлэтигэр мүккүллэн улааппыта. Батакаҕа олохтоох Ыҕаайа
Ньукулайга эргэ тахсыбыта, кыайан оҕоломмотоҕо. Элбэх
ынахтаах, сылгылаах этилэр, ону көрөн-харайан, астаан-
үөллээн Татыйаана күн бокуойа суох түбүгүрэрэ. Олус ыраас
туттуулаах, асчыт баҕайы этэ.



Тыыл уонна үлэ бэтэрээннэрэ

Муксунов Афанасий Харлампьевич
(1930-.. с.с.)

Начальнай оскуоланы бүтэрэн баран Ороһуга, онтон оройуон киинигэр
Куорамыкыга үөрэммитэ. Оскуоланы туйгуннук үөрэнэн бүтэрбитэ.
Салгыы Москваҕа Тимирязевскай академияҕа үөрэнэкиирбитэ уонна
кыһыл дипломунан бүтэрэн инженер идэтин ылбыта. Учебнай
практикатыгар Украинаҕа, Белоруссияҕа сылдьыбыта.
Дойдутугар кэлэн Намнааҕы МТС-ка кылаабынай инженеринэн
үлэлээбитэ. Афанасий Харлампьевич Өлүөхүмэ оройуонугар тыа
хаһаайыстыбатын управлениетыгар үлэлээбитэ, онтон
Дьокуускайдааҕы сельхозтехникумҥа преподавателинэн уһуннук
үлэлээбитэ. Пенсияҕа да олорон, техникумтан арахпакка студеннар
билиилэрин-көрүүлэрин хонтуруоллуура. Кини Харбалаахтан
Тимирязевскай академияны кыһыл дипломунан бүтэрбит соҕотох
инженер.



Тыыл уонна үлэ бэтэрээннэрэ

Иванов Николай Иванович –
Хараарбах

(1876-1962 с.с.)
1941 с. уоттаах сэрии ааҥнаабыта. Үлэни кыайар эдэр дьоннор
Ийэ дойдуну көмүскүүр иһин сэриигэ ыҥырыллыбыттара.
Сэриигэ барбыт дьоннор оннуларыгар холкуоска дьахталлар,
оҕолор уонна кырдьаҕастар хаалбыттара. Хабыр өстөөҕу
кыайарга тыылга хаалбыт дьоннор халлаан сырдыаҕыттан сиик
түһүөр диэри сынньалаҥ диэни билбэккэ үлэлээбиттэрэ.
Ньукулай оҕонньор сүрүн дьарыга-холкуос үлэтэ. Быыс
буллаҕына Тоҥус күөлүгэр балыктыыра. Хаахынайга туулуура,
куобахха туһахтыыра. Бултуур сэбэ-сэбиргэлэ алдьанан наар ону
оҥорон тахсара.



Тыыл уонна үлэ бэтэрээннэрэ

Томская Матрена Константиновна
(1910-1943 с.с.)

Николай Иванович кэргэнэ Мотрена Константиновна оҕолорун дьиэлэригэр
хаалларан туран холкуос үлэтигэр хорсуннук үлэлээбитэ. 1943 с. от мунньа туран,
эмискэ иһэ ыалдьан оройуоннай балыыһаҕа эмтэнэ киирбитэ. Дьиҥнээх көрбүт-
билбит дьон кэпсээнинэн, кинини эмтээбит хирург Мотрена Константиновнаны
өлө илигинэ өлбүт дьону сытыарар сиргэ бырахтарбыт. Төһөлөөх эрэ ытаата-
соҥоото, хомойдо. Онно сытан өлөөхтөөтөҕө дии...



Тыыл уонна үлэ бэтэрээннэрэ

Иванова Анастасия Николаевна
(1928-2004 с.с.)

Кыра сааһыттан холкуос үлэтигэр бурдук ичигэстээһиниттэн
саҕалаан, от мунньуутугар, бурдук быһыытыгар тиийэ
үлэлээбитэ. Чороччу улаатан эрэр оҕо улахан дьону кытта
тэҥҥэ үлэлиирэ. Холкуоска көлөһүн күнүгэр биир өрөбүлэ суох
хараҥаттан хараҥаҕа диэри сылдьара. Обургу буолан баран
холкуос ыанньыксыта буолбута. Хара сарсыардаттан халлаан
сырдыаҕыттан киэһээҥҥэ диэри хотоҥҥо ынах ыан, ньирэй
көрөн, хотон сааҕын күрдьэн, ону таһааран балбаахтаан күнү
супту үлэлиирэ. Настаа Харбалаахха комсомольскай тэрилтэ
секретарынан үлэлии сылдьыбыта, үөлээннээхтэригэр тылын
ылыннарар кыыс этэ.



Тыыл уонна үлэ бэтэрээннэрэ

Иванов Петр Николаевич
(1929-2012 с.с.)

Петр Николаевич коммунист, партия эрэллээх саллаата этэ. Оҕо
сааһыттан үлэни өрө туппут, бэйэтин кыанар спортсмен, лаппа
сааһырыар диэри араас күрэхтэһиилэргэ сүүрүүгэ, атах
оонньуутугар миэстэлэһэрэ. Биир да концерт кулуупка кинитэ
суох барбат этэ, тойуксут идэлээҕэ.
Тыыл, үлэ, сыана, спорт ветерана Петр Николаевич “1941-1945 с.с.
Аҕа дойдуну көмүскүүр Улуу сэрии кэмигэр килбиэннээх үлэтин
иһин”, “Тыыл ветерана”, “Үлэ ветерана”, юбилейнай
мэтээллэрдээх.



Тыыл уонна үлэ бэтэрээннэрэ

Ким - Иванова Мария Николаевна
(1931-2012 с.с.)

Маня сэрии саҕаланыытыгар уончалаах оҕо этэ. Кини оҕус
сиэтэрэ, от мунньара. Күһүн бурдук бааһыналарыгар
сиэрпэнэн сиэмэ быһара. Хойукка дылы түүтэх баайаллара.
Күн аайы хара сарсыардаттан күүрээннээх үлэ бөҕөнү
ыыталлара. Аны сиэмэ сынньан, куулга кутан, Барахов баай
ампаарыгар иккис этээскэ Кузьмина Евдокиялыын
таһаараллара. Кини ыарахан үлэҕэ сылдьан эрдэ ыарыһах
буолбута. Маня милииссийэҕэ уонна иккис нүөмэрдээх
оскуолаҕа өр кэмҥэ тех. үлэһитинэн үлэлээбитэ.



Тыыл уонна үлэ бэтэрээннэрэ

Иванова Мария Ивановна
(1920-2003 с.с.)

Иванов Афанасий Михайловичка – Ооккуйгакэргэн
тахсан Харбалаахха сүктэн кэлбитэ. Кытыгырас,
турбут-олорбут, сүүрбүт-көппүт эдэр кыыс кэлээт,
холкуоска үлэлээбитинэн, кэргэнин кытта тэҥҥэ
бултаспытынан барбыта. Сэрии сылларыгар холкуоска
түүлээхтээбитэ. Онтон оҕолонон-урууланан холкуоска
араас үлэҕэ, от, бурдук хомууругар, сиилэс угуутугар,
оҕуруот көрүүтүгэр, фермаҕа үлэлээбитэ. Кэлин
дьааһылаҕа уһуннук нянялээбитэ.



Тыыл уонна үлэ бэтэрээннэрэ
Иванов Афанасий Михайлович 

(1908 -1972 с.с.)  
Афанасий Михайлович 1943 сыллаахха ыҥырыллан Мальтаҕа тиийбитэ,
уоттаах сэриигэ кыттыбакка эрэ армияҕа сулууспалаан кэлбит. 1945
сыллаахха дойдутугар этэҥҥэ эргиллэн кэлбитэ. Колхоз ыарахан үлэтигэр
баар суох тутаах үлэһитинэн сылдьыбыт. Сайыҥҥы кэмҥэ от үлэтэ
саҕаланнаҕына, ийэбитинээн күн ахсын 2 га сири охсон, колхоз сүөһүтүн,
отун хааччыйан, итинник ыар-сут кэмнэргэ, биир да сүөһү энчирээбэккэ,
сити кэмнэри туорааннар, дьон-сэргэ аччык дьыллары, инчэҕэй тирбэҕэ
быстыбатынан тыыннаах хааланнар, олох салҕанан, баччаҕа дылы тиийэн
кэлэн, сайда-үүнэ турдахтара.
Кэнники аҕабыт кадровой булчутунан сылдьыбыта. Бy да үлэтигэр урут
инники бырыһыанын толоро сылдьыбыта өлүөр диэри. Сайынын
колхозка биригэдьииринэн үлэлээбитэ, оскуола оҕолорунан ферма
ынахтарыгар лабыктаны хомуйтаран тууһаан кээһэллэрэ, кыһыҥҥы
кыстыкка бэлэмнииллэрэ. Ынах үүтэ элбээн, хойдон, үүтү элбэҕи ыан
былааннарын толороллоро.



Тыыл уонна үлэ бэтэрээннэрэ

Кузьмин Семен Кузьмич – Хара Кыыс
(1878-1967 с.с.)

Кузьмин Семен Кузьмич уолунаан Петр Семеновичтыын “Бааһынай”,
кэлин “Хрущев” холкуос төһүү, тутаах үлэһиттэрэ этилэр.
Бөдөҥнөрө-садаҥнара, кыаналлара, хайа да үлэҕэ дэгиттэр
сыстаҕастара, түргэн-тарҕан туттунуулара дьонтон олох таһыччы
этилэр. Кузьминнар мэлдьи социалистическай куоталаһыы
кыайыылаахтара буолаллара. Оройуон Бочуотун кинигэтигэр
тахсаллара. От кэбиһиитигэр Тэҥэлилээххэ, Улуу Сыһыыга, Улахан
күөлгэ иккилии биригээдэ буолан көҕүтүһэн уҥуор-маҥаар
үлэлииллэрэ, үлэ-хамнас күөстүү оргуйара. Холбоһон үлэлиир
бытархай хаһаайыстыбанан олорордооҕор уонунан кыайыылааҕын
дьон-сэргэ дьэҥкэтик өйдөөбүтэ, үөрэ-көтө, ыллыы-туойа бар дьону
кытта тэҥҥэ үлэлиири өрө туппуттара. Дьэ манна Кузьминнар баар
биригээдэлэрэ үксүн кыайыылаах тахсара.



Тыыл уонна үлэ бэтэрээннэрэ

Чалбанова Ольга Гаврильевна
(1897-1978 с.с.)

Кузьмин Семен Кузмичь иккис кэргэнэ. Ольга Гаврильвеан
холкуоска ньилбэгэ кып-кыһыл буолуор диэри быа хатара.
Бурдук хатаран кэлиигэ сынньара. Бурдук миэлиҥсэтигэр
оҕус тардар быатын бөҕө буоллун диэн балык сыатынан
умунахтыыра. Балык сыатын улаханнык түбүгүрэн ылара.
Икки хас сыл дьаамҥа чэй өрбүтэ, оһох оттубута, үксүн
түүҥҥү кэмҥэ үлэлиирэ.



Тыыл уонна үлэ бэтэрээннэрэ

Кузьмина Христина Спиридоновна 
(1886-1964 с.с.)

Христина Спиридоновна 1886 с. Намҥа төрөөбүтэ. Кыһын
кэргэнэ айаҥҥа сырыттаҕына, оҕолорун, сүөһүтүн көрөн
дьиэҕэ олорор этэ. Кэлин сайын холкуоска от-бурдук
үлэтигэр сылдьара, онтон эмээхситтэргэ хортуоска сирин
түҥэтэн биэрбиттэрэ, ону сыыс оттоон, көмөн-харайан
туттараллара. Сэрии сылларыгар бурдуктаах Намыттан,
дьонноруттан лэппиэскэ, бурдук аҕалар этэ. Кыһын аайы
тымныйан, ыарыы иҥэн куруук ыалдьар буолбута.



Тыыл уонна үлэ бэтэрээннэрэ

Кузьмина Мария Петровна
(1926-1988 с.с.)

Сэрии кэмигэр аҕатын кытта сылдьан араас үлэҕэ
үөрэммитэ, от, бурдук үлэтигэр үлэлиирэ, аҕата хотуурун
сытыылаан биэрэрэ, онон от охсоро, бурдук быһара, фермаҕа
ыанньыксыттыыра. Сэрии кэнниттэн олохтоох оҕолор
кулуупка ырыа-тойук тэрийэллэрэ, араас пьесаны көрдөрөр
этилэр, онно Мария куруук кыттара, балалайкаҕа олус
үчүгэйдик оонньуура. Дэлэҕэ: “Тыҥылыҥ тыаһа балалайка,
Тыккаа кыыһа Маарыйа”, - диэн ыллыахтара дуо.



Тыыл уонна үлэ бэтэрээннэрэ

Кузьмина Прасковья Петровна
(1929 с.т.)

Сайын эмиэ атын оҕолор курдук бурдук ичигэстээн, оҕуруокка уу
кутан, от кэбиһиитигэр оҕус сиэтэн, бугул түгэҕэ харбаан, от
мунньан, сиилэскэ от кырбаан, онтон да атын үлэлэргэ
сылдьыбыта. От кэбиһиитигэр оҕустарын сарсыарда эрдэ
ходуһаттан тутан, сиэтэн аҕалаллара, оҕуһум олох хаампат, ол
иһин сыарҕата суох оҕуһу нэһиилэ миинэрэ. Нам оскуолатыгар 7
кылааһы бүтэрэн баран, Бүлүүгэ педучилищеҕа 2 сыл үөрэммит,
онтон Якутскайга кооперативнай техникумҥа үөрэнэн кэлэн
продавецтаабыт, кассир-счетоводунан үлэлээбит. Ол кэнниттэн
Роноҕа бухгалтерияҕа 7 сыл, райбольницаҕа 16 сыл бухгалтерынан
үлэлээбитэ.



Тыыл уонна үлэ бэтэрээннэрэ

Кузьмина Евдокия Петровна
(1932-1965 с.с.)

Сэрии саҕана хаппыыстаҕа уу кутан, хортуоска сыыс отун
ыраастаан, бурдук ичигэстээн, онтон от мунньан, от
кэбиһиитигэр оҕус сиэтэн, бугул түгэҕэ харбаан, онтон да
атын үлэҕэ сылдьыбыта.



Тыыл уонна үлэ бэтэрээннэрэ

Ефимова Александра Семеновна 
(1905-.... с.с.)

Ороһуга тахсан дайааркалаабыта, 1947 сыллаахха “Үлэҕэ
килбиэнин иһин” медаль ылбыта. 1947 сыллаахха
Харбалаахха көспүттэр. Биир ынахтаах эбиттэр. Александра
Семеновна кэлээт да үлэлээн барбыта. Кыһын хотоҥҥо
харабынай, уу баһыыта, харыйа уутун оргутуута, сайыҥҥы
кэмҥэ от үлэтигэр мунньууга, кээһиигэ, бурдук
баайыытыгар биир күн өрөбүлэ суох үлэлиирэ. Улахан
ардахха эрэ өрүүллэрэ. Онно да этэрбэстэрин улларан,
абырахтанан күн бокуойа суох буолаллара.



Тыыл уонна үлэ бэтэрээннэрэ

Кузьмин Илья Семенович
(1919-1942 сс.)

Илья Семенович үөрэхтээх этэ, сайдыылаах, билиилээх-
көрүүлээх, сайаҕас ыччат этэ. Дьокуускайтан үөрэнэн кэлэн
баран Харбалаахха ааҕар балаҕан сэбиэдиссэйинэн
үлэлээбитэ. Оччолорго ааҕар балаҕан билии-көрүү, сайдыы,
культурнай олох киининэн буолара. Дьону-сэргэни
сырдатыы, хаһыаттан, сурунаалтан сонуну тарҕатыы, пьеса,
концерт тэрийиитэ барыта Илья Семеновиһынан тэриллэрэ.
Бэйэтэ үчүгэй куоластаах ырыаһыт, үҥкүүһүт этэ.



Тыыл уонна үлэ бэтэрээннэрэ

Кузьмин Марк Анисимович
(1919-1995 с.с.)

Марк Анисимович кыра эрдэҕиттэн билэр-көрөр, үөрэнэр баҕата баһыйан
ликбезкэ үөрэнэ киирбит. Салгыы Бүлүү педагогическай училищетын үөрэнэн
ситиһиилээхтик бүтэрбит. Ороһу сэттэ кылаастаах оскуолатыгар начальнай
кылаас учууталынан үлэлээбит. Дьокуускайдааҕы учительскай институт
историческай факультетыгар туттарсан киирбит. Дойдутугар кэлэн Үөһээ-
Бүлүү, Далыр, Тойоку оскуолаларыгар уонна вечернэй оскуолаҕа нуучча
тылын, саха тылын, география, физика учууталынан үтүө суобастаахтык,
кыһамньылаахтык үлэлээбит. Трудовой книжкатыттан көрдөххө Үөһээ-Бүлүү
оройуонун 2-с №-дээх оҕо дьиэтигэр баспытааталынан, Үөһээ-Бүлүүоройуонун
партийнай библиотекатыгар, оройуоннааҕы оҕо библиотекатыгар
библиотекарынан, Харбалаахха библиотека сэбиэдиссэйинэн, Үөһээ-Бүлүү
радиотыгар дикторынан, ММС бухгалтер көмөлөһөөччүтүнэн, народнай судка
судебнай исполнителинэн, кэлин пенсияҕа тахсан баран Исидор Барахов
аатынан оскуола интернатыгар хачыгаарынан үлэлээбит.



Тыыл уонна үлэ бэтэрээннэрэ

Кыпчыкова Харитина Степановна
(1914-1995 с.с.)

Сэрии иннигэр Кыпчыков Сабыйааҥҥа кэргэн тахсан Коля
диэн уолламмыта. Кэргэнэ сэриигэ барбытын кэннэ холкуос
үлэтигэр умса-төннө түспүтэ. Кэргэнэ 1944 сыллаахха от ыйын
25 күнүгэр кыргыһыы хонуутугар охтубутун туһунан
биллэриини туппута. Харычыана олоҕун үтүөтэ бүтүннүүтэ
фермаҕа ааспыта, ыанньыксытынан үтүө суобастаахтык
үлэлээбитэ. Хас биирдии ынаҕыттан үрдүк үүтү ыан өрүү
бастыҥнар кэккэлэригэр сылдьыбыта, элбэх грамоталардаах,
Бочуот кинигэтигэр, Бочуот дуоскатыгар тахсыбыта.



Тыыл уонна үлэ бэтэрээннэрэ

Максимов Иван Илларионович 
(1911-1966 сс.)

Кыратыттан аһаах доруобуйалаах буолан сэриигэ барбатаҕа. Чэгиэн, чиргэл
дьон сэриигэ барбыттарын кэннэ “Бааһынай” холкуос тутаах эр киһи
үлэһиттэринэн Аҥыр Уйбаан уонна Хаптаҕай Уйбаан хаалбыттара. Уйбаан
холкуос араас үлэтигэр барытыгар сылдьыбыта. Сайын окко, бурдукка, күһүн
хомуур үлэтигэр, бурдук сынньыытыгар, кыһын от-мас тиэйиитигэр, тутууга
үлэлээбитэ. Тыыл ветерана Иван Илларионович “1941-1945 с.с. Аҕа дойду Улуу
сэриитин кэмигэр килбиэннээх үлэтин иһин” уонна юбилейнай мэтээллэрдээх.



Тыыл уонна үлэ бэтэрээннэрэ

Максимов Спиридон Петрович
(1926-1978 с.с.)

Сэрии сылларыгар оччотооҕу оҕолор сиэрдэринэн, кыаҕынан үлэҕэ
миккиллэн барбыта. Кутуйах хасааһын хомуйалларын, биирдэ
тутуллан, сиэбигэр хомуйбут бурдугун сүөкэтэн, абатыгар
ытамньыйбытын, хомойбутун-хоргуппутун санаатыгар тутан
хаалбытын ахтан-санаан ааһар эбит. Кини төгүрүк тулаайах хаалан
үөрэммэтэҕэ. Өскөтө үөрэммитэ буоллар, хайаан да улахан инженер
дуу, композитор дуу буолара чуолкай этэ. Бэйэтэ айылҕаттан
бэриһиннэрбит талаанынан, сүрдээх үчүгэй чуор слухтаах музыкант
этэ. Хайдахтаах да уустук мелодияны биирдэ-иккитэ иһиттэр эрэ
ону үкчү гына таһаарара. Ону таһынан үчүгэй тырахтарыыс.
Тыраахтар алдьаннаҕына иҥнибэккэ оҥороро, сорох чааһын бэйэтэ
чочуйан оҥорон кэбиһэрэ. Чаһыытыгар, салгын радиотыгар тиийэ
өрөмүөннүүрэ. Оннук мындыр өйдөөх киһи этэ”.



Тыыл уонна үлэ бэтэрээннэрэ

Муксунов Харлампий Лаврентьевич
(1890-1950 с.с.)

Харалаампый холкуоска сүөһү-ас кыттыһан чилиэн буолбута. Сайын окко,
бурдукка, хомуурга үлэлиирэ, кыһын от-мас тиэйиитигэр, ферма тас үлэтигэр
сылдьара. Кэлин Сургуулуктан төрүттээх Дьэбдьиэни кэргэн ылан 3 уолланаллар,
улаханнара - Василий, орто уол - Николай, кыра уол – Иван. Бары үрдүк үөрэхтээх
дьон буолбуттара.

Тыыл ветерана Харалаампый Хачаҕалаахха сүөһү аһата сылдьан 1950 сыллаахха
сэллик ыарыыттан эмискэ өлбүтэ.



Тыыл уонна үлэ бэтэрээннэрэ

Муксунова Евгения Саввична
(1895 – 1969 с.с.) 

Дьэбдьиэн бэйэтин дьиэтигэр интернат аһыллан, онно
үрдүттэн бэйэтэ повардаан, остуорастаан, оҕолору көрөн
олорбута. Дьэбдьиэн аһа минньигэс буолааччы. Дьэбдьиэн
мөхпүтүн-эппитин өйдөөбөппүн, оҕоҕо сымнаҕас эбит. Тас
көрүҥүттэн көрдөххө кытаанах майгылаах курдук.
Дьэбдьиэн көрүдьүөс тыллаах-өстөөх, дьээбэлээх-
хооболоох, көрдөөх-нардаах этэ диэн дьон өйүгэр-
санаатыгар хаалбыт.



Тыыл уонна үлэ бэтэрээннэрэ

Муксунова Ирина Николаевна
(1920-2002 с.с.)

Сэрии иннигэр ыанньыксыттаабыт. Сэрии саҕана дьаам
сүүрдүүтүгэр, сыпной пуун бурдугун таһыытыгар үлэлээбит.
Сэрии кэмигэр аҕыйах кэмҥэ биригэдьиирдээбит. 1953-56 с.с.
кэргэнин дойдутугар, Бүлүү Тылгынытыгар көһөллөр. Онно
баран биэс дайааркалаах фермаҕа арыыһытынан үлэлээбит.
Дойдуларыгар кыра оҕолордоох төннөн кэлээт, 1962 сылтан
Харбалаах оскуолатын интернатыгар ньээньэнэн, 1968 сылтан
поварынан үлэлээбит. 1972 сыллаахха детсадка көһөн
поварынан, кэлин дворнигынан үлэлээн 1982 сылтан пенсияҕа
олорбута.



Тыыл уонна үлэ бэтэрээннэрэ

Муксунова Прасковья Николаевна
(1924-1955 с.с.)

Бииргэ төрөөбүттэр ахсыалар. Инники Ньукулай диэн
уоллаахтар уонна кыыстаахтар. Бииргэ төрөөбүттэрин кытта
“Бааһынай” холкуоска үлэлээбитэ-хамсаабыта. Сытыы-хотуу,
ыраас таҥастаах-саптаах, кэрэ мөссүөннээх кыыс буола
улааппыта. Олус үчүгэйдик иистэнэрэ, таҥнар таҥаһын бэйэтэ
тиктэрэ. “Кыһыл таҥаһынан булууһа, хара сатыынынан
сараппаан тиктибитэ олус да киһи ымсыырыах курдуга. Соннук
балтыларыгар эмиэ тигэттээбитэ көрүөхтэн үчүгэй этэ” , - диэн
оччотооҕу кэми ахтан санаан ааһар тыыл бэтэрээнэ Филиппова
Софья Евсеевна.
Прасковья трактористар курстарыгар үөрэммит, онон
прицепщигинэн үлэлээбитэ буолуо.



Тыыл уонна үлэ бэтэрээннэрэ

Васильева Анастасия Николаевна
(1926-2007 с.с.)

16 сааһыттан ыанньыксыт ыарахан үлэтин этинэн-хаанынан билбитэ.
Кырдьаҕас ыанньыксыттары кытта бииргэ үлэлээн элбэххэ үөрэммитим,
үлэ ымпыгын-чымпыгын билбитим диирэ. Түбүктээх үлэ түмүктээх
буолар дииллэринии ийэбит үлэни өрө туппутун элбэх наҕараадалара
туоһулууллар: 1973 сыллаахха хас биирдии ынаҕыттан 2300 л. үүтү ыан
икки тыһыынчалаах кирбиини бастакынан ылан «Бочуот знага»
орденынан наҕараадаламмыта,хаста да олохтоох Сэбиэт дьокутаатынан
талылла сылдьыбыта «Бочуот кинигэтигэр» киирбитин туоһулуур
сибидиэтэлистибэлээх, элбэх ахсааннаах юбилейнай мэтээллэрдээх,ону
туоһулуур дастабырыанньалардаах, “Үлэ ветерана”, “Тыыл ветерана”
мэтээллэрдээх, Саха Республикатын бастакы президенын
М.Е.Николаев,иккис президент В.А.Штыров махтал суруктардаах. «Ийэ
мэтээлэ» -1,2 степеннээх (1960-1963с.с.), Ийэ Албан Аатаорденнаах
(1967,1970с.с.).



Тыыл уонна үлэ бэтэрээннэрэ
Муксунова Анна Николаевна

(1928-19.. с.с.)
Аана 8-10 сааһыттан окко оҕус сиэтиитигэр үлэлээбитэ, сэрии кэмигэр
окко үксүн сир хонукка сылдьан, Толооҥҥо илиинэн бурдук
быһыытыгар баайыы баайан, сиилэс кырбаан, кыһын оҕуһунан от-мас
тиэйиитигэр үлэлээбитэ. Сэрии кэнниттэн үксүн фермаҕа субай сүөһү
көрүүтүгэр 40-50-нуу ньирэйи көрөр, төлөһүтэн туттарара, от-мас,
бэрэбинэ тиэйиитигэр, таһыытыгар оҕуһунан да, атынан да сылдьара.
Оройуон киинигэр уокка оттор маһы, тутуу бэрэбинэтин кэрдиитигэр,
таһыытыгар сылдьыспыт..
Анна Николаевна 1974 сылтан “Барахов” совхозка ньирэй, бороон
көрөөччүнэн үлэлээн, 10-с пятилетка бастыҥ ньирэй көрөөччүтүнэн
буолбута. Монголияҕа барар путевканан наҕараадаламмыта. Тыыл,
үлэ бэтэрээнэ Анна Николаевна “1941-1945 с.с. Аҕа дойдуну көмүскүүр
Улуу сэрии кэмигэр килбиэннээх үлэтин иһин”, “Тыыл ветерана”, “Үлэ
ветерана”, юбилейнай мэтээллэрдээх.



Тыыл уонна үлэ бэтэрээннэрэ

Туманов Николай Давыдович
(1935-1971 с.с.)

Ньукулай Харбалаах начальнай оскуолатын үөрэнэн
бүтэрбитэ. Сэрии кэннинээҕи ыарахан олохтон салгыы
үөрэммэтэҕэ, оҕо эрдэҕиттэн холкуоска туһалаабытынан
барбыта. Ньукулай сайын окко, кыһын от-мас тиэйиитигэр,
тутууга, фермаҕа, холкуос араас үлэтигэр барытыгар
дэгиттэр таһаарыылаахтык үлэлээбитэ.



Тыыл уонна үлэ бэтэрээннэрэ

Туманов Давид Афанасьевич
(1892 -1966 с.с.)

Дабыыт Тоҥуулаах төрүт олохтооҕо. Холкуостар тэриллибиттэригэр
кэргэнинээн “Киров” холкуоска үлэлээбиттэрэ. Кыһын Дабыыт фермаҕа сүөһү
аһатааччы, тас үлэһит этэ, кэргэнэ Маарыйа субай сүөһү көрүүтүгэр
сылдьыбыта. Сайын Дабыыт от охсуутугар тэҥнээҕэ суох буолара. Дабыыттаах
Маарыйа сэрии кэнниттэн уһаабатахтара, олохтон туораабыттара.



Тыыл уонна үлэ бэтэрээннэрэ

Муксунов Илья Николаевич
(1931-1983 с.с.)

Кыра эрдэҕиттэн тулаайах үөскээн, эрэй-муҥ, аччыктааһын,
кыаммат-түгэммэт буолууну бэйэтин этинэн-хаанынан билбитэ.
Илья Николаевич идэтинэн суоппар этэ. Эдэр сылдьан
райсовекка, көтөр ферматыгар суоппардаабытын билэбит. Ол
кэннэ үгүс сылларга эт-үүт комбинатыгар үлэлээбитэ. Илья
Николаевич сыралаах, бастыҥ үлэтэ сыаналанан 1979 сыллаахха
"За доблестный труд" диэн юбилейнай мэтээлинэн
наҕараадаламмыта.



Тыыл уонна үлэ бэтэрээннэрэ

Муксунова Дария Николаевна 
(1934-19.. с.с.) 

Даайа Хачаҕалаахха оробуочайынан үлэлээбитэ, икки сыл курдук үлэлээн
баран, үлэтэ ыарахан буолан тохтообута. Ол кэннэ оройуон киинигэр
аймахтарыгар оҕо көрө барбыта. Онно аҕыйах кэмҥэ тэрилтэҕэ
остуорастаан сылдьыбыта. Бөһүөлэк сэбиэтигэр биир хоско үрдүттэн олорон
үлэлээбит үһү



Тыыл уонна үлэ бэтэрээннэрэ

Муксунова Марфа Ивановна
(1905-1985 с.с.)

Сэрии ыар сылларыгар кыһыннары сайыннары холкуос тутаах,
бастыҥ ыанньыксыттарыттан биир тарбахха баттаналлара этэ. Уон
аҕыстыы ынаҕы илиинэн ыаһын, тарбыйахтарын көрүү-харайыы,
сүөһүлэри аһатыы, уулатыы, саахтарын күрдьүү, балбаахтааһын,
сайынын ыам быыһыгар от мунньуута, бурдук быһыыта – маны
барытын кыра оҕолордоох ийэ уйбутун, тулуйбутун сэрии
алдьархайынан эрэ быһаарыахха сөп. Мааппа сэрии да кэнниттэн
тохтоло суох фермаҕа үлэлээбитин курдук 30 сыл үлэлээн үрдүк
көрдөрүүлэри ситиспитэ. Холкуос, сопхуос салалтатыттан элбэх
хайҕалы, махталы ылбыта. Тыыл ветерана Марфа Ивановна “1941-
1945 с.с. Аҕа дойдуну көмүскүүр Улуу сэрии кэмигэр килбиэннээх
үлэтин иһин” мэтээллээх.



Тыыл уонна үлэ бэтэрээннэрэ

Ноговицына – Чиряева Матрена 
Петровна

(1930-2003 с.с.)
1950 сыллаахха Дьокуускай куоракка киномеханик үөрэҕин бүтэрэр,
Бүлүү оройуонугар бастакы кыыс киномеханик буолар.
Кинопередвижка диэҥҥэ үлэлиир. Атынан, оҕуһунан тыалары
кэрийэн киинэ көрдөрөр. Кыһын тымныыга оҕуһунан сыннаран
иһэн, мотуордарын тоҥорумаары эһэн баран айанныыра. 1956
сыллаахха ЯФАШ бүтэрэн кэлэн, Бүлүү оройуонугар фельдшерынан
анаммыт. 1967 сыллаахха Ньурбаҕа СЭС кылаабынай бырааһынан,
онтон райздрав парткомунан үлэлээбитэ. Ньурба РДК-тыгар
киномеханиктаабыта. Убайаантан түүннэри-күннэри сатыы РДК-ҕа
диэри ыраах, сылаарҕаан Убайаан маҕаһыыныгар атыыһытынан
үлэлээбитэ. Герой ийэ Матрена Петровна



Тыыл уонна үлэ бэтэрээннэрэ

Муксунов Алексей Петрович
(1933-2002 с.с.)

Сэрии сылларыгар сытыы-хотуу оҕо ыһык таһан, оҕус
сиэтэн, ходуһа, бааһына ыраастаан, күтэр, моҕотой бултаһан
күүһэ кыайарынан үлэлээбитэ. Кини Советскай Армия
кэккэтигэр сулууспалаабыта, онтон кэлэн баран тыраахтар
курсун бүтэрэн, суоппар идэтин ылан, “Хрущев” холкуоска,
“Бараахап” сопхуоска үйэтин тухары тыраахтарга,
массыынаҕа үлэлээбитэ.



Тыыл уонна үлэ бэтэрээннэрэ

Муксунова – Иванова Анна 
Афанасьевна

(1932-1978 с.с.)
Сэрии кэмигэр биир саастыылаахтарын курдук холкуос
үлэтигэр күүһэ-кыаҕа тиийэринэн үлэлээбитэ. Сэрии
кэнниттэн 50-с сыллар саҕана субай сүөһүнү көрүүттэн
саҕалаан, орто дойдуттан арахсыар диэри ыанньыксытынан
үтүө суобастаахтык үлэлээбитэ. Герой ийэ, тыыл ветерана
Анна Афанасьевна



Тыыл уонна үлэ бэтэрээннэрэ

Николаева Довна Гаврильевна
(1915-1981 с.с.)

Тыыл ветерана Довна, сэрии иннинэ, сэрии кэмигэр
холкуоска от, бурдук хомууругар, сиилэс бэлэмэр, оҕуруот
үлэтигэр сылдьыбыта. Сэрии бүтүөҕүттэн өр кэмҥэ
ыанньыксыттаабыта.



Тыыл уонна үлэ бэтэрээннэрэ

Николаев Алексей Прокопьевич
(1932-19 с.с.)

Николаев А.П. Кындылтан төрүттээх-уустаах Оочуу Дьуона Бук гынар
Хабырыыл диэн уола Борокуоппайтан төрөөбүт суос-соҕотох уол эбит.
Кини 10 кылаас үөрэхтээх, оччотооҕу кэм өйдөбүлүнэн улахан билиилээх-
көрүүлээх киһи быһыытынан ааҕар балаҕаҥҥа үлэлээбит. Хаһыат,
сурунаал сонуннарын хас субуота аайы нэһилиэнньэҕэ лекция ааҕан,
өйдөтүү-сырдатыы үлэтин утумнаахтык ыытара. Билиитин-көрүүтүн
үрдэтинэрэ. Энциклопедиялары хасыһан ааҕара, политиканы бэркэ билэр
этэ.



Тыыл уонна үлэ бэтэрээннэрэ

Николаев Игнатий Ионович –
(1879-1964 с.с.)

Ыкынаачай аҥаар атаҕын бокуппат, көнтөстүү хаамар буолан
холкуоска мас кэрдиитэ, от охсуута курдук ыарахан үлэҕэ
сылдьыбатаҕа эрээри, илиитин араарбат, холкуос биир
солбуллубат үлэһитэ этэ. Оччолорго ыал барыта сиэмэ
бурдугу суорунаҕа тардан аһыыллара. Холкуос уопсай
бурдугун, биирдиилээн ыал киэнин мэлииһэҕэ
мэлиттэрээччинэн Ыкынаачай буолара. Холкуос муҥхатын
абырахтаан, муҥха баайан, балыктаан си-дьүгээр олорбот
этэ.



Тыыл уонна үлэ бэтэрээннэрэ

Николаев Анисим Ионович
(1896-1973 с.с.)

Сэрии кэмигэр «Бааһынай» холкуоска үөрэхтээх киһи
быһыытынан суот-учуот үлэтигэр үлэлээбитэ, сопхуостаабыта,
кыладыапсыктаабыта, бэрэссэдээтэллээбитэ. Кини Исидор
Никифорович Бараховтан икки сыл аҕа этэ, ол эрэн иккиэн
аймахтыылар, биир оскуолаҕа үөрэммиттэрэ, сайын бииргэ
Тэҥэлилээх эбэҕэ балыктыыллара. Хойукка диэри
сибээстэрин быспакка суруйсаллара үһү.



Тыыл уонна үлэ бэтэрээннэрэ

Николаева Мария Анисимовна
(1918-1998 с.с.)

Сэрии иннигэр Намна тырахтарыыстар куурустарын бүтэрэн
өрүс уҥуор 2 сыл үлэлээбитэ. Онтон Чуллурҕаасап диэн
киһиэхэ кэргэн тахсыбыта. Оройуон киинигэр налоговай
ааҕынынан үлэлээбитэ. Дойдутугар Харбалаахха кэлэн
атыыһыттаабыта, холкуоска 2 сыл ньирэй көрбүтэ. Ороһуга,
Намҥа интернакка повардаабыта. Кэлин Харбалаах
маслоцеҕар оробуочайынан үлэлии сылдьан пенсияҕа
тахсыбыта, онтон оройуоҥҥа мясомолпромҥа
харабынайдаабыта. Мария Анисимовна «1941-1945 сэрии
сылларыгар килбиэннээх үлэтин иһин», «Тыыл ветерана»,
юбилейнай мэтээллэрдээх.



Тыыл уонна үлэ бэтэрээннэрэ

Николаев Иван Иннокентьевич 
(1882 - 1964 с.с.)

Холкуостааһын иннинэ саха ыалын сиэринэн сүөһү, сылгы ииттэн, бултаан-
алтаан олорбута. Холкуоска кадровай булчут буолан, табанан ыраах сиринэн
ыырданан, байанайдаахтык бултуура. Онтун быыһыгар ферма тас үлэтигэр,
окко үлэлиирэ. Уйбаан “1941-1945 с.с. Аҕа дойдуну көмүскүүр Улуу сэрии
кэмигэр килбиэннээх үлэтин иһин” мэтээллээх.



Тыыл уонна үлэ бэтэрээннэрэ

Николаева-Чамарыкова Акулина 
Гаврильевна

(1902-1977 с.с.)
“Киров” холкуос актыыбынай чилиэнэ этэ. Эдэригэр
күүстээх-уохтаах, охсооччу бэрдэ эбит. Бэрт уһуннук субай
сүөһүнү бостууктаан холкуос туллар тутаах үлэһитэ этэ.
Кэлин Өкүлүүнэ сааһыран, окко, хотоҥҥо кыайан сылдьыбат
буолан, биригээдэ үлэһиттэригэр лэппиэскэ оҥорор этэ.
Ыалдьытымсах, үтүөкэн быһыылаах-майгылаах тыыл
ветерана Акулина Гаврильевна “1941-1945 с.с. Аҕа дойдуну
көмүскүүр Улуу сэрии кэмигэр килбиэннээх үлэтин иһин”
мэтээллээх.



Тыыл уонна үлэ бэтэрээннэрэ

Николаев Ким Иванович
(1933-1993 с.с.)

Киимкэ кыра эрдэҕиттэн аҕатын батыһа сылдьан, булка эриллэн,
кэлин кадровай булчут буола үүммүтэ. 1950 сылтан 1968 сылга
диэри 18 сыл устата холкуос байанайдаах булчута этэ. Ол
кэнниттэн 20 сыл устата 1988 сылга диэри сылгыһыттаабыта.
Сылгыны көрүү-харайыы, иитии сылгыһыттан улахан
тутулуктаах. Ким Иванович ыраах сирдэри, толоону, сөкүнү биэс
тарбах курдук билэр буолан, сылгыларын ыраах ыырдарынан
аһатара. Билиҥҥи курдук оччолорго биир да сылгыны чугаһынан
сырытыннарбат этэ. Уһун унньуктаах үлэтин түмүгэр 11-с
пятилеткаҕа сылгыһыттар оройуоннааҕы куоталаһыыларыгар
бастаабыта. Ким Иванович, 100 биэттэн 81 кулуну ылан, оройуон
сылгыһыттарыгар холобур буолбута.



Тыыл уонна үлэ бэтэрээннэрэ

Томская Матрена Ивановна
(1910-1978 с.с.)

Мотуруона Кыадаҥдаҕа Томскай Мэхээлэ диэн киһиэхэ эргэ
тахсыбыт, 1942 с. Тоҥуулаахха Бэрэҕэ көһөн кэлбиттэр. Онтон ыла
Мотуруона үйэтин тухары холкуоска ыанньыксытынан үлэлээбитэ.
Сэрии сылларыгар ыам быыһыгар окко үлэлиирэ, күһүн
солооһуҥҥа эр киһи үлэтигэр барытыгар сылдьара. Оннук
күүстээх-уохтаах, сэниэлээх дьахтар этэ. Ол да иһин дьон сөҕөн-
махтайан Модьу Мотуруона диэн ааттаабыттара. 1967 с. үүт
ыамыгар үрдүк көрдөрүүлэрин иһин Саха АССР Верховнай
Советын Бочуотунай грамотатынан, кыһыл көмүс хары
чаһыытынан наҕараадаламмыта. Хойут ньирэй көрбүтэ, холкуоска
быа хатара. Тыыл, үлэ ветерана Матрена Ивановна “1941-1945 с.с.
Аҕа дойдуну көмүскүүр Улуу сэрии кэмигэр килбиэннээх үлэтин
иһин” мэтээллээх.



Тыыл уонна үлэ бэтэрээннэрэ

Николаев Аким Алексеевич –
Болтойуу

(1904-1958 с.с.)
Акыым холкуоска табанан эт, арыы атыылыы Алдаҥҥа
тиийэ сылдьара. Кэргэнэ Маарыйа олус үлэһит, илиитигэр
сэниэлээх, кыайыгас-хотугас эбит. Кэлээт, “Киров”
холкуоска сэрии инниттэн ыанньыксытынан үлэлээн
барбыт. Сэрии ыар сылларыгар “Киров” холкуоска
таһаарыылаах үлэлэрин иһин Акыымнаах Маарыйа “1941-
1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин” мэтээллээхтэр.



Тыыл уонна үлэ бэтэрээннэрэ

Николаева Ирина Гаврильевна
(1915-1990 с.с.)

“Бааһынай” холкуоска от, бурдук үлэтигэр сылдьара, сэрии
иннинэ ыанньыксытынан үлэлээбитэ. Сэрии кэнниттэн
Ирина Гаврильевна фермаҕа, сайын сиилэс угуутугар,
оҕуруот көрүүтүгэр, ирээт хортуоска сиригэр үлэлээбитэ.



Тыыл уонна үлэ бэтэрээннэрэ

Николаев Ким Гаврильевич
(1930 с.т.)

Ким Гаврильевич ханнык баҕарар үлэҕэ дэгиттэр
сатабыллаах, кыайыылаах-хотуулаах үлэһит этэ. Оҕо
эрдэҕиттэн охсооччу мургуна, атынан от оҕустарааччы,
дьаам сүүрдээччи түргэн сырыылааҕа, тутууһут бэрдэ,
механизатор бастыҥа. Үлэ, тыыл бэтэрээнэ, Харбалаах
нэһилиэгин Бочуоттаах олохтооҕо, ытык кырдьаҕас Ким
Гаврильевич Николаев түөһүн «1941-1945 с.с. Аҕа дойдуну
көмүскүүр Улуу сэриигэ килбиэннээх үлэтин иһин», «Үлэ
бэтэрээнэ», юбилейнай мэтээллэр киэргэтэллэр.



Тыыл уонна үлэ бэтэрээннэрэ

Николаев Николай Николаевич 
(1885-1950-с сыллар диэки)

Куойка оччотооҕу саха ыалын сиэринэн сүөһү ииттэн, сылгы тутан, бултаан-
алтаан олорбута. Кыһыҥҥы өттүгэр табанан сылдьан киэҥ сиринэн бултуура,
онон дьиэтигэр хонор хоноһо, сылдьар ыалдьыт курдук этэ. Сайын от-бурдук
үлэтигэр сылдьара. Сытыары-сымнаҕас майгылааҕа. Сэрии сылларыгар күндү
түүлээх соноругар сылдьыбыта. Баар тииһимдьилээх, кини булдуттан аас-
аччык сылларга өл хаппыттар элбэхтэр.



Тыыл уонна үлэ бэтэрээннэрэ

Николаева Марфа Кирилловна
(1885-1972 с.с.)

Марфа сайын от мунньан, сиилэс бэлэмнэһэн, бурдук быһан,
холкуоска бэйэтин кыаҕынан үлэлээбитэ. Сэриигэ күнү
көрдөрбүт икки көмүс чыычаахтарын, быраатын Уһун
Хабырыылы атаартаабыта. Уола Бүөтүр, быраата Хабырыыл
кыргыһыы толоонугар Ийэ дойдуларын көмүскэлигэр эдэркээн
олохторун толук уурбуттара. Ыар аһыыга ылларбыт Марфа
доруобуйата мөлтөөн кэлин балыыһаҕа кыыһа Маайалыын
санитаркалаабыта.



Тыыл уонна үлэ бэтэрээннэрэ

Николаева Мария Николаевна 
- Куойка кыыһа Маайа

(1932-2013 с.с.)
Оонньуур-күлэр оҕо сааһа сэрии кэмнэригэр ааспыттара, онон
бэрт кыратыттан холкуоска туһалаабытынан барбыта. Бурдук
ичигэстээн, хортуоска сыыһын ыраастаан, оҕус сиэтэн, бугул
түгэҕэ харбаан улааппыта.
Улаатан баран субай сүөһү көрүүтүгэр үлэлээбитэ, онтон
доруобуйатынан уһуннук эмтэнэн баран, балыыһаҕа
санитаркалаабыта.



Тыыл уонна үлэ бэтэрээннэрэ

Николаева Пелагея Николаевна 
(1928-2003 с.с.)

Тыыл, үлэ ветерана Николаева Пелагея Николаевна тулаайах
үөскээбит буолан, оҕо сааһа инчэҕэй эттээх тулуйбат
ыараханнык ааспыта. Муҥу муннунан тыыран, эрэйи
эҥэринэн тэлэн, олус аһыныгас, кыраҕа-кыаммакка амарах,
ураты үлэһит, сэмэй буола улааппыта. Илиитигэр олус
сэниэлээҕэ, бииргэ үлэлиир дьүөгэлэриттэн таһыччы
күүстээҕэ, дэлэҕэ туҥуй ынахтары киниэхэ мунньан
биэриэхтэрэ дуо. Хайдахтаах да хаҥыл сүөһүнү кыайа-хото
тутан сыһытара. “Бааһынай”, кэлин “Хрущев” холкуоска,
“Барахов” совхозка уһун кэмҥэ үрдүк таһаарыылаахтык
үлэлээбитэ.



Тыыл уонна үлэ бэтэрээннэрэ

Николаева Харитина Аммосовна
(1917-1974 с.с.)

“Киров” холкуоска ыанньыксытынан үтүө суобастаахтык
үлэлээбитэ. Сэрии сылларыгар үчүгэйдик үлэлээн 1947
сыллаахха Сталин төбөлөөх мэтээлинэн наҕараадаламмыт.
Оччолорго сүөһү көрөн, оттоон-мастаан, хортуоска олордон,
ыраастаан, бурдук быһан, хомуйан бары үлэлииллэрэ. Тыыл
бэтэрээнэ Харитина Аммосовна “1941-1945 с.с. Аҕа дойдуну
көмүскүүр Улуу сэрии кэмигэр килбиэннээх үлэтин иһин”
мэтээллээх. 1974 сыллаахха өлбүтэ. Элбэх оҕолоох буолан 1956
сыллаахха “Материнская Слава” III степеннээх мэтээллээх,
“Үлэҕэ килбиэнин иһин” мэтээллээх.



Тыыл уонна үлэ бэтэрээннэрэ

Николаев Спиридон Николаевич
(1935-1999 с.с.)

“Киров” холкуоска сэрии кэмигэр ходуһа, бааһына маһа
ыраастаан, окко оҕус сиэтэн, бурдук ичигэстээн, ийэлэригэр
хотоҥҥо көмөлөһөн улааппыта. Кэлин от-мас тиэйиитигэр,
холкуос араас үлэтигэр сылдьыбыта. Онтон тырахтарыыстар
курстарыгар үөрэнэн, холкуос биир тутаах үлэһитэ буолбута.
“1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин”, “Үлэ бэтэрээнэ” мэтээллэрдээх. 1999
сыллаахха ыарахан ыарыыттан күн сириттэн күрэммитэ.



Тыыл уонна үлэ бэтэрээннэрэ

Николаева Мария Дмитриевна
(1932-1992 сс.)

Киров аатынан холкуоска хара киинэ хааннааҕыттан үлэлээбитэ.
Оччотооҕу сэрии сылын оҕолорун үлэтэ барыта да биир этэ. Ол
курдук, бурдук ичигэстээһинэ, бааһына, ходуһа маһын
ыраастааһына, окко оҕус сиэтиитэ, бугул түгэ5ин харбааһына,
сыыйа улааттахтарын аайы үлэлэрэ улаатан, кэнээн от мунньуута,
бурдук быһыыта, сиилэс бэлэмнээһинэ, кыһын хотонно үлэ үйэтин
тухары арахсыспат аргыстара буолбуттара. Маарыйа ньүөл
илиилээх ньирэй көрөөччү, төлөһүтүү маастара этэ, үчүгэй
үлэтинэн, совхоһугар, улууһугар инники күөннэ сылдьара. Өлөр
ыарыытыгар охтуор диэри илиитин араарбакка субайдарыгар
үлэлии сылдьыбыта. Тыыл, үлэ бэтэрээнэ Мария Дмитриевна
«1941- 1945 сс. Аҕа дойдуну көмүскүүр Улуу сэрии кэмигэр
килбиэннээх Үлэтин иһин», «Үлэ бэтэрээнэ» мэтээллэрдээх.



Тыыл уонна үлэ бэтэрээннэрэ

Ноттосова - Баченкорова
Софья (Зоя) Егоровна

(1909-1962 с.с.)
Эдэр сааһыгар Даалыгырга көмүс хостооһунугар үлэлээбитэ.
Онтон Быракааҥҥа ыанньыксыттаабыта. Ол үлэлии
сырыттаҕына Харбалаахтан Өргүөккэ сылгы аһата Ноттосов
Алексей Алексеевич тиийбитэ. Эдэр дьон онно билсиһэн,
сөбүлэһэн, 1939 сыллаахха Соня Харбалаахха Ноттосторго
кийиит буолан кэлбитэ. Хара кэлиэҕиттэн олоҕун устата наар
ыанньыксытынан үтүө суобастаахтык үлэлээбитэ. Тыыл ветерана
Софья Егоровна сэрии ыар сылларыгар огдообо хаалан, күүһү
таһынан сыратын-сылбатын эһэн, олох ыарахан охсуутуттан
баара-суоҕа 54 сааһыгар күн сириттэн күрэммитэ.



Тыыл уонна үлэ бэтэрээннэрэ

Ноттосова Варвара Алексеевна
(1930-1998 с.с.)

Варвара Алексеевна мясомолпромҥа уһун кэмҥэ үрдүк
таһаарыылаахтык үлэлээбитэ. Тумусов Семен Федотовичка
кэргэн тахсан, оройуон киинигэр олорбуттара. Биэс оҕону
төрөтөн, үөрэттэрэн, барыларын улахан үлэһит оҥортообута.
Бэйэтин тус холобурунан, үлэҕэ, дьоҥҥо сыһыанынан,
туохха барытыгар ирдэбиллээх, эппиэтинэстээх, чиэһинэй,
аламаҕай буолан, киһилии быһыылаах-майгылаах,
үөрэхтээх, үлэһит, бүтүн саха норуота киэн туттар, Россияҕа
да биллэр оҕолору иитэн таһаарбыта. Ол курдук кыыһа
Марфа Семеновна – Ил Түмэн депутата, улахан уола Федот –
экономическай наука доктора, Госдума депутата, иккис
срогар айымньылаахтык үлэлиир.



Тыыл уонна үлэ бэтэрээннэрэ

Ноттосова Анна Алексеевна
(1928- 1980-ус с.с.)

Анна Харбалаах да оскуолатын бүтэрбэккэ сылдьан үлэһит
буоларга күһэллибитэ. Бастаан оскуолаҕа остуорастыыр этэ.
Аана кэлин холкуоска сайын от, бурдук үлэтигэр, кыһын
хотоҥҥо үлэлээбитэ, кыайыылаах-хотуулаах, хоһуун
үлэһиттэр ахсааннарыгар киирэрэ.



Тыыл уонна үлэ бэтэрээннэрэ

Ноттосова Прасковья Алексеевна – Бааса
(1908-.... с.с.)

Оччотооҕу оҕолор курдук дьонугар илии-атах буолан, ынах ыаһан, от-бурдук
үлэтигэр эриллэн улааппыта. Холкуостааһын буолбутугар холкуос араас үлэтигэр
сылдьыбыта. Сэрии кэмигэр оҕо дьааһылатыгар үлэлээбитэ.



Тыыл уонна үлэ бэтэрээннэрэ

Ноттосов Николай Алексеевич II
(1933 c.т.)

Адьас кыра сылдьан холкуоска көмө табаһытынан үлэлээбитэ.
Николай Алексеевич актыыбынай комсомолец, чиэһинэй
коммунист, төлөннөөх патриот быһыытынан олоҕун усталаах
туоратыгар үөрэҕи бүтэриэҕиттэн араас комсомольскай,
партийнай салалтаҕа, норуот хаһаайыстыбатыгар эппиэттээх
дуоһунастарга үрдүк таһаарыылаахтык үлэлээбитэ. Нуучча
кыыһын кэргэн ылан, кини дойдутугар Полтаваҕа олорон, саха
диэн үтүө-мааны үлэһит омук баарын биллэрэн, үлэһит да,
кэргэн, аҕа да быһыытынан улахан убаастабылынан туһанар.



Тыыл уонна үлэ бэтэрээннэрэ

Григорьева Екатерина Григорьевна 
(1913 -1978 с.с.)

Элбэх оҕолоох ыал улаханнара буолан кыратыттан үлэҕэ
эриллэн, буһан-хатан улааппыта. Айылҕаттан күүстээх-
уохтаах, туохтан да иҥнэн-толлон турбат кыыс холкуоска
үлэлээбитинэн барбыта. Уол оҕолуу майгылаах, бэйэтин
иннин көрүнэр кыахтаах кыыһы 1935 с. Ньурбаҕа
трактористар курстарыгар ыыппыттара. Тыыл ветерана,
“Үлэҕэ килбиэнин иһин” 2, “1941-1945 с.с. Аҕа дойдуну
көмүскүүр Улуу сэрии кэмигэр килбиэннээх үлэтин иһин”
мэтээллэрдээх. Тыыл ветерана, дьахталлартан бастакы
тырахтарыыс Григорьева Екатерина Григорьевна.



Тыыл уонна үлэ бэтэрээннэрэ

Петров Ким Григорьевич 
(1932-1988 с.с.)

Эдэр киһи быһыытынан туохха барытыгар актыыбынайдык
кыттара, холкуоска араас үлэҕэ сылдьара. Тыраахтар курсугар
үөрэнэн тырахтарыыстаабыта. Кэлин слесардаабыта, ыччаттары
үөрэппитэ. Иллэҥ кэмигэр балыктыырын, бултуурун сөбүлүүрэ.
Пенсияҕа тахсан баран күрүө көрөөччүнэн үлэлээбитэ. Үчүгэй
үлэтин иһин Ким Григорьевичка Профсоюз КК-тан Москваттан
Бочуотунай грамота, “Ветеран труда” мэтээл, “Ударник
коммунистического труда” бэлиэ туттарбыттара, “1941-1945 сс.
Аҕа дойдуну көмүскүүр Улуу сэриигэ килбиэннээх үлэтин иһин”
мэтээлинэн наҕараадаламмыта.



Тыыл уонна үлэ бэтэрээннэрэ

Платонов Илларион Иванович 
– Тоокуйуус

(1866 – 1946 с.с.)
Бэйэтин кэмигэр Тоокуйуус сытыы-хотуу, турбут-олорбут, кэлбит-барбыт,
тыллаах-өстөөх бэрт сэргэх киһи эбит. Бүлүү атыыһыта Расторгуевы кытары
ыкса билсэр, киниттэн табаар, мал-сал таһааран атыылыыр идэлээҕэ. Олус
ыраас, үрүнэ-тэбэнэ сылдьар, бааһынайдыы көрүҥнээх үһү. Тыыл ветерана
Илларион Иванович тымыра-сыдьаана элбэх. Сэрии бүтээтин Маҥкыырай
дьиэтигэр 1946 сыллаахха хомолтолоохтук өлбүтэ.



Тыыл уонна үлэ бэтэрээннэрэ

Платонов Савва Иванович
(1881-1964 с.с.)

Платонов Савва Иванович Харбалаахха 1881 сыллаахха Лөглөр Былатыан дьиэ
кэргэнигэр төрөөбүт. Кини 6 бырааттаах, 1 балыстаах эбит. Бары аҕаларын
аатынан араспаанньа ылбыттар.
Платонов С. И. революция иннинэ Потапов уонна Барахов баайдарга
Өлүөхүмэттэн бурдук уонна да атын табаар тиэйиитигэр сылдьыбыт. Сэбиэскэй
былаас кэмигэр кини холкуоска киирэн араас үлэҕэ үлэлээбитэ. Хара өлүөр
диэри сайын окко үлэлиирин билэбин.



Тыыл уонна үлэ бэтэрээннэрэ

Платонова Евдокия Ивановна
(1883-1966 с.с.)

Огдооччуйа 1883 сыллаахха төрөөбүтэ. Кини оҕолорун көрөн-
харайан, улаатыннаран, сүөһүтүн көрөн, дьиэ үлэтинэн
дьарыгырара. 1944 сыллаахха Харбалаахха аан бастакынан 6 оҕону
төрөппүтүн иһин I степеннээх “Ийэ медалынан” наҕараадаламмыта.



Тыыл уонна үлэ бэтэрээннэрэ
Платонов Георгий Саввич

(1907-1992 с.с.)
Кини “Бааһынай” холкуос бэрэссэдээтэлинэн талыллан үлэлээбитэ. 1936 сыллаахха
эмиэ советскай-партийнай оскуолаҕа үөрэммитэ уонна 1938 сылтан Үөһээ-Бүлүүгэ
райисполком земельнэй отделын сэбиэдиссэйинэн үлэлээбитэ. Аҕа дойду Улуу
сэриитин саҕана райком 3-с секретарынан үлэлии сырыттаҕына, 1943 сыллаахха
Сунтаар оройуонун райисполкомугар эмиэ земотделга ыыппыттара. Онтон Улуу
Кыайыыны райком 3-с секретарынан үлэлии олорон көрсүбүтэ. Онно “1941-1945 с.с.
Аҕа дойдуну көмүскүүр Улуу сэрии кэмигэр килбиэннээх үлэтин иһин” медалынан
наҕараадаламмыта. Өссө сэрии буолуон иннинэ кини Саха сирин Үрдүкү советын
депутатынан, ЯЦИК чилиэниэн талыллан үлэлээбитэ. 1947 сыллаахха Бочуот Знага
орденынан наҕараадаламмыта. 1948-1949 с.с. Платонов Г.С. Элгээйи МТС-гар партком
секретарынан анаммыта. 1949 сыл күһүн дойдутугар төннөн кэлэн сир салаатын
сэбиэдиссэйинэн 1954 сыллаахха диэри үлэлээбитэ. Онтон ити сыл ССКП
ыҥырыытынан Харбалаахха Хрущев аатынан холкуоска бэрэссэдээтэлинэн үлэлии
тахсыбыта. 1959 сыллаахха Намҥа Исидор Барахов аатынан холкуоска бэрэссэдээтэл
солбуйааччытынан анаммыта. Ол кэннэ “Барахов” совхозка рабочком
бэрэссэдээтэлинэн, Нам селотун советын бэрэссэдээтэлинэн, “Нам” рабкооп
правлениетын бэрэссэдээтэлинэн 1967 сыллаахха пенсиҕа тахсыар диэри үлэлээбитэ.



Тыыл уонна үлэ бэтэрээннэрэ
Платонова Дария Саввична

(1911-1999 с.с.)
Сэрии саҕаланыытыгар М.Е. Иванов “Харбалаах нэһилиэгэ” диэн
кинигэтигэр суруйбутунан, Дария Саввична 1941-1942 с.с.
Харбалаахха саамай ыарахан кэмнэргэ сельсовет председателинэн
үлэлээбит.
1945 сыллаахха райсоветка инструктордаабыт, кэлин оройуоҥҥа
мобилизация отделын сэбиэдиссэйинэн үлэлээбит, онтон
холкуоһугар кассирдаабыт.
Дария Саввична асчыт, иистэнньэҥ идэлээҕэ, онон буолуо,
сааһыран баран Нам оскуолатын интернатыгар, Үөһээ-Бүлүү
детдомугар, Харбалаах дьааһыла саадыгар пенсияҕа тахсыар
диэри үлэлээбитэ. Тыыл, үлэ ветерана Д.С. Платонова “1941-1945
с.с. Аҕа дойдуну көмүскүүр Улуу сэрии кэмигэр килбиэннээх
үлэтин иһин” мэтээллээх



Тыыл уонна үлэ бэтэрээннэрэ

Платонова Мария Саввична
(1921-2008 с.с.)

Мария Саввична училищены Аҕа дойдуну көмүскүүр Улуу сэрии
буола турдаҕына 1942 сыллаахха бүтэрбитэ уонна төрөөбүт
Харбалааҕын оскуолатыгар үлэлии кэлбитэ. Мария Саввична ити
кэмтэн бочуоттаах сынньалаҥҥа тахсыар диэри Харбалаах эрэ
оскуолатыгар үлэлээбитэ. Кини трудовой киниискэтигэр ити биир
эрэ сурук баар. Тыыл, педагогическай үлэ ветерана, РСФСР
үөрэҕириитин туйгуна, Харбалаах нэһилиэгин бочуоттаах
олохтооҕо Мария Саввична сыралаах үлэтэ “1941-1945 с.с. Aҕa
дойду Улуу сэриитин кэмигэр килбиэннээх үлэтин иһин”, “В.И.
Ленин төрөөбүтэ 100 сылыгар”, “Үлэ ветерана” мэтээллэринэн
бэлиэтэммитэ.



Тыыл уонна үлэ бэтэрээннэрэ

Платонов Константин Харлампьевич
(1928-1998 с.с.)

Сэрии саҕаланарыгар улаатан эрэр 13 саастаах уол эбит. Ол
саҕанааҕы кырыымчык кэми, сарсыарда эрдэ турар, киэһэ хойут
үлэттэн тахсар диэни, ыарахан үлэни барытын этинэн-хаанынан
билбит. Бастыҥ от охсооччу буола улааппыт. Бөһүөлэктэн чугас
турар Былбааҥҥа хоно сытан үлэлииллэр, үлэ күннээҕи нуорматын
толорбокко эрэ ходуһаттан тахсыбаттар эбит. Кини ол саҕаттан
колхоз, совхоз хара үлэтиттэн илиитин араарбакка үлэлээбиттэртэн
биирдэстэрэ буолар. Тыыл, үлэ бэтэрээнэ, социалистическай үлэ
ударнига, элбэх бочуотунай грамоталардаах этэ, “Кыайыы 50 сыла»
мэтээл уонна “1941-45 с.с. Аҕа дойду Улуу сэриитин кэмигэр
Килбиэннээх үлэтин иһин» мэтээлин 1992 с. туппута.



Тыыл уонна үлэ бэтэрээннэрэ

Саввинова Марфа Николаевна
(1924-2004 с.с.)

Марфа Николаевна өр кэмҥэ атыы-эргиэн тэрилтэтигэр үтүө
суобастаахтык үлэлээбитэ. Ол туоһутунан "Отличник Советской
потребительской кооперации" диэн знагынан, элбэх
грамоталарынан наҕараадаламмыта. Кини тыылга бэриниилээх
үлэтин иһин 1946 сыллаахха “1941-1945 с.с. Аҕа дойду Улуу
сэриитин кэмигэр килбиэннээх үлэтин иһин” мэтээлинэн
наҕараадаламмыта, онтон "Ветеран труда" мэтээли 1977
сыллаахха ылбыта. “Ударник коммунистического труда”;
“Ветеран Великой Отечественной войны”; “Отличник советской
потребительской кооперации”; Медаль “За доблестный труд в
годы ВОВ 1941-45 г.г.”; Юбилейные медали: “30 лет”, “40 лет”,
“50 лет Победы в ВОВ 1941-45 г.г.”Знак “Ветеран тыла”; “Медаль
Материнства” I cтепени и II степени



Тыыл уонна үлэ бэтэрээннэрэ

Семенов Иван Васильевич – Өспө
(1927-1990 с.с.)

1927 сыллаахха Өргүөккэ Быракааҥҥа төрөөбүт. Тоҥуулаахха
көһөн кэлэн “Киров” холкуоска үлэлээбитинэн барбыт. Сайын от
кээһиитигэр, оҕус сиэтиитигэр үлэлиирэ. Олус эрдэ туруораллара,
киэһэ хойут үлэттэн тахсаллара. Кураан сыллар буолбуттара,
бурдук хатан хаалара. Аһылык олох кэмчи этэ, күҥҥэ 200 грамм
лэппиэскэ, сороҕор 1 киилэ суорат. 1950 сыллаахха комсомолга
киирбит. 1962 сыллаахха тутуу биригэдьииринэн үлэлээбит.
“1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин”, “Кыайыы 40 сыла”, “Үлэ ветерана”
мэтээллэрдээх.



Тыыл уонна үлэ бэтэрээннэрэ

Семенова Мария Ефимовна –
(1921-2008 с.с.)

Тыыл, үлэ ветерана Мария Ефимовна “1941-1945 с.с. Аҕа
дойдуну көмүскүүр Улуу сэрии кэмигэр килбиэннээх үлэтин
иһин” мэтээллээх. “Киров” холкуос чилиэнэ буолан,
үлэлээбитинэн барбыт. Сайын от мунньааччы бастыҥа,
күһүн бурдук быһан, оҕуруот хомуйан, кыһын молотилканан
бурдук сыстарыытыгар сылдьыбыт. Кыһыҥҥы өттүгэр
фермаҕа оҕуһунан, атынан от тиэйиитигэр үлэлээбитэ,
сопхуостаан эмиэ сылдьыбыта.



Тыыл уонна үлэ бэтэрээннэрэ

Семенов Терентий Спиридонович

Терентий Спиридонович былыргыта кыра үөрэхтээх онон,
нэһилиэккэ сэбиэттиир эбит. Тоҥуулаахха Киров аатынан
холкуоһу тэрийиигэ Тэрэнтэй (Одьолууска) уонна нэһилиэк
бэрэстэбиитэлэ Петр Будищев үлэлээбиттэрэ. Холкуос
тэриллибитэ бастакы сылларыгар (1935-1938 с.с.) правление
председателинэн талыллыбыта.



Тыыл уонна үлэ бэтэрээннэрэ

Семенов Гаврил Семенович –
Анды Хабырыыл
(1890-1943 с.с.)

Семенов Гаврил Семенович – Анды Хабырыыл, Чөмөөт Сэмэн орто уола 1890
сыллаахха төрөөбүтэ. Элбэх оҕолоох, ыччаттаах, сиэннэр, хос сиэннэр Саха сирин
үгүс улуустарыгар, тас өттүгэр олороллор, үлэлииллэр, үөрэнэллэр.
Бултаан-алтаан, оттоон-мастаан, сүөһү ииттэн харах таһаарынан олорбута. 12
оҕоттон алтата киһи-хара, ыал-күүс буолтара, атыттар эрдэ өлбүттэрэ.
Холкуоска окко, бурдукка үлэлиирэ. Кыһын оҕуһунан балбаах таһара, оскуолаҕа
оттук мас тиэйэрэ. Кыыһа Семенова А. Г. ахтарынан, ыалларга атах эт
алдьаталларыгар ыҥырыкка сылдьар этчит эбит, биир да кыырпах таһаарбакка
саас сааһынан сүөһү этин энчирэппэккэ сатаан эттиир идэлээҕэ үһү.



Тыыл уонна үлэ бэтэрээннэрэ

Семенова Акулина Прокопьевна
(1894-1944 с.с.)

Семенова Акулина Прокопьевна – Анды Хабырыыл кэргэнэ, Ороһу Мөрдьөкө
Борукуоппай тоҕус кыыһыттан биирдэрэ, 1894 сыллаахха төрөөбүтэ. Отоһут
буолан, дьахтар төрөтөрө, чэпчэки илиилээх диэн ыҥырыыга сылдьара,
махтаналлара үһү, ынах эмиийин бааһын, оҕо сирэйин бааһын, саһарар
буолбуту, эчэйбити эмтиирэ үһү, сибэккини, оту – маһы, оҕо иигин туттар эбит.
Өкүлүүнэ сайын холкуоска ынах быата, өтүү, сулар, кулгаах быата хатар, оттон
кыһын хотон харабыла буолар эбит.



Тыыл уонна үлэ бэтэрээннэрэ

Иванова Екатерина Гаврильевна
(1913-1987 с.с.)

Кэргэнэ эдэрчи сааһыттан ыарыһахтаан, үксүн туббалыыһаҕа
сытара, онон Екатерина Гаврильевна барахсан сии кырбас оҕолорун
иитэр–аһатар кыһалҕаттан субу төрүөр диэри, оҕолоноот да ыйы
кыайбат кэминэн кыһыннары–сайыннары холкуоска үлэлиирэ:
фермаҕа үүт эрийэрэ, ыһыы, хомуур үлэтигэр сылдьара, оҕуруот
көрөрө, сиилэс бэлэмнэһэрэ, лэппиэскэ оҥороро.
Сэрии сылларыгар сааскы ыһыы, сайыҥҥы от, күһүҥҥү хомуур
кэмигэр ким да ордубакка, бэл эмиийдии сылдьар кыра оҕолоох
ийэлэр сир хонукка үлэлии бараллара. Оҕолорун ол кэмҥэ тэриллэр
дьааһылаҕа хааллараллара. Хара үлэни кыайбат кырдьаҕас
эмээхсин, эдэр оҕо харайаллара, көрөллөрө-истэллэрэ үһү



Тыыл уонна үлэ бэтэрээннэрэ

Иванов Евсей Спиридонович
(1904-1964 с.с.)

Холкуостааһын саҕаламмытыгар биир бастакынан холкуоска
киирбит, актыыбынай кыттыыны ылбыт. Сэбиэттэр
тэриллибиттэригэр үлэлэспит, сир түҥэтиитигэр кыттыспыт, саҥа
олоҕу уруйдуу көрсүбүт. Ликбезкэ үөрэнэн ааҕар–суруйар буолбут.
Сэрии саҕана тырахтарыыстар куурустарын бүтэрэн, сэрии бүтүөр
диэри тырахтарыыстаабыта. Саас бааһына хорутуута, сайын хомуур
үлэтэ, күһүн паардааһын, алтынньыттан саҕалаан муус устарга
тиийэ Харбалаахха, Тамалакааҥҥа, Ороһуга, Намҥа, Балаҕаннаахха,
Кэнтиккэ молотилканан бурдук сыстарыыта сылы эргитэн буолара.



Тыыл уонна үлэ бэтэрээннэрэ

Филиппова – Иванова Софья Евсеевна
(1933 с.т.)

Харбалаах начальнай оскуолатын бүтэрэн баран, сэрии кэмэ буолан, салгыы үөрэнэр кыаҕа
суоҕунан тохтообута. Сэрии сылларыгар сайын окко бугул түгэҕэ харбаан, кэбиһиигэ оҕус
сиэтэн, оҕуруокка, сир хорутуутугар оҕус сиэтэн холкуоска туруу үлэтэ саҕаламмыта.
Арыый кыанаат, фермаҕа үүт эрийээччинэн үлэлээбитэ. Комсомолга киирэн нэһилиэккэ
араас общественнай үлэҕэ актыыбынайдык кыттара, биир кэмҥэ секретардаан
сылдьыбыта. 1954 сылтан 1959 сылга диэри фермаҕа биригэдьиирдээбитэ. Сунтаарга
буолбут түөрт Бүлүү оройуоннарын комсомольскай конференциятыгар делегатынан
сылдьыбыта. Фермаҕа ыанньыксыттыы сылдьан, 1962сыллаахха маслоцех арыллыбытыгар
маастарынан анаабыттара, 21 сыл устата эҥкилэ суох үлэлээн, пенсияҕа тахсыбыта.
Үлэ, тыыл, сыана бэтэрээнэ Софья Евсеевна - нэһилиэк Бочуоттаах олохтооҕо, убаастанар,
ытыктанар кырдьаҕас.
Наҕараадалара: Араас таһымнаах грамота көтөх муҥунан, мэтээллэрэ: «За доблестный
труд в годы ВОВ 1941-45 г.г.», «Ленин төрөөбүтэ 100 сылынан», «50 лет Победы ВОВ»,
«Ветеран труда», знактар: «Ударник коммунистического труда», «Ударник 9 пятилетки»,
«Победитель соц. соревнования 1974 г.», «Победитель соц. соревнования 1976 г.», «70 лет
ВЛКСМ».



Тыыл уонна үлэ бэтэрээннэрэ

Семенова Матрена Гаврильевна
(1915-1999 с.с.)

Сэрии сылларыгар Мотуруона эр киһи үлэтин барытын баһылаабыта.
Мас кэрдиитэ, хастыы да оҕуһунан суксуруһуннаран фермаҕа от
тиэйиитэ, мас тиэйиитэ, сайын от, бурдук үлэтэ. Күҥҥэ муҥутаан 1,3
дьэһээтэй га сири охсоро. 1500 түүтэх бурдугу баайара. Үчүгэй үлэтин
иһин «Стахановец» диэн бочуоттаах ааты ылбыта. Сэрии ыар
тыынын этинэн–хаанынан билбитэ, ол сылларга охсуулаах үлэтин
иһин “1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин” мэтээллээх. Тыыл ветерана Матрена
Гаврильевна 1999 сыллаахха ыарахан ыарыыттан сырдык тыына
быстыбыта. «1941-1945 с.с. Аҕа дойдуну көмүскүүр Улуу сэрии
кэмигэр үлэҕэ килбиэнин иһин», «Тыыл ветерана», «Үлэ ветерана»,
Кыайыы 30, 40, 50 сылларыгар аналлаах юбилейнай мэтээллэрдээх.



Тыыл уонна үлэ бэтэрээннэрэ

Галашева – Барахова Евдокия 
Акимовна

(1934-1999 с.с.)
Тыыл, педагогическай үлэ бэтэрээнэ Евдокия Акимовна. Сэрии
сылларыгар син биир оччотооҕу холкуостаах оҕотун быһыытынан
туох да үлэттэн туора турбатаҕа: бурдук ичигэстээһинэ, ходуһа,
бааһына ыраастааһына оҕуруокка уу кутуута, сыыс үргээһинэ, окко
оҕус сиэтиитэ, бугул түгэҕин харбааһына.
Дуунньа Бүлүү педучилищетын ситиһиилээхтик үөрэнэн бүтэрэн
баран, хоту ананан үлэлээбитэ. Оҕо санаторийыгар учууталынан
пенсияҕа тахсыар диэри ситиһиилээхтик үлэлээбитэ. Көнө,
чиэһинэй, бэйэтигэр үрдүк ирдэбиллээх учуутал ыарыһах оҕолорго
ийэлии сылаастык сыһыаннаһара, чиҥ билиини ситиһэрэ. Пенсияҕа
тахсан баран быткомбинакка үлэлээбитэ.



Тыыл уонна үлэ бэтэрээннэрэ

Семенова Александра Гаврильевна
(1917-2003 с.с.)

Сэрии кэмигэр Александра үлэ киэнэ кытаанаҕар түбэһэр: мас
кэрдиитэ, бааһына хорутуута, от тиэйиитэ, икки атынан булуугунан
сир тиэриитэ, от охсуута курдук чиргэл эр киһи да сылайар–элэйэр
күүстээх үлэтигэр сылдьар. 1,3 дьэһээтэй га сири охсоро, оччону
мунньара, оттон бурдук баайыытыгар тэҥнээҕэ суоҕа, күҥҥэ
муҥутаан 1800 түүтэҕи баайан турардаах. Тыыл, үлэ ветерана
Александра Гаврильевна наҕараадалара: «1941-45 с.с. Аҕа дойдуну
көмүскүүр Улуу сэрии кэмигэр килбиэннээх үлэтин иһин», «Тыыл
ветерана», «Үлэ ветерана», Улуу Кыайыы 30-40-50 сылларыгар
аналлаах юбилейнай, «Маршал Жуков» диэн мэтээллэрдээх,
Харбалаах нэһилиэгин Бочуоттаах олохтооҕо этэ.



Тыыл уонна үлэ бэтэрээннэрэ

Иванова – Семенова Прасковья 
Гаврильевна

(1924-1998 с.с.)
Сэттэ кылаас үөрэхтээх, Бүлүү училищетыгар үөрэнэн иһэн
ыалдьан уурайбыта. Оччотооҕу оҕо сиэринэн сайын от мунньан,
кээһиигэ бугул түгэҕин харбаан, бурдук баайан, сиилэс уксан,
оҕуруот хомуйсан үлэлээбитэ. Сэрии кэмигэр холкуоска
суоччутунан, булгаахтырынан үлэлээбитэ. Илиитигэр
дьоҕурдааҕа: иистэнэрэ, быысабайдыыра, оҕуруо тиһэрэ, куруһуба
баайара.
“1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин”, «Үлэ ветерана» мэтээллээх, бэрт элбэх
грамоталаах. 1998 сыллаахха 74 сааһыгар олохтон барбыта.



Тыыл уонна үлэ бэтэрээннэрэ

Семенов Николай Гаврильевич
(1931-2002 с.с.)

Хара киинэ хааннааҕыттан холкуос үлэтигэр көлүллүбүтэ. Бурдук
ичигэстээһиниттэн, күтэр, моҕотой бултааһыныттан, оҕус
сиэтиититтэн, миэлиҥсэҕэ оҕус үүрээччиттэн саҕалаан бары үлэҕэ
барытыгар миккиллэн улааппыта. Николаев Николай – Куойка
оҕонньорго сыһыарыллан, таба бостууктуур, бултаһар буолбута. Булка
сыстаҕас, баҕалаах этэ. Маска дьоҕурдаах буолан, тутуу маастарын
үөрэҕин бүтэрбитэ, ол идэтинэн Үөһээ Бүлүүгэ уһуннук
промкомбинакка үлэлээбитэ. Кэлин лесхозка көспүтэ, хайа да
үлэтигэр сирдэрбэт, хотуулаах үлэһит этэ. Тыыл ветерана Семенов
Николай Гаврильевич «1941-1945 с.с. Аҕа дойуну көмүскүүр Улуу сэрии
сылларыгар үлэҕэ килбиэнин иһин», «Үлэ ветерана», «Кыайыы 50
сыла» мэтээллэрдээх, «Тыыл ветерана», «Коммунистическай үлэ
ударнига», «1978-79-80 сылларга соц. күрэх кыайыылааҕа»
бэлиэлэрдээх.



Тыыл уонна үлэ бэтэрээннэрэ

Семенов Нестер Гаврильевич
(1935 с.т.)

Сэрии кэмин оҕотун быһыытынан бэрт кыратыттан бурдук ичигэстээн,
бааһына, ходуһа сыыһын ыраастаан, моҕотойдоон, күтэрдээн, оҕус сиэтэн,
ыһык таһан, Тэҥэлилээхтэн күстэх, сыа балык таһан, додо курдук үлэлээх–
хамнастаах этэ. Ол муҥнана сырыттаҕына, 1948 сыллаахха кыра эдьиийэ
Борускуо Ньурбаҕа кийиит буолан олордоҕуна, күтүөт, сэрии инбэлиитэ
Иванов Гаврил Михайлович – Сыыйыскай кэлэн оҕо гына илдьэ барбыта.
Оҕото суох эдьиийдээх күтүөтүгэр маанытык иитиллэн, үөрэҕи ылан СГУ-ну
ситиһиилээхтик бүтэрбитэ, физик идэтин ылбыта. Чөмөөттөртөн бастакы
үрдүк үөрэхтээх кини буолбута. Үөрэнэ сылдьан чэпчэки атлетиканан
дьарыктанан сүүрүүгэ, хайыһарга разрядтаах, СГУ хамаандатын чилиэнэ этэ,
республикаҕа, улууһугар миэстэлэһэрэ. Семенов Н.Г – тыыл, спорт,
педагогическай үлэ ветерана, «1941-45сс. Аҕа дойду Улуу сэриитин кэмигэр
килбиэннээх үлэтин иһин», «Үлэ ветерана», «Кыайыы 50 сыла», «Маршал
Жуков» мэтээллэрдээх.



Тыыл уонна үлэ бэтэрээннэрэ

Семенова Ирина Гаврильевна
(1916-1987 с.с.)

Үйэтин үтүө кэмнэрин сүөһү үлэтигэр анаабыта, ыанньыксытынан,
үүт эрийээччинэн, арыы астааччынан үлэлээбитэ. Сэрии
сылларыгар эр дьону солбуйан, холкуос кытаанах үлэтэ дьахталлар
нарын санныларыгар сүктэриллибитэ. Мас кэрдиитэ, от охсуута, от
тиэйиитэ кинилэр күннээҕи түбүктэрэ буолбута. Өрүүнэ муҥутаан
1,5 га сири килэһитэн, нэһилиэккэ кимиэхэ да иннин биэрбэтэҕэ.
Кэлин сааһыран, доруобуйата мөлтөөн, сүөһү үлэтиттэн уурайбыта,
оҕуруокка, хаппыыстаҕа, хортуоскаҕа үлэлээбитэ. Тыыл бэтэрээнэ
Ирина Гаврильевна «1941-1945 с.с. Аҕа дойдуну көмүскүүр Улуу
сэрии кэмигэр килбиэннээх үлэтин иһин» уонна «Кыайыы 40 сыла»
мэтээллэрдээх.



Тыыл уонна үлэ бэтэрээннэрэ

Семенов Трофим Афанасьевич
(1932-2014 с.с.)

Сайын 8-9 сааһыттан миэлиҥсэҕэ оҕус үүрэн, моҕотойу, күтэри
бултаһан, ходуһа, бааһына маһын ыраастааһан, бурдук ичигэстээн,
окко оҕус сиэтэн, обургу соҕус буолан баран ыһык таһан, от үлэтигэр
буһан–хатан улааппыта. Трофим оонньуур–көрүлүүр оҕо сааһа сэрии
тыйыс сылларыгар үлэ үөһүгар ааспыта. Сэрии кэнниттэн 7
кылааһы бүтэрэн баран, Бүлүү куоратыгар баһаарынай чааска
үлэлээбитэ. «1941-1945 с.с. Аҕа дойдуну көмүскүүр Улуу сэрии
кэмигэр килбиэннээх үлэтин иһин», «Тыыл бэтэрээнэ»
мэтээллэрдээх.



Тыыл уонна үлэ бэтэрээннэрэ

Спиридонов Иван Спиридонович 
(1909-1989 с.с.)

Холкуостааһын буолуор диэри сүөһү ииттэн, бултаан-алтаан,
балыктаан олорбуттара. «Бааһынай» холкуоска биир
бастакынан киирэн туруу үлэһит буолбута. Сэрии кэмигэр от-
бурдук үлэтигэр, мас кэрдиитигэр, от-мас, балбаах
таһыытыгар, сылгыга үлэлээбитэ. Үчүгэй үлэтинэн «Хрущев»
колхоз тэриллибитэ 25 үбүлүөйдээх сылынан оройуон Бочуотун
дуоскатыгар тахсыбыта.



Тыыл уонна үлэ бэтэрээннэрэ

Спиридонова Татьяна Спиридоновна
(1895-1948 с.с.)

Спиридонова Татьяна Спиридоновна - Хаптаҕай Уйбаан эдьийэ 1895 с. төрөөбүтэ.
Оҕо эрдэҕиттэн улахан ыарыһах, сиһин уҥуоҕун сиэтэн көхсүнэн, түөһунэн улахан
баҕайы бөкчөгөрдөөх этэ. Ол да буоллар холкуоска кыаҕынан, күүһэ кыайарынан
үлэлээбитэ. Кыһынхотон харабынайа, сайын оҕуруокка сылдьара уонна сүөһү
быата хатара. Быраатын айаҕын, таҥаһын-сабын бэрийэн олорбута.
Кэргэннэммэтэҕэ, оҕоломмотоҕо. Сэрии бүппүтүн кэннэ аҕыйах сыл буолан баран
олохтон туораабыта



Тыыл уонна үлэ бэтэрээннэрэ

Сутуруканов Иван Иннокентьевич
(1878-1960-ус с.с.)

Холкуос тэриллэ илигинэ баай Бараахапка быраата Дьөгүөрдүүн
дьиэлэрин, ампаардарын тутуутугар үлэлээбиттэр. Бүлүү куоратыгар
Расторгуев атыыһыкка киирэн эмиэ тутууга үлэлииллэр эбит. Онтон
холкуос тэриллибитин кэннэ "Бааһынай" холкуос тутаах үлэһитэ - тимир
ууһа буолбут. Холкуос туох баар техникатын, ыһыы, хомуур тэриллэрин,
быһах, анньыы, дьиэҕэ - уокка туттуллар араас малы оҥороро, бэл
алдьаммыт, токуруйбут саалары чөлүгэр түһэртиирэ. 1945 с. холкуос
биллиилээх кырдьаҕас тимирин ууһа Сутуруканов Уйбаан эһиилги
сааскы ыһыыга хайыы-үйэ 14 булуугу, 2 сеялканы өрөмүөннээн
бэлэмнээбитин туһунан оройуон хаһыатыгар суруллубут этэ. Хрущев
аатынан холкуос тэриллибитэ 25 үбүлүөйдээх сылынан оройуон
Бочуотун дуоскатыгар тахсыбыта: Сутуруканов Иван Иннокентьевич
/Чараас Уйбаан/, тимир ууһа, 225 көлөһүн күннээх диэн.



Тыыл уонна үлэ бэтэрээннэрэ

Сутуруканова Татьяна Васильевна
(1888-1985 с.с.)

Сутуруканова Татьяна Васильевна - Чараас Уйбаан иккис кэргэнэ, 1888 с. Орто
Бүлүүгэ төрөөбүтэ. Уйбаан тимир ууһа, мас ууһа буолан, Үөһээ, Аллараа, Орто
Бүлүүлэринэн уһана барар эбит, ол сылдьан Орто Бүлүүттэн аҕалбыт. Татыйаана
оҕонньоругар күөрт күөртээн эдэр-сэнэх сааһын бараабыта, онтон сылтаан, хараҕа
ыалдьан, икки хараҕа кып-кыһылынан көрөр этэ. Уйбааннаах элбэх хоноһолоох,
түһүүлээх буолан, дьиэтигэр-уотугар элбэх түбүктээҕэ. Сайыҥҥы өттүгэр холкуос
хортуоскатын көрөрө. Олоҕун тиһэх сылларыгар көрбөт буолбута. Оҕоломмотоҕо.
Аймаҕын оҕотун Агафьяны илдьэ кэлэн ииппиттэрэ, онтон сиэннэрдээх, хос
сиэннэрдээх. Татыйаана сиэнэ Таня сылаас состуогар сытан 1985 сыллар диэки
орто дойдуттан барбыта.



Тыыл уонна үлэ бэтэрээннэрэ

Сутуруканов Егор Иннокентьевич 
(1881-1968 с.с.)

Дьөгүөр үчүгэй мас ууһа эбит, онон Микииппэр Бараахапка
убайа Уйбаанныын эдэр эрдэхтэринэ хамначчыттаабыттар.
Бүлүүгэ Расторгуев атыыһыкка баран уһанан кэлэллэрэ.
Холкуоска киирэн бастыҥ үлэһит буолбута. Эдэрчи эрдэҕинэ
стахановскай хамсааһыҥҥа кыттан күҥҥэ 2,5 ганы охсорун
өйдүүбүн. Бириэмийэтэ 1,2 метрэ үчүгэй баҕайы хараҥа күөх
сукунаны биэрбиттэрин Софроҥҥа анаабыта. Кини "Бааһынай"
холкуоска, онтон бөдөҥсүйбүт "Хрущев" холкуоска 1968
сыллаахха, хара өлүөр диэри үлэлээбитэ.



Тыыл уонна үлэ бэтэрээннэрэ

Дмитриева Анна Ивановна
(1926-1987 с.с.)

Сутуруканова - Дмитриева Анна Ивановна 1926 с. Ньурбаҕа
төрөөбүтэ. Харбалаахха сэрии саҕаламмытын кэннэ эдэркээн,
16 эрэ саастаах, саҥа тыллан эрэр сибэкки курдук кэрэ
кыысчаан күнү-дьылы бэлиэтиир, хаары-самыыры кээмэйдиир
үлэһитинэн ананан кэлбитэ. Аана барахсан олус ыраас,
минньигэс астаах, иистэнньэҥ, аламаҕай, ыалдьытымсах ыал
ийэтэ буолбута. Нэһилиэккэ кэлэр тойоттор-хотуттар бары бу
ыалга түһэллэрэ, хонор-өрүүр ыалдьыттара-хоноһолоро элбэх
буолара. Тыыл ветерана Анна Ивановна, Харбалаах биир
бастыҥ кийиитэ.



Тыыл уонна үлэ бэтэрээннэрэ

Сутуруканова Вера Ивановна
(1917-1999 с.с.)

Олох оҕо эрдэҕиттэн холкуоска үлэлээбит. Сүөһү көрүүтүгэр,
үүт эрийиитигэр эриллибит. Ханна ыарахан үлэ баар да онно
үтэйэллэрэ диирэ. Ол курдук Сунтаарга диэри уот баҕанатын
үүтүн хаһыытыгар ыыппыттар. Күннээҕи нуорматын аһары
толорор буолан, арсыын табаарынан бириэмийэлэнэр эбит.
Бииргэ төрөөбүт убайа, бастакы тырахтарыыс Сутуруканов
Григорий Иванович сэриигэ барарыгар Намҥа кинини
тырахтарыыстар куурустарыгар үөрэттэрэ хаалларбыт. Үөрэҕин
бүтэрэн кэлэн, манна бастакы тырахтарыыс дьахтар, сэрии
сылларыгар убайын солбуйан, түүннэри-күннэри үлэлээн,
элбэх көлөһүнүн тохпут.



Тыыл уонна үлэ бэтэрээннэрэ

Сутуруканова Анисия Ивановна
(1918-.... с.с.)

Бастакы комсомолкалартан биирдэстэрэ. Оччотооҕу комсомолецтар хотону
дьиэттэн араарыы, ыраастык олоруу, таҥараны, абааһыны утары агитация үлэтин
ыыталлара. Анисия, Харов Уйбааҥҥа кэргэн тахсан, Тоҥуулаах комсомольскай
ячейкатын секретарынан үлэлээбитэ.
Сүөһүгэ сыстаҕас буолан, бэтэринээрдэр курстарыгар үөрэнэн, холкуос сүөһүтэ
туруктаах буоларыгар элбэх сыратын-сылбатын биэрэн үлэлээбитэ.
Сэрии кэнниттэн Бүлүү Халбаакытыгар иккиһин кэргэн тахсан,онно уһуннук
холкуос, сопхуос сүөһүтүн көрүүгэ-харайыыга утумнаахтык, тахсыылаахтык
үлэлээбитэ. Олоҕун бүтэһик сылларыгар атыыр оҕустары көрбүтэ. Олус кэйиик
атыыр оҕус кыайтарбатаҕар иччитэ, тылын иһитиннэрэр буолан, буойаары
киирбитин кыыла турбут оҕус үлтү тэпсэн хомолтолоохтук өлөн турар.

Тыыл, үлэ ветерана Анньыыска



Тыыл уонна үлэ бэтэрээннэрэ

Сутуруканова Марфа Васильевна 
(1927-2013 с.с.)

Бары оҕолор курдук, холкуоска от, бурдук үлэтигэр икки хараҥаны
ыпсаран, сиргэ хоно сылдьан үлэлиирэ. Эдьиийэ Вера тракторист
курсун бүтэрбитэ, киниэхэ сир хорутарыгар булууксут буолара,
бурдук сыстарараллара, түүннэри үлэлииллэрэ. Онтон 18 сааһын
туолбутугар нэһилиэк сэбиэтигэр депутатынан талан баран
секретарь гыммыттара, онно 2 сыл үлэлээбитэ. Ол кэмҥэ
маҥнайгы сүһүөх комсомольскай тэрилтэҕэ секретардаабыта. Ити
кэнниттэн оройуоҥҥа үлэлии-үлэлии киэһээҥҥи оскуолаҕа
үөрэнэн 7 кылааһы бүтэрбитэ, онно 1 сыл райкомолга
машинистканан, 1 сыл районоҕа үлэлээбитэ. Онтон Якутскайга
кадрдары бэлэмниир орто үөрэххэ ыыппыттара, 3 сыл үөрэнэн,
колхозка агрономунан үлэлээбитэ.



Тыыл уонна үлэ бэтэрээннэрэ

Сутуруканова Агафья Ивановна
(1932-1962 с.с.)

Агафья 1932 сыллаахха ииппит ийэтэ Татыйаана дойдутугар
Орто Бүлүүгэ төрөөбүтэ. Сэрии иннинэ ийэтэ Харбалаах
киһитигэр Сутуруканов Иван Иннокентьевичка кэргэн тахсан,
манна көһөн кэлбиттэрэ. Онон оонньуур-күлэр оҕо сааһа
Харбалаах буоругар ааспыта. Кини оскуолаҕа үөрэнэ сылдьан
сытыы-хотуу, үчүгэй куоластаах ырыаһыт эбит, оҕо эрдэҕиттэн
ис-иһиттэн сааһылаан үчүгэй баҕайытык оһуокай этэр эбит.
Тыыл ветерана Агафья Ивановна ыарыыта улам ыллар ылан 30
эрэ сааһыгар кырачаан оҕолорун тулаайах хаалларан орто
дойдуттан арахсыбыта.



Тыыл уонна үлэ бэтэрээннэрэ

Томскай Семен Иванович
(1922-200. с.с.)

Сэрии инниттэн, сэрии кэмигэр “Киров” холкуоска уһуннук
биригэдьиирдээбитэ. Хойут “Бааһынай” холкуоска эмиэ
биригэдьииринэн үлэлээбитэ. Сүрэхтээх-бэлэстээх, дьоҥҥо
убаастанар, ылыннарыылаах тыллаах, актыыбынай, дьиҥнээх
хомуньуус салайааччы этэ. Партия ыытар политикатын
энчирэппэккэ олоххо киллэрээччилэртэн биирдэстэринэн
буолара. Сороҕор сэбиэт бэрэссэдээтэлинэн үлэлиирэ.
Томскай С.И. – советскай партийнай үлэһит, өр сыллаах
эҥкилэ суох үлэтин иһин элбэх хайҕал лиистэрдээх, “1941-
1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин”, “Тыыл ветерана”, юбилейнай
мэтээллэрдээх.



Тыыл уонна үлэ бэтэрээннэрэ

Томскай Лазарь Иванович  
(1928-1987 с.с.)

Сэрии сылларыгар оҕочоос сылдьан холкуоска кыайарынан ханнык да үлэни
көрөн турбакка үлүмэ-салыма түһэн үлэлээбитэ. Кэлин улаатан баран холкуос
бары тутууларыгар, сайын от, бурдук үлэтигэр, сылгы, таба көрүүтүгэр,
сороҕор экспедиция үлэһиттэригэр куонньугунан сылдьара. Лааһар
Уйбаанабыс сатаабата диэн суоҕун кэриэтэ этэ, санаатын уурдаҕына барыны-
бары кыайара-хоторо, тимиртэн, мастан арааһы оҥорор кыахтааҕа, үтүөкэн
оһохчут этэ, кэлин маслоцехха оробуочайдаан сылдьыбыта. Тыыл ветерана
Лааһар Уйбаанабыс “1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин” мэтээллээх.



Тыыл уонна үлэ бэтэрээннэрэ

Тоороолор
Томская Евдокия Лазаревна

(1890-.... с.с.)
Томская Ирина Лазаревна

(1907-1951 с.с.)
Томскай Николай Лазаревич 

(1930-1958 с.с.)
Томская Мария Лазаревна

(1931-1951 с.с.)



Тыыл уонна үлэ бэтэрээннэрэ

Кэнэли үрдүнэн Маҥкыырайдар өтөхтөрүн Илин Бас диэки өттүгэр Томскай Лааһар
Уйбаанабыстаах диэн 4 оҕолоох ыал олорбуттар. Ийэлэрэ эрдэ өлбүт. Аҕалара колхозка оттоон-
мастаан, кыһынын ферма үлэтигэр сылдьан сэлликтээн өлбүтэ. Оҕолоро Евдокия, Ирина,
Николай, Мария (Маачыйа) тулаайах хаалан, инчэҕэй тирбэҕэ быстыбатынан, колхозка
күүстэрэ-кыахтара тиийэринэн үлэлээбиттэрэ. Кыраларыттан сөтөл ыарыыга эмтэрэн, бэрт
аһаах доруобуйалаах этилэр. Евдокия эргэ тахсан баран сөтөл ыарыыттан эдэр сааһыгар өлбүтэ.
Ирина сайын от-бурдук үлэтигэр сылдьара, кыһын хотоҥҥо харабынайдыыра, ол сылдьан 1950
с. сөтөл ыарыыттан Хачаҕалаахха өлбүтэ уонна онно хараллыбыта. Николай, Мария
эдьиийдэригэр сыстан үлэлээбиттэрэ. Николай улаатан баран, кыһын үксүн туббольницаҕа
эмтэнэрэ, онтон таҕыстаҕына колхозка бухгалтер көмөлөһөөччүтүнэн, суоччутунан, кылгас
кэмҥэ кулуупка үлэлээбитэ. Эдэр сааһыгар сөтөл ыарыытыттан өлбүтэ.Маачыйакыратыттан
ыарыһах буолан эдьиийигэр Өрүүнэҕэ илии-атах буолара, от-бурдук хомууругар сылдьара.
Олус үчүгэй куоластааҕа, концерка кыттан куруук ыллыыра. Олох эдэригэр сөтөл ыарыыттан
өлбутэ.



Тыыл уонна үлэ бэтэрээннэрэ

Томская-Иванова Феврония Михайловна
(1901-1971 с.с.)

Хобороон дьүһүннээх үтүөтэ, үлэһит бастыҥа кыыс биир ыһыахха
Кыадаҥдаҕа тапталын Томскай Иван Петровиһы көрсөн, сөбүлээн,
муҥхаҕа көpcүhүөx буолан үлэспиттэр. Ол курдук бэйэ бэйэлэрин
сүрэхтэринэн сөбүлэһэн, харахтарынан хайҕаһан, холбоһон, таҥара
дьиэтигэр бэргэһэлэммиттэр. Уйбаан куруук айаҥҥа сылдьар, тahaҕac
тahap буолан, эбэм оҕолорун үксүн соҕотоҕун көрөн-истэн, үлэлээн-
хамсаан олорбут. Кинилэр 1921 с. холбоһуохтарыттан 1934 с. диэри 11-
дэ оҕоломмуттарыттан 2 эрэ оҕо Маарыйа, Бүөтур Томскайдар
тыыннаах ордубуттар. Аҕалара Уйбаан 1934 с. айаҥҥа сылдьан
куртаҕынан ыалдьан өлбүт. Огдообо хаалан баран эбэм оҕолорун
соҕотоҕун ииппит. Тэптэгииҥҥэ ыанньыксытынан, субай cүөhүнү
көрөөччүнэн үлэлээбит, хойут хотоҥҥо харабынайдыыр этэ.



Тыыл уонна үлэ бэтэрээннэрэ

Томская Мария Ивановна
(1926-2002 с.с.)

Сэрии саҕаланыытыгар 15 саастааҕа. 1942 с. ыччаты суол
оҥоһуутун үлэтигэр Дьокуускай тыатыгар Хачыкаакка
хомуйтаабыттар. Онно хапсыһан барсыбыт. 1942-43 сс.
үлэлээбитэ. Аччыктаан, тоҥон уонна бэйэтэ ыарыһах буолан
сыыйыллан дойдутун сыккырыыр тыына эрэ булбут. Ол кэлэн
олоруо баара дуо, эмиэ холкуоһугар үлэлээбитинэн барбыт:
сүөһү көрөн, ыанньыксыттаан, үүт эрийэн.
Коммунистическай үлэ ударнига этэ, 1962 с. компартияҕа
чилиэнинэн киирбит уонна пенсияҕа тахсыар диэри илиитин
араарбакка холкуоска , сопхуоска үлэлээбитэ.



Тыыл уонна үлэ бэтэрээннэрэ

Томскай Петр Иванович
(1932-.... с.с.)

Бүөтүр түөртээҕэр аҕата ыалдьан өлөн эһэтигэр Бычыах
Мэхээлэҕэ Батакаҕа иитиллибитэ. Харбалаах начальнай
оскуолатын үөрэнэн бүтэрбитэ, онтон сэрии мэһэйдээн
салгыы үөрэммэккэ хаалбыта. Холкуоска бурдук
ичигэстээһиниттэн саҕалаан араас үлэҕэ бары сылдьыбыта.



Тыыл уонна үлэ бэтэрээннэрэ

Томскай Семен Петрович
(1886-1966 с.с.)

Сайын Хоптоҕоҕо оттууллар, онно эриэппэ, луук үүннэрэллэр
эбит. Табалаах буолан, ыраах ыырдарынан сылдьан, эһэ, бөрө,
тайах, саһыл, тииҥ сонордоһон, сайын туулаан, кыһын
муҥхалаан үйэтин тухары булчутунан сылдьыбыт. Булдун
бары онно олорор ыаллар уостарынан үллэстэн сииллэр эбит.
1936 сыллаахха Киров аатынан колхоз тэриллибитигэр да
Сэмэн кадровай булчутунан сылдьыбыта. Тыыл, үлэ бэтэрээнэ
Семен Петрович “1941-1945 сс. Аҕа дойдуну көмүскүүр Улуу
сэрии кэмигэр килбиэннээх үлэтин иһин” медаллаах



Тыыл уонна үлэ бэтэрээннэрэ

Томская Анна Семеновна
(1887-1966 с.с.)

Холкуос тэриллиэр диэри ынах, сылгы, таба ииттэн, оттоон
Хоптоҕо диэн сиргэ эриэппэ, луук, турнепс олордон күн бокуойа
суох түбүгүрэрэ. Иистэнньэҥ буолан, ыалга иистэнэн, бурдук, ас
эбинэрэ.
Холкуостааһын кэнниттэн сайын от, бурдук хомууругар үлэлиирэ,
фермаҕа сүөһү көрөрө, ньирэй бостууктуура. Чөҥөрө, Ампаардаах,
Нуучча сирэ, Асхарыма, Тэптэгиин бурдук үчүгэйдик үүнэр сирдэрэ
этэ. Онно Аана кыыһа Борускуолуун урааннаах уһун күн систэрин
көннөрбөккө бурдук быһаллара.
“1941-1945 с.с. Аҕа дойдуну көмүскүүр Улуу сэрии кэмигэр
килбиэннээх үлэтин иһин” мэтээллээх.



Тыыл уонна үлэ бэтэрээннэрэ

Томская Евдокия Федоровна 
(1928-1978 с.с.)

Оҕо эрдэҕиттэн холкуоска ыанньыксыттаабыта. Сэрии
сылларыгар фермаҕа үлэлээбитэ. Хойут Харбалаахха көһөн
кэлэн баран, балыыһаҕа остуорастаабыта.
Сэрии ыар сыллара мэһэйдээн уонна тулаайах оҕо Күлгэ
кэлэн ыалга айахтаһан олорон үөрэнэр кыаҕа суоҕуттан
үөрэхтэн маппыта.



Тыыл уонна үлэ бэтэрээннэрэ
Томская Прасковья Семеновна

(1932-20с.с.)
Киров» холкуос туруу үлэһитэ буолбута. Куннээҕи нуормата 4 суотай
бурдугу быһар, баайар, соһулуоннуур эбит.
Бэрэҕэ Чоостооннор дьиэлэригэр кэлбиттэрин кэннэ, Моччой алааһыгар
Бэрэттэн Ампаардаахха баран оҕуһунан саах таһаллара. Моччойго сир
тиэриитигэр 2 оҕуһу сэргэстэһиннэрэ булуугу состороллоругар оҕус
сиэтэрэ. Асхарымаҕа бааһына оҥоруутугар күҥҥэ 4-туу суотай сири
матыыкалыыллар эбит. Николаев Акыым (Болтойуу) атынан бурдук
быстарарын баайаллара. Дьэ, ити курдук Борускуобуйа оҕо эрдэҕиттэн
холкуос араас үлэтигэр буһан-хатан улааппыта. Кэлин үүт эрийэн,
сүөгэйин арыылаан, оргутан, Харбалаахха атынан тымтайга кутан,
Николаев Анньыыһыҥҥа аҕалан туттарара. Прасковья Семеновна, үлэ,
тыыл бэтэрээнэ, нэһилиэк ытык олохтооҕо, «1941-1945 с.с. Аҕа дойдуну
көмүскүүр Улуу сэрии кэмигэр килбиэннээх үлэтин иһин», «Үлэ
ветерана» медаллардаах, элбэх бочуотунай грамоталардаах.



Тыыл уонна үлэ бэтэрээннэрэ

Томская Мария Николаевна
(1907-…. с.с.)

Кындыл Уйбаан кыыһа Огдооччуйа уола Баһылай Томскай Николай Васильевич –
Татаар Ньукулай диэн уолун улахан кыыһа Маайа Харбалаахха Илин Баска 1907
сыллаахха төрөөбүтэ. Маайа үйэтигэр кэргэннэммэтэҕэ, оҕото-уруута суох этэ.
Аҕата өлүөр диэри аҕатын кытта Илин Баска олорбута. Хотоҥҥо харабынайдаан,
ыалларга иистэнэн, дьиэ-уот көрсүһэн айаҕын ииттинэрэ. Дьоҥҥо иистэнэн
харчы мунньуммут дииллэрэ. Балыыһаҕа сытан өлбүтэ. Өлбүтүн кэннэ харчылаах
таҥаһы ньээлбиктэнэ сылдьарын булбуттар. Онон ол булбут харчыларынан
дьаһаллыбыт буолуохтаах



Тыыл уонна үлэ бэтэрээннэрэ

Максимова Александра Николаевна 
(1913-1983 с.с.)

Сэрии ыарахан сылларыгар Хачаҕалаахха ыанньыксыттаабыта,
Тэптэгииҥҥэ үүт эрийээччинэн үлэлээбитэ. Холкуос ыарахан үлэтигэр
сылдьыбыта, от тиэйиитигэр үлэлээбитэ. Олоҕун тиһэх сылларыгар
балыыһаҕа уһуннук остуораһынан үлэлээбитэ, ыаллары кэрийэ сылдьан
иистэнэр идэлээҕэ. Хаста да кэргэннэнэ сылдьыбыта эрээри,
оҕоломмотоҕо. Ыраастык, маанытык таҥнара. Тыыл ветерана Александра
Николаевна ыарахан ыарыыттан 1983 сыллаахха өлбүтэ



Тыыл уонна үлэ бэтэрээннэрэ

Томскай Петр Константинович 
(1881-1947 с.с.)

Биир кылаас үөрэҕэ суох да буоллар, Бүөчүккэ айылҕаттан олус мындыр,
муударай оҕонньор этэ. Кини киһи оһоллонноҕуна, илиитин, атаҕын,
хомурҕанын тоһуттаҕына хайа да хирурдааҕар ордук имэрийэн, оннун
булларан баран чартаан кэбиһэрэ, сотору кэминэн үчүгэй баҕайытык оһон,
силбэһэн, тостубут сирэ иккистээн эрэйдээбэтэ үһү.
Холкуоска ферма биригэдьииринэн үлэлии сылдьан, сүөһүнү да бэйэтэ
билэринэн сахалыы эмтиир эбит. Хойут оҕуруот биригэдьиирэ буолан, арааһы
бары олордон өлгөм үүнүүнү ылара дииллэр.



Тыыл уонна үлэ бэтэрээннэрэ

Уларов Аким Егорович
(1890-1983 сс.)

Акыым сайын отчут бэрдэ, ордук мунньууга иннин кимиэхэ да биэрбэт үһү.
Кыһыҥҥы өттүгэр от-мас тиэйиитигэр, хаар типтэриитигэр, ноһуом таһыытыгар,
холкуос бүппэт араас үлэтигэр сылдьара. Акыым кырдьан да баран биир сиргэ өр
таба олорбот, тугу эрэ туһалыы, үлэлии сылдьар идэлээх эбит, ыксамар, тиэтэл
бөҕө. Ыкса өлүөр диэри сайын оттуура. Ол да иһин буолуо, куруук хамсыы-имсии,
үлэлии сылдьар Акыым оҕонньор уһуннук олорбута. Тыыл, үлэ ветерана Аким
Егорович “1941-1945 сс. Аҕа дойдуну көмүскүүр Улуу сэрии кэмигэр килбиэннээх
үлэтин иһин” мэтээллээх.



Тыыл уонна үлэ бэтэрээннэрэ

Уларова Феодосия Семеновна
(1896-1957 с.с.)

Сөдүөччүйэ эдэригэр чугаһынан суох кыраһыабай, бааһынай
көрүҥнээх, көнө, дьылыгыр уҥуохтаах этэ. “Киров” холкуоска
фермаҕа үлэлээбитэ. Ампаардаахха Чамарык өтөҕөр бастакы
ферма тэриллибитэ, бастакы ынньыксыттарынан Сөдүөччүйэ,
Эмтэкиин ойоҕо Өрүүнэ бастакы холобуру көрдөрбуттэрэ:
уончалыы ынаҕы ыан, ньирэйи көрөн-харайан. Сөдүөччүйэ кыра
уола Мэхээлэ кэпсииринэн «Үс ыаҕас үүтү алаас ыалыгар
Сүөдэрэптэргэ илдьэн сэппэрээтэргэ эрийэн кэлэр» эбит. Тыыл,
үлэ ветерана Феодосия Семеновна “1941-1945 сс. Аҕа дойдуну
көмүскүүр Улуу сэрии кэмигэр килбиэннээх үлэтин иһин”
мэтээллээх.



Тыыл уонна үлэ бэтэрээннэрэ

Уларов Гаврил Акимович
(1932-2009 с.т.)

Харбалаах начальнай оскуолатын 1942 с. бүтэрбитэ. Онтон ыла колхозка
араас үлэҕэ, үксүн тутууга үлэлээбитэ.
Аҕа дойдуну көмүскүүр Улуу сэрии сылларыгар дьулуурдаах үлэтин
иһин “1941-45 сс. Аҕа дойдуну көмүскүүр Улуу сэриигэ килбиэннээх
үлэтин иһин” медалынан наҕараадаламмыта. Колхоз, онтон совхоз бары
объектарын тутууга сылдьыбыта. Улуу Кыайыы 30, 40 сылларыгар
юбилейнай медалларынан наҕараадаланар чиэскэ тиксибитэ. 1981 с.
кырдьаҕаһынан пенсияҕа тахсыбыта. Пенсияҕа тахсыар диэри совхоз
производствотыгар илиитин араарбакка үлэлээбитэ-хамсаабыта. Бэрт
эдэр сааһыттан уус-уран самодеятельность актыыбынай кыттыылааҕа,
концертарга, фестивалларга кыаҕа тиийэринэн кыттара. Элбэх
бочуотунай грамоталарынан, “Коммунистическай үлэ ударнига”
знагынан наҕараадаламмыта.



Тыыл уонна үлэ бэтэрээннэрэ

Уларов Михаил Акимович
(1930-1999 с.с.)

Улахан киһи курдук сэрии сылларыгар дьону солбуйан, колхоз ыарахан
үлэтигэр үлэлээбитинэн барбыта. Үлэһит, эрчимнээх, дьону түмэр, салайар
дьоҕурдаах эдэр уолу таба көрөн, 15 саастааҕар биригэдьииринэн аныыллар.
Совхоз тэриллиитигэр салайар үлэттэн уурайан, отделениеҕа суоппарынан
үлэлиир. Үөһээ-Бүлүүгэ көһөн баран сельхозтехникаҕа, племстанцияҕа,
баһаарынай охранаҕа суоппарынан үтүө суобастаахтык үлэлээбитэ. Партия
райкомун дьаһалынан сайын тэрилтэнэн оттооһуҥҥа биригэдьиирдиир. “Карл
Маркс” совхозка 120 т. оту оттууллара. Кыһынын үлэлиир тэрилтэтин муҥхаҕа
көҕүлүүрэ, нэһилиэнньэҕэ анаан маҕаһыыҥҥа элбэх балыгы туттараллара.
Михаил Акимович сыралаах үлэтин сыаналаан РФ Үрдүкү Сэбиэтин
Президиумун, Саха сирин, оройуон салалталарын элбэх Бочуотунай
грамоталарынан, кэлин “Баһаарынай сулууспа туйгуна”, “Харбалаах нэһилиэгин
бочуоттаах олохтооҕо” бэлиэлэринэн наҕараадаламмыта.



Тыыл уонна үлэ бэтэрээннэрэ

Уларова Татьяна Акимовна
(1932-1984 с.с.)

Тиргэлииргэ эдэр ыччат фермата тэриллибитигэр ыанньыксыттаабыта.
Комсомол чилиэнэ этэ. Үчугэй үлэлээх, элбэх үүтү ыыр бастыҥ ыанньыксыттар
ортолоругар сылдьыбыта.
Сайыҥҥы кэмҥэ сайылыктарын бэйэлэрэ оҥостоллоро: сайылык дьиэтин,
титиигин хаарын түһэрэллэрэ, дьиэлэрин сууйаллара, оҥостоллоро, ол кэннэ
көһөллөрө. Ынахтарын ыылларын быыһыгар от мунньаллара, дьиэ таһыгар
баар бааһыналарга бурдук баайаллара, ньирэйдэрин бэйэлэрэ көрөллөрө,
ынахтарын бэйэлэрэ хомуйаллара, анал үлэһиттэр суохтар этэ, онон барытын
бэйэлэрэ толороллоро. Биир ыанньыксыт 15 ынаҕы, соччо ньирэйи көрөр
буолара. Кыһынын хотоннорун сыбыыллара, сыарҕалаах оҕуска саахтарын
тиэйэн таһааран балбаахтыыллара, онтукаларын бэйэлэрэ хоҥнороллоро.
Барыта хара илиинэн үлэ – ыарахан үлэ этэ. Тыыл бэтэрээнэ Татьяна Акимовна
Уларова “1945-1945 с.с. Аҕа дойдуну көмүскүүр Улуу сэрии кэмигэр килбиэннээх
үлэтин иһин” мэтээллээх.



Тыыл уонна үлэ бэтэрээннэрэ
Уларов Николай Петрович

(1929-2000 с.с.)
1954-58 сылларга Ньукулай “Хрущев” холкуос үүт-табаарынай ферматын
сэбиэдиссэйинэн ананан үлэлээбитэ. Ньукулай нэһилиэгэр салайар үлэһит киһи
быһыытынан биллэн барбыта. Хайа да үлэттэн толлубакка, түүн-күнүс диэбэккэ,
наада буоллаҕына сатыы да алаастарынан, фермаларынан эргийэ сылдьара. 1955
с. Николай Петровиһы үлэтигэр дьаныарын, ситиһиилэрин иһин Москваҕа ВДНХ-
ҕа выставкаҕа ыыталлар. Москваттан түөскэ кэтэр “Социалистическай үлэ
ударнига” бэлиэлээх эргиллибитэ. Кини илиитин үлэттэн араарбатах, сылайары,
ыалдьары аахсыбатах сылларын кэрэһитэ “1941-1945 сылларга килбиэннээх
үлэтин иһин” диэн Сталин төбөлөөх медала, фашистскай Германияны кыайыы
иһин юбилейнай медаллар, “Победителю социалистического соревнования”
бэлиэлэр, оройуоннааҕы партийнай Комитет бастакы сэкэрэтээрэ М.Е.
Николаевтан “Тыа хаһаайыстыбатын орто сүһүөх салайааччытыгар туйгун
үлэтин иһин” диэн грамота уонна кыһыл көмүс чаһыы, улуус баһылыга М.М.
Донской 2000сыл ыам ыйын 5 күнүнээҕи 306 №-дээх дьаһалынан Үөһээ Бүлүү
улууһун Бочуотунай Кинигэтигэр киллэриллибит бэлиэтэ билигин оҕолорун,
сиэннэрин эһэлэринэн киэн туттуулара буолан кичэллик хараллан сыталлар.



Тыыл уонна үлэ бэтэрээннэрэ

Уларова Евдокия Петровна
(1929 с.т.)

Евдокия Петровна колхозка дайааркалаабатах эрэ аньыылаах,
илиитэ кыайбат буолан, уоннааҕы үлэни бары сатыыра. Сэрии
кэннэ Дьиэнэ диэн дьахтары кытары 150 сүөһүнү иккиэйэҕин
көрөллөрө. Аҕата сэриигэ бартын кэннэ ийэтинээн тыыннаах
эрдэ үлэлии бараллара: ийэтэ сүөһүтүгэр, Евдокия туһах көрөрө.
Ийэтэ туһах иитэргэ, куобах хайдах сиргэ ороҕуран сылдьарын
эрдэ батыһыннара сылдьан үөрэппит.
Уларова Евдокия Петровна – Улар Арамаан сиэнэ, Дырайа
Бүөтүр кыыһа, үлэ, тыыл ветерана.



Тыыл уонна үлэ бэтэрээннэрэ

Уларов Петр Севастьянович
(1927 - 2000 с.с.)

Сэрии саҕаланарыгар 14-тээх хороччу улаатан эрэр уол аччык аас-
туор олоҕу, аһыыны-ньулууну этинэн-хаанынан билбитэ, үлэҕэ
миккиллэн барбыта. Аҕата ыарыһах буолан, үс кыра бииргэ
төрөөбүттэрин иитиһэр кыһалҕа кини дьарамай санныгар эрдэ
сүктэриллибитэ. Кэлин колхозка суоччутунан, биригэдьииринэн
үлэлээбитэ. Эдэр эрдэҕиттэн салайар үлэҕэ миккиллибит киһини,
Үөһээ Бүлүүтээҕи вечернэй оскуоланы бүтэрбитин кэннэ,
Дьокуускайдааҕы тыа хаһыыйыстыбатын техникумун салайар
кадрдары бэлэмниир салаатыгар үөрэттэрэ ыыппыттара.
Петр Севастьянович райсовекка уопсай отдел сэбиэдиссэйинэн үтүө
суобастаахтык үлэлээбитэ. Охотобществоны эмиэ салайбыта. Уларов
П.С. «1941-1945 сс. килбиэннээх үлэтин иһин», юбилейнай
мэтээллэрдээх, үлэ, тыыл бэтэрээнэ.



Тыыл уонна үлэ бэтэрээннэрэ

Уларова Матрена Севастьяновна
(1931-1993 с.с.)

Сэрии кэмин оҕото буоларынан, Күлтэн Тоҥуулаахха
субуокка таһыыттан саҕалаан, сайынын окко, күһүнүн бурдук
быһыытыгар, түүтэхтээһинигэр, кыһынын субай сүөһү
көрүүтүгэр үлэлээбитинэн барбыт. Соҕотоҕун сатыы
сырдыгы-хараҥаны ыпсаран Тоҥуулаахтан Харбалаахха,
онтон төттөрү сууруу-хаамыы былаастаан сылдьара.



Тыыл уонна үлэ бэтэрээннэрэ

Уларов Савва Севастьянович
(1935-2011 с.с.)

Савва Севастьянович оскуола кэнниттэн промкомбинакка
үлэһитинэн киирэн, Приморскай кыраайга сулууспалаан кэлэн
баран, Бүлүү педучилищетын бүтэрэн, Кырыкыйга
учууталынан, Харбалаах интернатыгар иитээччинэн
сылдьыбыт. Бэйэтэ уорэнэн нотанан баянна оонньуура, улэ
кэнниттэн хоско соҕотох хаалан оонньуурун собулуурэ.
Кэлин райсовекка суоппардаан сылдьыбыта. Онтон сааһыран
иһэн сүөһү көрүүтүгэр бары сыратын-сылбатын ууран
үлэлээбитэ.



Тыыл уонна үлэ бэтэрээннэрэ

Усов Петр Спиридонович
(1903-1971 сс.)

Петр Спиридонович тутуу биригэдьииринэн үлэлээбитэ. Кини
салалтатынан электростанция дьиэтэ, 100 сүөһү киирэр типовой
хотоно Илин Баска, сүөһү үлэһиттэрэ олорор уопсай дьиэлэрэ, 150
миэстэлээх кулууп дьиэтин тутан үлэҕэ киллэрбитин иһин оройуон
Бочуотун дуоскатыгар тыа хаһаайыстыбатын бастыҥ
холкуостаахтарын испииһэгэр киирбитэ. Айылҕа биэрбит дьоҕурунан
холкуос бастыҥ болуотунньуга Усов Петр Спиридонович холкуоһунай
тутул саҕана бэрт элбэҕи бырайыактаан, былааннаан тутуу бөҕөтүн
ыыппыта, тэрийбитэ. Бары тутууларын нарын оҥоһуктарын:
ааннарын, араамаларын үлэтэ кини сиһэ да моонньо буолара. “Киров”
холкуос “Бааһынайы” кытта холбоспутугар Уусаптаах Тоҥуулаахтан
көһөн кэлэн Майаахыга дьиэ туттубуттара.



Тыыл уонна үлэ бэтэрээннэрэ

Захарова Ульяна Михайловна
(1917-1971 с.с.)

Кыһын буоллун, сайын буоллун, биир күн өрөбүлэ суох
үлэлээн тахсара, сэрии кэмигэр эр дьон үлэтин толороро. Ол
курдук сыарҕа, хаар типтэрэр щит оҥороро. Саас ыһыыга,
сайын окко, хомуур үлэтигэр сылдьара, кыһын фермаҕа субай
сүөһү көрүүтүгэр үлэлиирэ. Хара өлүөр диэри холкуоска
үлэлии сылдьыбыта



Тыыл уонна үлэ бэтэрээннэрэ

Томская Матрена Егоровна
(1915-.... с.с.)

Суос-соҕотох оҕо ийэтигэр көмөлөһөн бэрт кыратыттан үлэҕэ
эриллэн улааппыта. Уҥуоҕунан кыра да буоллар. үлэтэ-
хамнаһа көрүҥүттэн үс бүк үрдүк буолара. Холкуоска от бөҕө
мунньан, бурдук быһан, сиилэс уксан, кыһыҥҥы өттүгэр
хотоҥҥо үлэлээн, холкуос биир бастыҥ үлэһитэ этэ. Кэлин
маслоцехха, оскуолаҕа, детсадка үлэлээбитэ



Тыыл уонна үлэ бэтэрээннэрэ
Хабахов- Иванов Спиридон Ионович

(1932-.... с.с.)
Спиридон Ионович нэһилиэк биригэдьиирэ, бэйэтин кэмигэр
аатырбыт тракторист, Харбалаах нэһилиэгин үлэһиттэрин
депутаттарын Советыгар депутатынан 5 төгүл талыллыбыт, Ленин 100
сааһыгар анаммыт «За доблестный труд в ознаменование 100-летия со
дня рождения В.И. Ленина. 10 апреля 1970г.» мэтээл хаһаайына,
партия бэриниилээх чилиэнэ. Тыа хаһаайыстыбатынБүтүн Союзтааҕы
быыстапкатын кыттыылааҕа (Москва). Аҕабыт бииргэ эн-мин дэһэн,
алтыһан, тапсан үлэлээбит киһитэ-Николаев Сергей Акимович. 1960
сыллаахха аҕабыт сымнаҕас хорутуунан 1400гектар сири хорутан
оройуон рекордун олохтообут. Оччолорго 147 га сиргэ туораахтаах
культураны, 20 гектарга араас оҕуруот аһын, хортуосканы олордоллор
эбит. Ити сири трактористар агрономическай ирдэбили толорон,
иккитэ-үстэ бэрийэллэрэ. Күннээҕ нуормаларын 130-200%
толороллоро.



Тыыл уонна үлэ бэтэрээннэрэ

Хабахова Матрена Ионовна
(1933-2007 с.с.)

Өр сылларга колхозка, совхозка ыанньыксыттаабыта. Үрдүк
көрдөрүүлэрин иһин «1975 сыл социалистическай
куоталаһыы кыайыылааҕа» диэн бэлиэни ылбыт. Үлэ, тыыл
бэтэрээнэ. «50 лет победы в ВОВ 1941-1945», «За доблестный
труд в ВОВ 1941-1945», «60 лет победы в ВОВ 1941-1945»
мэтээллээх, Кыайыы 60 сылыгар аналлаах бэлиэнэн
наҕараадаламмыт.



Тыыл уонна үлэ бэтэрээннэрэ

Хабахова Анна Ионовна
(1938-2003 с.с.)

Ыанньыксыт. 1960 сыллаахха үүт ыамын хас биирдии
фуражнай ынахтан 103,3% толорбута. Нэһилиэк культурнай
олоҕор көхтөөхтүк кыттара. И.Н.Барахов аатынан совхоз
иһинэн ыытыллар соц куоталаһыылар кыайыылаахтара.
Детсадка, кэлин нэһилиэк балыыһатыгар үлэлээбитэ.
1965 с. 10-с ыҥырыылаах САССР Үөһээ Бүлүү оройуонун
үлэһиттэрин депутата.
1967 с. САССР Үөһээ Бүлүү оройуонун үлэһиттэрин сэбиэтин
депутата.
«За доблестный труд в ознаменование 100-летия со дня
рождения В.И.Ленина» мэтээллээх, тыыл ветерана.



Тыыл уонна үлэ бэтэрээннэрэ

Чамарыкова Мария Васильевна 
(1903-1964 с.с.)

“Киров” холкуоска үлэлээбитэ, биригээдэ дьонугар лэппиэскэ
оҥороро. Онтон “Киров”, “Бааһынай” холкуостар
холбоспуттарын кэннэ, Харбалаахха көһөн кэлэн, дьиэ туттан
олорбуттара. Сайын Дөлөкөйгө биэ ыыр идэлээҕэ, оччотооҕу
ыһыахтарга кымыс оҥорон бар дьон үөрүүтүн үрдэтиһэрэ.
Кыһын холкуоска быа-туһах хатара. Тыыл ветерана Мария
Васильевна “1941-1945 с.с. Аҕа дойдуну көмүскүүр Улуу сэрии
кэмигэр килбиэннээх үлэтин иһин” мэтээллээх.



Тыыл уонна үлэ бэтэрээннэрэ

Уларова – Чамарыкова Матрена Егоровна
(1932-1969 с.с.)

Оскуолаҕа Чочуга үөрэммитэ. Оҕо эрдэҕиттэн аһаах
доруобуйалаах да буоллар, тэҥнээхтэрин кытта холкуоска
үлэлээбитэ. Үксүн сиилэс бэлэмигэр, хортуоска, хаппыыста
көрүүтүгэр үлэлээбитэ. Мотя элбэх саҥата суох, сытыары-
сымнаҕас, эйэҕэс-сайаҕас, этиһэри-үөхсэри билбэт мааны
майгылаах этэ.



Тыыл уонна үлэ бэтэрээннэрэ

Чамарыков Дмитрий Гаврильевич
(1890-1986 с.с.)

Холкуостар үөдүйбүттэригэр «Киров» холкуоска cүөһү холбоон
чилиэн буолбуттара. Миикэ сопхуостуур этэ. Ол сырыттаҕына
сэрии кэмигэр 1 солуур хортуоска сытыйбытыгар буруйдаан,
Булуу хаайыытыгар укпуттара. Оччотооҕу ыарахан кэмнэргэ
бэл көҥүлгэ сылдьар дьон хоргуйан өлөллөрө. Хаайыыга
түбэспиттэр үгүстэрэ тыыннаах тахсыбаттара. Кэргэнэ
Огдооччуйа барахсан суос-сатыы Бүлүүгэ күнүнэн эргийэн,
оҕонньоругар астаһан аһатан,үрүҥ тыынын өллөйдөөбүтэ.
«1941- 1945сс. Аҕа дойдуну көмүскүүр Улуу сэрии кэмигэр
килбиэннээх үлэтин иһин» мэтээллээх.



Тыыл уонна үлэ бэтэрээннэрэ
Чамарыкова-Евдокимова Евдокия 

Евдокимовна
(1882-1966 с.с.)

Сытыы-хотуу, атаҕынан кытыгырас эбит. Холкуоска сэрии кэмигэр
от-бурдук хомууругар, cүөһү көрүүтүгэр үлэлээбитэ. Тоҕуста
оҕоломмута да, Дьылҕа хаан 1 эрэ оҕону өлүүлээбитэ, Дуня диэн
кыыһын илиитигэр тутан хаалбыта. Огдооччуйа сэниэлээх,
кытыгырас буолан, Миикэ Бүлүү хаайыытыгар сыттаҕына күнүнэн
эргийэн, сатыы ас таһан аһатан, тыыннаах хаалларбытын туһунан
кырдьаҕастар баччааҥҥа диэри сөҕө-махтайа ахталлар, хайдахтаах
курдук бэриниилээҕин хайгыыллар.
Тыыл бэтэрээнэ Евдокия Евдокимовна «1941-1945 с.с. Аҕа дойдуну
көмүскүүр Улуу сэрии кэмигэр килбиэннээх үлэтин иһин»
мэтээллээх.



Тыыл уонна үлэ бэтэрээннэрэ

Чамарыкова Евдокия Дмитриевна
(1932-1992 с.с.)

Тыыл ветерана Чамарыкова Евдокия Дмитриевна 1932 с. Тоҥуулаахха
Миикэ уонна Огдооччуйа Чамарыковтар дьиэ кэргэннэригэр 9 оҕоттон
соҕотох хаалбыт «түөһүгэр күннээх» оҕолоро төрөөбүтэ. Соҕотох диэн
мааныламмакка, син биир бэйэтин саастыылаахтарыныын тэҥҥэ
сэрии сылларыгар от үлэтигэр, бурдук хомууругар, оҕуруот үлэтигэр
сылдьыбыта. Харбалаах оскуолатын бүтэрэн баран сэрии мэһэйдээн
салгыы үөрэммэтэҕэ, сэттэ кылааһынан бүппүтэ. Аҕатыттан үөрэнэн
кыра эрдэҕиттэн суот-учуот дьыалатын бэркэ билэрэ. Сэрии
кэнниттэн ыанньыксыттаабыта, үүт эрийбитэ. Кэлин Бүлүү
куоратыгар атыыһыттар курстарыгар үөрэммит этэ. Кэнники уһуннук
атыыһыттаабыта, Намнааҕы СПО тарбахха баттанар үчүгэй үлэлээх
продавеһа, Коммунистическай үлэ ударнига, эргиэн ветерана этэ.



Тыыл уонна үлэ бэтэрээннэрэ

Егоров Иван Иннокентьевич
(1930-… сс.)

Сайын окко, кыһын мас кэрдиитигэр, саһаан бэлэмэр,
таба маныытыгар сылдьыбыта. Онтон Сэбиэскэй
аармыйа кэккэтигэр ытык иэһин толорон, сулууспалаан
кэлбитэ. Бүлүүгэ олохсуйан бастаан милииссийэҕэ
үлэлээбит, онтон суоппар идэтин баһылаан, ыал буолан,
оҕолонон, дьиэ туттан быр-бааччы олорбуттара. Кини
өссө хаартыскаҕа бэрт үчүгэйдик түһэрэрэ.



Тыыл уонна үлэ бэтэрээннэрэ

Максимов Семен Афанасьевич 
(1932-1985 сс.)

Тыыл бэтэрээнэ Семен Афанасьевич оҕо сааһа төрөөбүт-үөскээбит
Харбалааҕар ааспыта. Сэрии содула, аас-туор олох, уу -
ньулдьаҕай сааһыттан кыаҕы таһынан үлэ кинини да
тумнубатаҕа. Харбалаах начаалынай оскуолатын ситиһиилээхтик
үөрэнэн бүтэрбитэ, онтон Намҥа көспүттэрэ. Ол да буоллар,
ахтылҕаннаах Харбалааҕар мэлдьи кэлэ турара. Айылҕа барахсан
чахчы да араас талаанынан хадаҕалаабыт киһитэ этэ Махсыымап
Сиэҥкэ. Тугу сатаабатаҕа баарай: музыкант, ырыаһыт,
уруһуйдьут, хомоҕой тыллаах кэпсээнньит, аны туран үҥкүүһүт,
нуучча пляскатын, матросскайы уутугар-хаарыгар киирэн өрө
күүрэн толороро.



Тыыл уонна үлэ бэтэрээннэрэ
Муксунов Василий Харлампьевич

(1934 - 2003 сс. )
Нуучча тылын учууталын быһыытынан үлэтин Кэбээйи оройуонуттан
саҕалаабыта. 1963 с. СГУ нуучча салаатын бүтэрэн, «Молодежь Якутии»
хаһыат редакциятыгар литературнай сотруднигынан, Совмин 2-с
отделыгар инструкторынан үлэлээн баран, 1964 с. Нам оройуонун
Партизан 8 кылаастаах оскуолатыгар завуһунан, 1965-67 сс. Үөһээ Бүлүү
оройуонун Тойоку аҕыс кылаастаах оскуолатыгар директорынан, 1967-68
сс. Дүллүкү аҕыс кылаастаах оскуолатыгар нуучча тылын учууталынан
уонна старшай пионер баһаатайынан үлэлээбитэ. 1968 сылтан 1971 сылга
диэри Харбалаах аҕыс кылаастаах оскуолатыгар директорынан
үлэлээбитэ. Василий Харлампьевич ханна да, хайа да дуоһунаска
үлэлээбитин иһин мэлдьи бэриниилээхтик ис-сүрэҕиттэн үлэлиирэ.
Үчүгэй үлэтин туоһулуур элбэх Бочуотунай грамоталардаах, махтал
суруктардаах, мэтээллэрдээх.



Тыыл уонна үлэ бэтэрээннэрэ

Николаева Мария Гаврильевна
(1928 – 19.. сс.)

Кыра эрдэҕиттэн доруобуйата аһаах соҕус буолан, Мария
сир хонуга суох үлэҕэ: сиилэс угуутугар, оҕуруокка,
дьааһыла оҕолорун көрүүгэ үлэлээбитэ, дьиэ-уот
көрүүтүгэр дьонугар көмөлөһөрө. Кыайан үөрэттэрэр
кыахтара суох буолан, начальнай үөрэҕинэн бүппүтэ.



Тыыл уонна үлэ бэтэрээннэрэ

Платонова Матрена Харлампьевна
(1922 (24) – 19 ... сс. )

Сырдык, бааһынайдыы хааннаах, хара хаастаах, харахтаах
эбит. Сэрии кэмигэр улааппыт кыыс буолан, Харбалаахха
ааҕар балаҕаҥҥа үлэлии сылдьыбыт. Ол сылдьан тымныйан
баран ойоҕостотон, сэрии кэмигэр дуу, кэннигэр дуу өлбүт.



Тыыл уонна үлэ бэтэрээннэрэ

Васильева Анна Ксенофонтовна
(1906 - 1974 сс.)

Анна Ксенофонтовна колхозтар тэриллиэхтэриттэн сүөһүгэ
үлэлээбит уопуттааҕа, сатаабата, кыайбата диэн суоҕа.
Хачаҕалаахха, Кырдалга, Чойго, Кыталыктаахха,
Халдьаайыга, Бэрэҕэ үлэлээбитэ, сычевскай боруода ынахтан
сылга икки аҥар тыһыынчалаах кирбиини ылбыта. «РСФСР
тыатын хаһаайыстыбатын соцкуоталаһыытын туйгуна»
бэлиэнэн, «В.И. Ленин төрөөбүтэ 100 сылынан»,
«Килбиэннээх үлэтин иһин» мэтээлинэн наҕараадаламмыта,
үлэ ударнига этэ, 1967 с.



Тыыл уонна үлэ бэтэрээннэрэ
Васильева Мария Варфоломеевна

(1926 - 1995 сс.)
Маарыйа Нам сэттэ кылааһын үөрэнэн бүтэрэн баран салгыы
үөрэммэтэҕэ, аҕата сылгыһыттыы сырыттаҕына астарын-үөллэрин
бэлэмниир эбит. Онтон холкуоска ыанньыксыттаабыт, үлэтигэр
бэриниилээхтик, үтүө суобастаахтык, атын туохха да аралдьыйбакка
дьаныһан туран үлэлээбит. Онон хайҕалга, чиэскэ-бочуокка
сылдьыбыт, араас таһымнаах элбэх Бочуотунай грамоталардаах, Саха
АССР Верховнай Советыттан тиийэ бааллар. Үрдүк ситиһиилэрин иһин
Москваҕа ВДНХ-ҕа баран сөҕөн-махтайан кэлбитэ.
Мария Варфоломеевна нэһилиэк сэбиэтин депутатынан хаста да
талыллыбыта, Нам отделениетын правлениетын советын чилиэнэ,
Коммунистическай үлэ ударнига, ыччат наставнига, бастыҥ үлэһит
буолан ВДНХ-ҕа баран кэлбитэ, араас таһымнаах, ол иһигэр Саха АССР
Верховнай Советыттан грамоталардаах.



Тыыл уонна үлэ бэтэрээннэрэ
Васильева Мария Петровна

(1930 – 2007 сс.)

Сэбиэскэй былаас саҕана төрөөбүт, улааппыт буолан,
сэттэ кылаас үөрэхтээҕэ. Сэрии сылларыгар тыылга
үлэлээн, тыыл бэтэрээнэ этэ. Уон оҕону төрөтөн
ииппитин иһин «Герой-ийэ» диэн уордьаннааҕа. Мария
Петровна эдэригэр холкуоска арыыһытынан уонна үүт
эрийээччинэн үлэлээбит.



Тыыл уонна үлэ бэтэрээннэрэ
Егорова Александра Алексеевна

(1932 - 2008 сс.)
Эдэр эрдэҕиттэн ырыаһыт-тойуксут, оһуокайдьыт дьону сэргии көрөр,
истэр уонна бэйэтэ кыралаан холонор эбит. Ньурбаҕа үчүгэйдик да
туойар, оһуокайдыыр дьоннор бааллара диэн кэпсээччи. Харбалаахха
сцена бэтэрээннэрин кэккэлэригэр киирсэр этэ. Норуот ырыатыттан
ыллааччы, оһуокайдааччы, чабырҕаҕы, тойугу толорооччу. Культура
эйгэтигэр актыыбынайдык кыттар буолан, олохтоох дьаһалтаттан,
кулууптан уонна оройуоннааҕы култуура тэрилтэтиттэн грамота,
диплом ылбыта элбэх. Олор истэригэр Мария Матахова 60 сааһыгар
аналлаах «Оонньоон этэбин, кырдьык этэбин» чабырҕахсыттар
улуустааҕы 1-кы конкурстарыгар 3-с бөлөххө бастаабыт диплома баар.
Тыыл уонна үлэ бэтэрээнэ, онон «Кыайыы 50, 55, 60 сылларынан»
мэтээллэрдээх, «За доблестный труд в ВОВ 1941-45 гг.» мэтээлин 1996
с. туппут. Элбэх оҕолонноҕун аайы ылан испит «Медаль материнства»
диэннэрдээх. Олортон саамай үрдүгэ 3-с степеннээх «Материнская
слава» ордена.



Тыыл уонна үлэ бэтэрээннэрэ

Ильина Мария Поликарповна
(1931 - 1973 сс.)

Маарыйа барахсан, эдэркээн баҕайы кыыс, кийиит буолан
кэлэн баран, олоруо баара дуо, холкуоска үлэлээбитинэн
барбыта, окко сылдьара. Олус сэниэлээх, кыайыгас-хотугас,
түргэн туттуулаах этэ. Оччотооҕу бэйэтин кэмигэр тэҥ
дулҕалаах сиргэ биирдии гааны мунньан кими да иннигэр
түһэрбэтэҕэ. Мунньан элээрдэ турара ыраахтан көрөргө
үчүгэйэ бэрдэ: далааһыннаах баҕайытык отун быыстала суох
эһэн кэбиһэрэ, түргэнэ холорук ытыйан олорорун курдук
буолара.
Мария Поликарповна «Ийэ» мэтээллээҕэ, Ийэ Албан аата
орденнааҕа



Тыыл уонна үлэ бэтэрээннэрэ

Кузьмина Евдокия Афанасьевна
(1937 - 1985 сс.)

Дуунньа оҕо сааһа сэрии кэмин оҕотун сиэринэн холкуоска
үлэ үөһүгэр ааспыта, аччыктыыры, тоҥору-хатары билэн
улааппыта. Тамалакаан начаалынай, Ороһу сэттэ кылаастаах
оскуолаларын үөрэнэн бүтэрбитэ. Орто оскуола кэнниттэн
Тамалакааҥҥа атыыһыттаан баран Харбалаахха бастаан
детсадка үлэлээбитэ, онтон Хачаҕалаахха тылланан ньирэй
көрөөччү буолбута. Ибрагим Ильичтиин ыал буолан,
оҕолонон баран Харбалаах сэбиэтигэр сэкэрэтээринэн өр
сылларга, олохтон туоруор диэри үтүө суобастаахтык
үлэлээбитэ. ССКП чилиэнэ этэ, хас да сыл олохтоох
партийнай тэрилтэҕэ сэкэрэтээрдээбитэ.



Тыыл уонна үлэ бэтэрээннэрэ

Кокоринова Дария Алексеевна
(1930 - 1995 сс.)

Өр кэмҥэ Тоҥуулаахха Даайа атыыһытынан үлэлээбитэ,
Сэмэн кыһын-кадровай булчут, сайын охсуулаах отчут этэ.
Олус тапсан, эйэ-дэмнээхтик, уоллаах кыыс оҕону иитэн,
улаатыннаран дьоллоохтук олорбуттара. Уоллара Алексей,
кыыстара Виктория ыал буолан, оҕо-уруу тэнитэн, үлэлээн-
хамсаан Даарыйалаах Сэмэн ааттарын ааттаталлар,
утумнарын салгыыллар. Дария Алексеевна Сэмэнин
кэнниттэн уһаабатаҕа, 1995 с. ыарахан ыарыыттан күн
сириттэн барбыта. «1941-45 сс. Аҕа дойдуну көмүскүүр Улуу
сэрии кэмигэр килбиэннээх үлэтин иһин», «Тыыл
бэтэрээнэ», «Үлэ бэтэрээнэ», юбилейнай мэтээллэрдээх.



Тыыл уонна үлэ бэтэрээннэрэ

Кононова Анна Григорьевна
(1927 - 2014 сс.)

Налоговай агенынан үлэлии Бүлүүгэ киирэ сылдьан Ким
Гаврильевыһы көрсөн, 1950 с. ыал буолан 10 оҕоломмуттара.
Манна кэлэн «Бааһынай» холкуоска булгаахтырдаабыт.
Хойут почтаҕа үлэлээбит. Кэлин сааһыран баран, детсадка,
интэринээккэ түүҥҥү ньээньэнэн үлэлээбитэ. Герой – ийэ,
тыыл бэтэрээнэ Анна Григорьевна элбэх юбилейнай
мэтээллэрдээх.



Тыыл уонна үлэ бэтэрээннэрэ

Николаева Александра Герасимовна
(1910 – 1995 сс.)

Сэрии бүппүтүн кэннэ Харбалаахха кэлэн, Максимов Иван
Илларионовичка кэргэн тахсыбыт. Киниттэн үс оҕону
төрөппүт. Харбалаахха барыта 23 сыл устата фермаҕа
ыанньыксытынан үлэлээбитэ. Онтон пенсияҕа тахсан баран,
оҕо тэрилтэтигэр 11 сыл устата ньээҥкэнэн үлэлээбитэ.



Тыыл уонна үлэ бэтэрээннэрэ

Николаева Варвара Михайловна
(1927 - 2015 сс.)

1958 с. ыал буолан Харбалаахха сүктэн кэлэр. Кэргэнэ Иванов
Петр Николаевич. Кэлээт да пиэримэҕэ ыанньыксыттаан
барбыта, 2-3 оҕо төрүөр диэри үлэлээбитэ. Онтон оскуолаҕа
пиэнсийэҕэ тахсыар диэри остуорастаабыта. Балбаара нэһилиэк
культурнай олоҕор актыыбынайдык кыттара. Агитзонанан
күрэххэ ас астааһыныгар, концерка, сахалыы таҥаска мэлдьи
бэйэтин кыаҕынан кыттааччы. Пенсияҕа тахсан баран
үөлээннээхтэрин кытта сыанаттан түспэт буолбута, ыллыыра,
частушкалыыра, барыга бары көхтөөх этэ. «1941-45 сс. Улуу
сэрии кэмигэр килбиэннээх үлэтин иһин», «Үлэ бэтэрээнэ»,
элбэх юбилейнай мэтээллэрдээх.



Тыыл уонна үлэ бэтэрээннэрэ

Николаева Христина Павловна
(1939-2017 сс.)

1958 с. Ленинскэй хомсомуол кэккэтигэр киирбитинэн киэн
туттара. Оччолорго ньирэйдэри, борооннору көрөр этэ. Үлэлиир
кэммигэр биир да сүөһүнү энчирэппэтэҕэ. 1963 с. ССКП
чилиэнигэр кандидат буолбута. 1965 с. ССКП чилиэнигэр
ылыллыбыта. 1964 с. Николаев Иван Акимовыһы кытта ыал
буолан, Харбалаахха кэлэн олохсойбута. Манна кэлэн, син биир
сүөһүгэ үлэлээбитэ. Онно үлэтинэн сирдэрбэтэҕэ. Ол да иһин
комсомол КК-тан «Молодому передовику производства»
знактаах, «Отличник социалистического соревнования
сельского хозяйства РСФСР» бэлиэлээх, 1959 сылтан «Ударник
Коммунистического труда» киниискэлээх, араас
республиканскай суолталаах, сопхуос, отделение грамоталара
элбэхтэр.



Тыыл уонна үлэ бэтэрээннэрэ

Константинова Аксинья Ивановна
(1923 – 1979 сс.)

Өксүүн сытыары-сымнаҕас майгылаах, элбэх саҥата-иҥэтэ
суох, куруук мичээрдии сылдьар, көнө-көрсүө дьахтар этэ.
Холкуоһун да, дьиэ иһинээҕи иирбэ-таарба да үлэтин им-
дьим үлэлии, бүтэрэ-оһоро сылдьар идэлээҕэ. Үйэтигэр кими
да кытта иирсибитэ, этиспитэ суоҕа. Тыыл бэтэрээнэ Аксинья
Ивановна Харбалаахтарга аһара сэмэй, мааны майгылаах,
сүрэхтээх-бэлэстээх, үчүгэй ыанньыксыт, үлэһит
быһыытынан өйдөбүлү



Тыыл уонна үлэ бэтэрээннэрэ

Руфова Анна Евсеевна
(1927 – 2006 сс.)

1946 с. саҕалаан пенсияҕа тахсыар диэри Анна Евсеевна 32
сыл устата харыс да халбарыйбакка, туох баар билиитин-
көрүүтүн, өйүн – санаатын, дууһатын сылааһын биэрэн туран
Харбалаах кэлэр кэскилин түстэспитэ. Харбалаах нэһилиэгин
бочуоттаах олохтооҕо, Герой ийэ, педагогическай үлэ, тыыл
бэтэрээнэ. Бүлүү педагогическай училищетын бүтэрэн баран,
үлэтин 1946 сыллаахтан Харбалаах орто оскуолатыттан
саҕалаабыта. 42 сыл устата ханна да атын сиргэ
сыҕарыйбакка биир оскуолаҕа алын сүһүөх оскуола
учууталынан үлэлээбитэ.



Тыыл уонна үлэ бэтэрээннэрэ
Александров Прокопий Константинович

(1933 – 2005 сс.)
Борокуоппай сылгытыгар сылдьыбыта, сопхуостаабыта, Нам
бурдуга, хортуоппуйа, этэ, арыыта баһаам буоллаҕа, ону биирдэ да
тугу да сытыппатаҕа, биригэдьиири солбуйан эмиэ үлэлээбитэ.
Онтон манна көһөн кэлбиппит, борооскулары интенсивнэй уотууга
үлэлээн, уотан, улаатыннаран, хамнас аахсан оҕолорун
иитэлээбитэ. Ол үлэтинэн чиэс-хайҕал бөҕөҕө сылдьыбыта.
Борокуоппай ол кэнниттэн сылгы үлэтигэр көспүтэ, таарыйа булт
бөҕөнү бултуура, «эмиэ тайах этэ аҕалбыт» диэн салҕарым.
Сылгыһытынан да сирдэрбэтэҕэ, сүрэхтээх-бэлэстээх, олорон
турбат үлэһит буолан ханнык да үлэҕэ кыайыылаах-хотуулаах
буолара. Онтон сааһыран баран оскуолаҕа 6 сыл
харабынайдаабыта. Биэнсийэтигэр эбинээри хотоҥҥо сүөһү
аһатааччынан үлэлээбитэ.



Тыыл уонна үлэ бэтэрээннэрэ

Семенов Павел Егорович
(1931 – 2004 сс.)

Коммунист П.Е.Семенов көннөрү сүөһү көрөр, от оттуур, мас
кэрдэр колхозтаахтан үүнэн, үөрэнэн биригэдьиирдээн,
управляющайдаан, онтон Совекка председателлээн,
отделениеҕа бухгалтердаан активнайдык олорбута. Партийнай
тэрилтэҕэ эмиэ элбэх сылларга секретардаабыта.



Тыыл уонна үлэ бэтэрээннэрэ

Сергеев Гаврил Ксенофонтович
(1933 – 1970 сс.)

Тыыл бэтэрээнэ Сергеев Гаврил Ксенофонтович. 1949 с.
«Чолбон» холкуоска сылгыһытынан үлэҕэ киирбит. Ол
сылдьан Тоҥуулаахха сылгы аһаппыт, Уларова Татьяна
Акимовнаны көрсөн, ыал буолбуттар. Сылгыһытынан үлэлии
сылдьан элбэх сылгыны айааһаабыт, ханнык атыырга хас
биэлээҕин, ханан сылдьан мэччийэллэрин эндэппэккэ
билэрэ үһү.



Тыыл уонна үлэ бэтэрээннэрэ
Спиридонов Дмитрий Онуфриевич

(1924 - 1992 сс)

Дмитрий Онуфриевич сэрии саҕаланарыгар 16-лаах уол
эбит. Үлэ фронугар сылдьыбытым. Исидор Барахов
аатынан сопхуоска 20 сыл үлэлээбит диэн үлэ
киниискэтигэр сурулла сылдьар. 1968 сылтан 1987
сыллаахха пенсияҕа тахсыар диэри Харбалаах
отделениетыгар рабочайынан, сайыҥҥы кэмҥэ
сайылык ферматыгар бостуугунан, кыһыҥҥы кэмҥэ
кадровай булчутунан үлэлээбит. 1981 с. өр сыллаах үтүө
суобастаах үлэтин иһин «Үлэ бэтэрээнэ» мэтээлинэн
наҕараадаламмыта.



Туһаныллыбыт литература 

Харбалаахтар уоттаах сэрии сылларыгар : [ахтыы-
кинигэ] / ["Харбалаах нэһилиэгэ" муниц. тэриллии ;
хомуйан оҥордулар Р. Е. Филиппова, Л. А. Барахова, С. Е.
Филиппова]. - Дьокуускай : Дани-Алмас, 2015. - 400 с.

Харбалаах: сэрии кэмин оҕолоро : [ахтыы-кинигэ /
хомуйан оҥордулар Р. Е. Филиппова, Л.А. Барахова]. -
Дьокуускай : Дани-Алмас, 2017. - 368 с.

